
სახარება ეზრასა და ნეემიას წიგნებში
   ეზრა და ნეემია განსაკუთრებული ხელმძღვანელები იყვნენ. ისინი ყურადღებას მთლიანად ღმერთზე მიაპყრობდნენ, ღვთის სიტყვაზე ორინეტირებული და სულიწმიდით მართული იყვნენ. მათ მთელი გულით სურდათ ღვთის ერის აყვავება, ცოცხალი ღმერთის სახელის განდიდება და გაცხადება მთელ წუთისოფელში. მათი ცხოვრება ნათელი მაგალითია იმისა, თუ რისი გაკეთება შეუძლია ღმერთს მიძღვნილი და ერთგული ხელმძღვანელების მეშვეობით, რომლებიც მას ემსახურებიან. 
   იმის გამო, რომ ცოდვილი ბუნება, დანერგილი ჩვევები და ხასიათის მემკვიდრეობითი თვისებები გაგვაჩნია, ჭეშმარიტი და გრძელვადიანი ცვლილებების მიღწევას მხოლოდ გარდამქმნელი ღვთის სიტყვის შესწავლისა და სულიწმიდის მოქმედების წყალობით შევძლებთ. მორწმუნეები ცხოვრობენ "არა ძალითა და ძლიერებით, არამედ ჩემი სულით" (ზაქ. 4:6) და რწმენით მიღებული ღვთის აღთქმებით (იხ. აბაკ. 2:4), რასაც აქტიური სულიერი ცხოვრება მოაქვს. 
   ამ კვარტალში შესასწავლი გაკვეთილები ადასტურებს, რომ ცხოვრება რთულია. როგორც კი სიკეთის ქმნას ვცდილობთ, მაშინვე ჩნდება დაბრკოლებები და წინააღმდეგობები. მეგობრებისგანაც კი მოსალოდნელია, რომ ღიად ან ფარულად გაგვიწიონ წინააღმდეგობა და შესაძლოა, ჩვენს მტრებადაც იქცნენ. დაბრკოლებები და სიკეთესთან დაპირისპირება გვიჩვენებს, რომ სატანა ცოცხალია, ცოდვა კი რეალური. ადამიანის ძალისხმევით სატანასთან ბრძოლა შეუძლებელია, რადგან ბოროტება ჩვენზე ძლიერია. მხოლოდ ღმერთს შეუძლია, რომ  უზრუნველყოს გამარჯვება, გარდაქმნას ჩვენი აზროვნება და მოგვცეს ძალა ჰარმონიული ცხოვრებისათვის. იმედგაცრუებები ჩვენს ცხოვრებაში – ეს არის ცვლილებების შესაძლებლობა. ისინი გვეხმარება ყურადღება გავამახვილოთ ძირითად მომენტებზე და დავაჩქაროთ ჩვენი სულიერი ზრდა, რადგანაც ღვთის ერთგულების წყალობით მოვიპოვებთ გამარჯვებას ყოველი კრიზისის დროს.
   ეზრას და ნეემიას წიგნებიდან არცერთს არ აქვს ოპტიმისტური დასასრული. ცოდვა – ეს სერიოზული საქმეა, ის ადვილად და სწრაფად ვრცელდება. ყველაზე დიდი განსაცდელი გარედან კი არ მოდის, არამედ მდგომარეობს იმაში, რომ ღვთის ხალხი არ არის ღვთის ერთგული და არ ემორჩილება მის გაცხადებულ ნებას. იყო უფლის ერთგული და ურყევად დაიცვა მისი დარიგებები – ყველაზე დიდი გამოწვევაა ღვთის ეკლესიისთვის. როგორც ეზრამ განსაზღვრა მართებულად, ერთადერთი, რასაც შეუძლია დაგვეხმაროს შეცვლაში – ესაა წმიდა წერილის გულმოდგინედ შესწავლა, მისი პრინციპების გაცნობიერება და მათი ცხოვრებაში შესრულება. 
     ღმერთი თავისი გულმოწყალებით ჩაერია 70 შვიდეულისა და 2300 საღამოსა და დილის შესახებ წინასწარმეტყველების შესრულებაში (რომელთა ათვლაც ძვ.წ. 457 წელს დაიწყო), და იმოქმედა მეფე ართახშასთაზე, რათა მას იერუსალიმში დაბრუნების ნება დაერთო ეზრასა და ისრაელიანთა ნაწილისათვის. გარდა ამისა, მეფემ უზრუნველყო მათი უსაფრთხო გადაადგილება და სატაძრო მსახურებისათვის საჭირო ფინანსები და მატერიალური დოვლათიც კი გამოყო (იხ. ეზრა 7:11-28).
   ამ ორი წიგნის ძირითად საღვთისმეტყველო თემებად შეიძლება დასახელდეს ღვთის განგება,  ერთგულება და აღთქმა. თავისი ხალხის გზააბნეულობის, დაბნეულობისა და სიჯიუტის მიუხედავად, ღმერთმა მაინც შეასრულა თავისი აღთქმები. თავის მსახურთა დახმარებით, უფალმა გამოიყვანა ადამიანები ლეთარგიის მდგომარეობიდან და მიიყვანა ისინი აღორძინებასა და გარდაქმნამდე. 
    "იერუსალიმის აღსადგენი სამუშაოები, რომლებსაც სამშობლოში დაბრუნებული ტყვეები აწარმოებდნენ ზერუბაბელის, ეზრასა და ნეემიას ხელმძღვანელობით, იმ სულიერი აღორძინების სურათია, რომელსაც დედამიწის ისტორიის უკანასკნელ დღეებში ექნება ადგილი. ისრაელის ნარჩომი სუსტი იყო და ხშირად განიცდიდა გამანადგურებელ თავდასხმებს მტრებისაგან, მაგრამ ღმერთი დედამიწაზე საკუთარი თავისა და საკუთარი რჯულის შესახებ ცოდნის შენარჩუნებას სწორედ მათი მეშვეობით გეგმავდა. ისრაელიანები იყვნენ ჭეშმარიტი რელიგიის, წმიდა ჭეშმარიტებათა მცველები" (ე. უაითი, მეფეები და წინასწარმეტყველები, გვ. 677).
   ეზრასა და ნეემიას წიგნები ისტორიულად არის ერთმანეთთან დაკავშირებული და ღვთის ერის ცხოვრების მნიშვნელოვან პერიოდს მოიცავს. ამ ორივე წიგნის 23 თავი შეადგენს ორ ნაწილად დაყოფილ ერთ დიდ ისტორიას; ისინი ავსებს ერთმანეთს და მსგავს საღვთისმეტყველო პრობლემებზე საუბრობს. ამ ორი წიგნის კომპოზიციაში გაშლილი მაგალითის ყურადღებით შესწავლისას, ჩვენ შევძლებთ დავინახოთ ღმერთის დიდებული ისტორიული ქმედებები, მისი გულმოწყალება და ხელმძღვანელობა. 
   გაითვალისწინეთ, რომ ამ წიგნებში აღწერილი მოვლენები ყოველთვის არ არის  ქრონოლოგიურად დალაგებული, ზოგიერთი ნაწილი კი თემატურად არის შედგენილი. 
   როგორც ჩანს ეზრას და ნეემიას ამოცანა ტაძრის აღდგენაში კი არ მდგომარეობდა (მისი აღდგენა და მიძღვნა ძვ.წ. 515 წელს მოხდა, ეზრას მოსვლამდე 50 წლით ადრე), არამედ მათი მიზანი ქალაქ იერუსალიმის, მისი ადმინისტრაციული და ეროვნული ავტონომიის აღდგენა, საბოლოო ჯამში კი მესიის მოსვლისათვის გზის მომზადება იყო.
   დაე, უფალმა გვაკურთხოს, შთაგვაგონოს და შეეხოს ჩვენს გულებს, შეცვალოს ჩვენი აზროვნება და ხელი შეგვიწყოს ყოველდღიურად ერთგულად და ენთუზიაზმით გავყვეთ მას ღვთის სიტყვის შესწავლის გზაზე მთელი ამ კვარტლის განმავლობაში. 
ირჟი მოსკალა - სამედიცინო მეცნიერებათა დოქტორი, ანდრიუსის უნივერსიტეტის მეშვიდე დღის ადვენტისტთა საღვთისმეტყველო სემინარიის დეკანი და ძველი აღთქმის ღვთისმეტყველების პროფესორი. ფაკულტეტზე მასწავლებლობა 1999 წელს დაიწყო. ანდრიუსის უნივერსიტეტამდე მოსკალა ასრულებდა სხვადასხვა მსახურებას როგორც ხელდასმული პასტორი, ადმინისტრატორი, მასწავლებელი და დირექტორი ჩეხოსლოვაკიაში. ის არის სხვადასხვა საღვთისმეტყველო საზოგადოების წევრი, ავტორია სტატიებისა და წიგნებისა ჩეხურ და ინგლისურ ენებზე. გარდა ამისა, იგი მონაწილეობდა რამდენიმე არქეოლოგიურ ექსპედიციაში თელ-ჯაულში (იორდანია).
















გაკვეთილი 1 (28 სექტემბერი-4 ოქტომბერი)
ისტორიის გაცნობიერება: ზერუბაბელი და ეზრა
  გამოსაკვლევი ბიბლიური მუხლები: იერ. 25:11,12; დან. 9:1,2; ეზრ. 4:1-7; ეს. 55:8,9; ეზრ. 7:1-28.
   სამახსოვრო მუხლი: "ასე ბრძანებს კიროსი, სპარსეთის მეფე: ‘დედამიწის მთელი სამეფონი მომცა მე უფალმა, ცათა ღმერთმა, და მიბრძანა ავუშენო მას სახლი იერუსალიმში, იუდაში რომ არის" (ეზრ. 1:2).
   იერემია წინასწარმეტყველის მეშვეობით ღმერთმა თავის ერს აღუთქვა, რომ 70 წლიანი ტყვეობის შემდეგ ისინი შინ დაბრუნდებიან. ღმერთის იარაღი, რომლის წყალობითაც მოხდა მათი დაბრუნება, გახდა მეფე კიროსი. ძვ.წ. დაახლოებით 538 წელს ღვთის მიერ ცხებულმა კიროსმა გამოსცა ბრძანება, რომლის თანახმადაც ღვთის ერმა თავისუფლება მოიპოვა. მათ მიენიჭათ საკუთარ ქვეყანაში დაბრუნებისა და ტაძრის აღდგენის უფლება. 
   ღმერთი (და არა კიროსი) ეტყვის იერუსალიმს: "აშენდები!" - და ტაძარს: "დაფუძნდები!" (ეს. 44:28). ღმერთი იყო იერუსალიმის აღდგენის გარანტი, მან აღძრა კიროსი, რომ ტაძრის აგების ნებართვა გაეცა. 
   სასიამოვნოა იმის გაცნობიერება, რომ ღვთის ერი დადებითად გამოეხმაურა უფლის ბრძანებას: "და ადგნენ იუდასა და ბენიამინის მამის სახლთა თავკაცები, მღვდლები და ლევიანები, ყველანი, ვისაც კი სული აღუძრა ღმერთმა, რათა ამოსულიყვნენ იერუსალიმში უფლის სახლის ასაშენებლად" (ეზრ. 1:5).
   აქ ნაჩვენებია მაგალითი იმისა, თუ როგორ დადებითად რეაგირებენ ადამიანები ღმერთის კეთილშობილ და გულმოწყალე ქმედებებზე. ჩვენი საუკეთესო საქციელები ეფუძნება იმის გაცნობიერებას, თუ ვინ არის ღმერთი, რა გააკეთა მან და როგორ აქტიურად მონაწილეობს სიყვარულით თავისი ხალხის ბედში. 

კვირადღე                                                                                                                              29 სექტემბერი
განდევნილთა პირველი ჯგუფის დაბრუნება
   წაიკითხეთ იერ. 25:11,12; 29:10 და დან. 9:1,2. როდის მოხდა განდევნილთა პირველი დაბრუნება? რომელი წინასწარმეტყველების აღსრულებაა ეს დაბრუნება?
   უფალმა უბიძგა კიროსს, რომ აღესრულებინა იერემიას წინასწარმეტყველება 70 წლიანი ტყვეობიდან დაბრუნების შესახებ. იერემიამ იწინასწარმეტყველა, რომ ბაბილონის იმპერიის 70 წლიანი მმართველობის პერიოდში იუდეა დაცარიელდებოდა (ეს ხდებოდა ძვ.წ. 606/605 წწ.-დან 537/536 წწ.-მდე), თუმცა ამის შემდეგ ღმერთი გაუხსნიდა ტყვეებს უკან დასაბრუნებელ გზას. როდესაც დანიელმა შეისწავლა იერემიას წინასწარმეტყველება, ის მიხვდა, რომ დადგა აღთქმული დაბრუნების დრო. 
   მე-9 თავში კი ჩვენ ვხვდებით სასოწარკვეთილ დანიელს – 70 წლიანი ტყვეობა ყოველგვარი ხილული ცვლილებების გარეშე უახლოვდებოდა თავის დასასრულს, სპარსეთის იმპერიაც  მსოფლიო სახელმწიფოდ იქცა. მან ცრემლითა და ვედრებით მიმართა ღმერთს, შებრალებას და აღთქმის შესრულებას სთხოვდა მას. ამავე თავში (იხ. დან. 9:24-27) წინასწარმეტყველმა მიიღო მტკიცებულება იმისა, რომ ყველაფერს ღმერთი განაგებს, ის გეგმავს მომავალს, ის მოავლენს მხსნელს, რომელიც გასწირავს თავის სიცოცხლეს ადამიანთა ცოდვების გამოსასყიდად და ბოლოს მოუღებს მსხვერპლშეწირვის სისტემას. არსებითად, ღმერთი ამბობდა: "დანიელ, ნუ ღელავ. ისევე, როგორც ჭეშმარიტი მხსნელი (იესო) აუცილებლად მოვა, თქვენც აუცილებლად მიიღებთ დახსნას". გავიდა ხანი და ღმერთმა შთააგონა კიროსს, სპარსეთის მეფეს, რომ გაეცა ტყვეთა განთავისუფლების ბრძანება. ღმერთი ყოველთვის უერთგულებს თავის აღთქმებს (იხ. დან. 10).
   ეზრას წიგნის პირველი თავი მოგვითხრობს კიროს მეფის ბრძანების შესახებ, რომლის მიხედვითაც იუდეველები დაბრუნდნენ იერუსალიმში და ააგეს უფლის სახლი. ეს ბრძანება დაახლოებით ძვ.წ. 539-537 წლებით თარიღდება. კიროსმა არა მხოლოდ განათავისუფლა ტყვეები, არამედ მსხვერპლი და ძღვენიც  კი გაატანა, მათ შორის ის წმინდა ჭურჭელი, რომელიც ნაბუქოდონოსორს ჰქონდა მიტაცებული. ეს მოვლენა გვახსენებს მრავალი წლის წინ ისრაელიანთა ეგვიპტიდან გამოსვლის ისტორიას, როდესაც ღმერთმა მოაქცია ეგვიპტელთა გულები ისრაელიანებისკენ და მათაც გაატანეს ღვთის ერს თავიანთი სიმდიდრე. იუდეაში დაბრუნებულთა პირველი ჯგუფი დაახლოებით 50 ათასი ადამიანისგან შედგებოდა.
   სხვა რომელი ისტორიული წინასწარმეტყველებები შესრულდა ზუსტად ისე, როგორც აღთქმული იყო სიტყვაში და რა ნუგეში შეგვიძლია მივიღოთ იმის გააზრებით, რომ ღმერთმა იცის მომავალი და შეგვიძლია მივენდოთ მის დაპირებებს?

ორშაბათი                                                                                                                            30 სექტემბერი
მმართველთა და მოვლენათა მიმოხილვა
ღვთის ტაძრის აღდგენა შინ დაბრუნებული იუდეველების პირველ ჯგუფს ხვდა წილად. ტაძრის მშენებლობასთან დაკავშირებული წინააღდეგობების საკითხს მოგვიანებით განვიხილავთ. ახლა კი მოდით განვსაზღვროთ სპარსეთის მეფეთა თანმიმდევრობა ტაძრისა და იერუსალიმის აღდგენის ხანგრძლივი პერიოდის განმავლობაში. მნიშვნელოვანია ეზარასა და ნეემიას ისტორიის ცოდნა, რადგან ეს საშუალებას გვაძლევს უკეთ გავიგოთ მათი გზავნილი. 
   წაიკითხეთ ეზრას 4:1-7. რომელი მმართველებია მოხსენიებული ტაძრის აგებისას წამოჭრილი წინააღმდეგობის დროს?
    გთავაზობთ ქრონოლოგიური თანმიმდევრობით დალაგებულ სპარსეთის იმ მმართველთა სიას, რომლებიც დაკავშირებულნი არიან ეზრასა და ნეემიას წიგნებთან. სია იწყება კიროსით, რომელმაც დააფუძნა სპარსეთის იმპერია და ძვ.წ. 539 წელს დაიპყრო ბაბილონი. 
•	კიროს II "დიდი" (559-530 წწ. ძვ.წ.)
•	კამბიზ II (530-522 წწ. ძვ.წ.)
•	დარიოს I (522-486 წწ. ძვ.წ.)
•	ქსერქსე I (486-465 წწ. ძვ.წ.; ესთერის წიგნში ასევე ცნობილია, როგორც ახაშვეროში) 
•	არტაქსერქსე (ართახშასთა) I (ძვ.წ. 465-424 წწ.)
   ეზრას წიგნის შესწავლისას მნიშვნელოვანია გვესმოდეს, რომ მეფეთა სახელები აქ ქრონოლოგიური რიგის დაცვით არ მოიხსენიება. მაგალითისათვის, ტაძრის შენებასთან დაკავშირებულ წინააღმდეგობის ისტორიას (იხ. ეზრ. 4:6-24) უფრო ადრე ვხვდებით, ვიდრე მე-5 თავში აღწერილ მოვლენებს. შესაბამისად, ართახშასთ I-ს წერილები, რომლებიც ეზრას წიგნის მე-4 თავშია აღწერილი, მე-5 და მე-6 თავებში დარიოსთან დაკავშირებული მოვლენების შემდეგ არის დაწერილი. ასეთმა თანმიმდევრობამ შეიძლება დააბნიოს მკითხველი, სწორედ ამით აიხსნება ასწლეულების განმავლობაში ამ წიგნთან დაკავშირებული გაურკვევლობები. ამ კვარტლის გაკვეთილების შესწავლა დაგვეხმარება ეზრასა და ნეემიას წიგნების უკეთ გააზრებაში.
   რამდენად ხშირად შეყავხართ ჩიხში ბიბლიის ზოგიერთ ადგილს? როგორ ვისწავლოთ ღმერთის და მისი სიტყვის ნდობა მაშინაც კი, როდესაც ისეთ ბიბლიურ მუხლებს ვხვდებით, რომლებიც ერთი შეხედვით უაზროდ გვეჩვენება? რატომ არის ეს ასე მნიშვნელოვანი? (იხ. ეს. 55:8,9).
სამშაბათი                                                                                                                                 1 ოქტომბერი
განდევნილთა მეორე დაბრუნება
   ეზრას 7:1-10 და 8:1-14 მოგვითხრობს, რომ მეფე ართახშასთა ეზრას და ნებისმიერ სხვა მსურველს ნებას რთავს, რომ დაბრუნდნენ იერუსალიმში. (ძვ.წ. 457წ). ეზრას ვინაობისა და მისი და მეფის ურთიერთობების შესახებ ცოტა რამ არის ცნობილი. ეზრას წიგნის მე-8 თავში ჩამოთვლილია შინ დაბრუნებულ თავკაცთა სახელები. ეს ჩამონათვალი მღვდლებით იწყება, შემდეგ მოყვებიან სამეფო დინასტიის წარმომადგენლები და სია მთავრდება უბრალო მოქალაქეებით. თორმეტი ოჯახი კონკრეტულად არის დასახელებული, რის გამოც იქმნება შთაბეჭდილება, თითქოს ეს ისრაელის 12 ტომის შეგნებული მოსხენიებაა. 
   ამ ნაწყვეტში 1500-მდე ადამიანია ნახსენები, რაც საერთო ჯამში 5000-დან 6000-მდე ადამიანს გულისხმობს ქალებისა და ბავშვების ჩათვლით. ეს ჯგუფი იმაზე გაცილებით მცირეა, ვიდრე ზერუბაბელისა და იესოს დროს იყო.
   წაიკითხეთ ეზრ. 7:1-10. რას გვაუწყებს ეს მონაკვეთი ეზრას შესახებ? 
    ეზრა სამღვდელო წარმომავლობის მწიგნობარია. როგორც მღვდელი, ის მოსეს ძმის, ისრაელიანთა პირველი მღვდლის აარონის შთამომავალია. ეზრას წიგნსა და ებრაულ ტრადიციაში არსებული ინფორმაციის გათვალისწინებით, ეზრა დიდი პატივით სარგებლობდა ებრაელებში. იყო თუ არა ეზრა მწიგნობარი მეფე ართახშასთას კარზე? ეს უცნობია. შესაბამისად, მოცემული აღწერა ეზრასი, როგორც მწიგნობრისა დაკავშირებულია ან მის უწინდელ მოვალეობებთან, რომელთა გამოყენებასაც იწყებს ის იუდეაში გადმოსახლების შემდეგ, მიუხედავად ამისა, ეზრა სავარაუდოდ მეფე ართახშასთან დაახლოებული პირი უნდა ყოფილიყო, რადგან მეფემ სწორედ ის ჩააყენა ექსპედიციის სათავეში.
   ეზრ. 7:6,10-ში ის "ჩახედულ" და ერთგული მწიგნობრად არის მოხსენიებული. სიტყვა "ჩახედული", სიტყვასიტყვით "სწრაფი", აღნიშნავს ადამიანს, რომელიც სწრაფად ითვისებს და ამუშავებს ინფორმაციას. ეზრა ძალიან გონებამახვილი იყო – მას სახელი ჰქონდა განთქმული თავისი განსწავლულობით ისტორიის სფეროში და ღმერთის კანონების უბადლო ცოდნით. მეტიც, ის ფაქტი, რომ ყოფილი ტყვეების იუდეაში დასაბრუნებლად მეფემ სწორედ ეზრა აირჩია, ამ ადამიანის სიმამაცესა და მის ლიდერულ თვისებებზე მოწმობს. 
მიაქციეთ ყურადღება: ეზრამ გულს იდვა "უფლის რჯულის" შესწავლა (ეზრ. 7:10).
   როგორ შეგვიძლია ამ პრინციპის ახლა გამოყენება ჩვენს ცხოვრებაში?

ოთხშაბათი                                                                                                                                  2 ოქტომბერი
ართახშასთას ბრძანება
წაიკითხეთ ეზრ. 7:11-28. რას შეიცავს მეფის ბრძანება? რატომ იყო ეს დარიგებები მნიშვნელოვანი ისრაელიანთათვის?
 ართახშასთას ბრძანება კიროსის პირველ განკარგულებას ჰგავს. მეფე ყველა მსურველს, განსაკუთრებით კი სამღვდელოების წარმომადგენლებს ურჩევს, რომ დაბრუნდნენ იერუსალიმში. მართალია მურაშუს ისტორიული დოკუმენტების თანახმად ებრაელთა უმეტესობა სპარსეთში დარჩა (როგორც ამას ესთერის ისტორია მოწმობს), მაგრამ საკუთარი წინაპრების სამშობლოში ახალი ცხოვრების დაწყების მსურველებიც ბევრნი იყვნენ. მეფემ განკარგულებები გადასცა მდინარე ევფრატის გადაღმა მცხოვრებ ყველა მეგანძურეს. მეგანძურეთ ეზრასთვის უნდა წარედგინათ ყველაფერი, რაც მას სჭირდებოდა, რათა ქალაქი აღედგინა და "უფლის ტაძარი იერუსალიმში ასე დიდებულად შეემკო" (ეზრ. 7:27). საბოლოო ჯამში მეფემ ეზრას დაავალა, რომ უზრუნველეყო ღმერთის კანონის სათანადოდ დაცვა და  შეექმნა ადგილობრივი კანონების აღმასრულებელი სასამართლო სისტემა. წესრიგი, რომელსაც ეს ჯგუფი დაამყარებს, ნებისმიერი ორგანიზებული საზოგადოების მნიშვნელოვანი ასპექტია. მეფემ გაუმარტივა ეზრას და ისრაელიანებს მათი სამშობლოს აღდგენის საქმე.
   ნუთუ მეფის მხრიდან ქალაქისა და ტაძრის აღდგენაზე ზრუნვა იმაზე მეტყველებს, რომ მან ეზრას ღმერთი ირწმუნა? ართახშასთა ღმერთს უწოდებს "ისრაელის ღმერთს, რომლის სავანეც იერუსალიმშია" (ეზრ. 7:15). ტერმინოლოგია, რომელსაც მეფე ისრაელის ღმერთის აღწერისას იყენება გულისხმობს იმას, რომ ის უფალს აღიქვამდა, როგორც კიდევ ერთ ადგილობრივ ღვთაებას, რომელიც ძღვენით უნდა მოესყიდა. მას არ სურდა, რომ ეს ადგილობრივი ღმერთი განრისხებულიყო მასზე და მის ძეებზე (ეზრ. 7:23). გარდა ამისა, უნდა აღინიშნოს ისიც, რომ ძვ.წ. 457 წელს დაიწყო ეგვიპტის აჯანყება სპარსელთა მმართველობის წინააღმდეგ. ამგვარად, სავსებით შესაძლებელია, რომ მეფის ასეთი ქმედებები იუდეველთა პროვინციის მხრიდან ლოიალურობის მოპოვებაზე იყო გათვლილი.
   სამწუხაროდ, ეზრასა და ნეემიასთან თანამშრომლობას მეფე არ უქცევია ღმერთის მორწმუნედ. ყოველ შემთხვევაში, ბიბლიურ ტექსტში ამაზე არაფერი მიუთითებს. ეს კი იმას ნიშნავს, რომ უფალს ურწმუნო ადამიანის გამოყენებაც შეუძლია დედამიწაზე თავისი ნების შესასრულებლად.
   როგორ შეგვიძლია ვისწავლოთ ღმერთის უზენაესი ხელმწიფების ნდობა მაშინაც კი, როდესაც ასეთ ტკივილს და ტანჯვას განვიცდით?

განათლების მნიშვნელობა
  წაიკითხეთ ეზრ. 7:6,10. რას გვაუწყებს ეს ბიბლიური მუხლები სათანადო რელიგიური განათლების მნიშვნელობის შესახებ? 
   ეზრას სრულმა მიძღვნილობამ, მისმა გადაწყვეტილებამ, რომ ისწავლოს, გამოიყენოს ცოდნა პრაქტიკაში და სხვებსაც შეასწავლოს ღმერთის სიტყვა (იხ. ეზრ. 7:6,10), მნიშვნელოვნად მოამზადა ის უფრო დიდი მსახურებისათვის ისრაელში. ამ ბიბლიური მუხლების პირდაპირი გაგებით, ეზრამ მთლიანად მიუძღვნა თავი შესწავლას, გამოყენებას და დარიგებას უფლის კანონებში. 
   ე. უაითი მნიშვნელოვან ინფორმაციას გვაწვდის: "ეზრამ, როგორც აარონის შთამომავალმა, სამღვდელო განათლება მიიღო და გარდა ამისა, ის იცნობდა  მიდია-სპარსეთის სამეფოს მოგვებს, ასტროლოგებსა და ბრძენკაცებს.  მაგრამ ის უკმაყოფილო იყო თავისი სულიერი მდგომარეობით. ის მთელი გულით ისწრაფოდა ისეთი ცხოვრებისაკენ, რომელიც სრულ თანხმობაში იქნებოდა ღმერთთან; მას სწყუროდა სიბრძნე ღმერთის ნების შესასრულებლად. ამგვარად, მან "გულს იდვა უფლის რჯულის ძიება, მისი შესრულება და წესისა და სამართლის სწავლება ისრაელში.." (ეზრ.7:10). ამან უბიძგა მას, რომ სერიოზულად და საფუძვლიანად შეესწავლა წინასწარმეტყველებისა და მეფეების მიერ ჩაწერილი ღვთის ერის ისტორია. ის კითხულობდა ბიბლიის ისტორიულ და პოეტურ წიგნებს და ცდილობდა გაეგო, რატომ დაუშვა ღმერთმა იერუსალიმის დაცემა და წარმართების მიერ მისი ხალხის დატყვევება" (მეფეები და წინასწარმეტყველები, გვ. 609). მიაქციეთ ყურადღება, რომ ეზრამ იცოდა წარმართთა გზების შესახებ, მან დაინახა, რომ ეს გზები არასწორია. სხვა სიტყვებით, ის სხვა წყაროებიდან – ღმერთის სიტყვიდან და უფლის რჯულიდან ცდილობდა სიმართლის გაგებას. მას უნდა დაევიწყებინა ბევრი რამ, რაც წუთისოფლის სასწავლებლებში ისწავლა. ბოლოს და ბოლოს, რა სარგებელი შეეძლო მისთვის მოეტანა "ჯადოქრებისა და ასტროლოგების თხზულებებს"?
   დღესდღეობით როგორ შეგვიძლია საჭიროების შემთხვევაში დავივიწყოთ ის, რასაც წუთისოფელში გვასწავლიან?
4 ოქტომბერი                                                                                                                                       პარასკევი
შემდგომი გამოკვლევისათვის
   წაიკითხეთ თავი "ეზრა მღვდელი და მწიგნობარი" ე. უაითის წიგნიდან "მეფეები და წინასწარმეტყველები", გვ. 607-617.
   განიხილეთ ეზრას გულმოდგინე შრომა: "ეზრა ღმერთის მქადაგებელი გახდა, ის ასწავლიდა თავის ახლობლებს ზეციურ პრინციპებს. თავისი ცხოვრების უკანასკნელ წლებში, მეფის კარზე იმყოფებოდა თუ იერუსალიმში, ის თავისი ძირითადი სამუშაოთი - სწავლებით იყო დაკავებული. რაც უფრო მეტად უზიარებდა სხვებს ათვისებულ ჭეშმარიტებებს, მით მეტად ვითარდებოდა მისი შრომის უნარი. ის გახდა კეთილსინდისიერი, მოშურნეობით სავსე ადამიანი. წუთისოფლისთვის ის ღმერთის მოწმე და  ცოცხალი დასტური იყო იმისა, რომ ბიბლიურ ჭეშმარიტებას ძალუძს ადამიანის ცხოვრების გაკეთილშობილება" (ე. უაითი, მეფეები და წინასწარმეტყველები, გვ. 609).
   "იმ გარდაქმნებისათვის, რომლებიც ასე აუცილებელია დღეს ჩვენი ცხოვრებისათვის, ჩვენ გვჭირდებიან ეზრასა და ნეემიას მსგავსი ადამიანები, რომლებიც არ დააფარებენ ხელს და არ გაამართლებენ ცოდვას, არამედ უდრეკად დაიცავენ ღმერთის სახელის ღირსებას. ისინი, ვისაც ამ სამუშაოს ტვირთი აწევს მხრებზე,  ბოროტების შემხედვარე გულზე ხელდაკრეფილი არ ისხდებიან და არ დამალავენ მას მოჩვენებითი სიყვარულის საფარქვეშ. მათ იციან, რომ ღმერთი მიუკერძოებელია, რომ ზოგიერთების მიმართ გამოვლენილი სისასტიკე შეიძლება ბევრისთვის სასიკეთო აღმოჩნდეს. მათ ისიც ესმით, რომ ცოდვის დამგმობ ადამიანებში ყოველთვის ქრისტეს სული ვლინდება" (იქვე, გვ. 675).
კითხვები მსჯელობისთვის:
1.	დიახ, ჩვენ მრავლად გვაქვს უფლის არაჩვეულებრივი აღთქმები. ამავდროულად, ღმერთი არ გვაიძულებს ვირწმუნოთ იგი. როგორ შეიძლება ჩვენმა არჩევანმა ხელი შეუშალოს მისი აღთქმების შესრულებას ჩვენს ცხოვრებაში?
2.	წაიკითხეთ დანიელის ლოცვა დან. 9:1-23-ში. აქ მოყვანილი რომელი პრინციპები შეიძლება მიესადაგოს თქვენს პირად გამოცდილებას? რას აკეთებდა დანიელი, როგორი იყო მისი დამოკიდებულება იმისადმი, რასაც ითხოვდა? რა შეიძლება ამან გვასწავლოს დღეს?
3.	ხუთშაბათის გაკვეთილში გავეცანით ციტატას იმის შესახებ, თუ რა ადგილი ეჭირა ღმერთის სიტყვას ეზრას მსახურებაში და როგორ ცდილობდა ის მის გავრცელებას ხალხში. რა მნიშვნელოვან გაკვეთილს შეიცავს ჩვენთვის ღმერთის სიტყვის პირველადი როლი ჩვენი და ეკლესიის ცხოვრებაში?


გაკვეთილი 2 (5-11 ოქტომბერი)
ნეემია
   გამოსაკვლევი ბიბლიური მუხლები: ნეემ. 1,2. რჯლ. 7:9; ფსალმ. 22:1-6; რიცხვ. 23:19;
  სამახსოვრო მუხლი: "და ეს სიტყვები რომ მოვისმინე, დავჯექი და ავტირდი და რამდენიმე დღე ვგლოვობდი. ვმარხულობდი და ვლოცულობდი ცათა ღმერთის წინაშე, და ვეუბნებოდი: ’გემუდარები, უფალო, ზეცათა ღმერთო, ღმერთო დიდებულო და საშინელო, რომელიც აღთქმასა და წყალობას უნახავ შენს მოყვარულებს და შენი მცნებების დამცველთ!" (ნეემ. 1:4,5).
    მითითებულ დროს, ღმერთის აღთქმის ნაწილობრივი აღსრულების სახით ტყვეთა ორი ჯგუფი დაბრუნდა იუდეაში.
   მაგრამ რჩებოდა განდევნილთა კიდევ ერთი ჯგუფი, რომელსაც ღმერთი განსაკუთრებული ამოცანისთვის ამზადებდა. ტყვეთა ბოლო ჯგუფს უნდა გადაეჭრა წარმოქმნილი პრობლემა. მართალია პირველი ორი ჯგუფი იერუსალიმისა და ტაძრის ასაგებად დაბრუნდა, მაგრამ გარშემომყოფი ერების მხრიდან წინააღმდეგობის გამო სამშენებლო სამუშაოები შეჩერდა. იუდეის მიდამოებში მცხოვრებ ერებს არ სურდათ რომ ქალაქი და მისი კედლები აღდგენილიყო, რადგან ეშინოდათ, რომ ისრაელიანები კვლავ ისეთ ძლიერ ერად იქცეოდნენ, როგორც ეს ერთ დროს იყო (იხ. ეზრ. 4:6-24). ამგვარად, ისრაელიანთა დაბრუნება მათთვის საფრთხედ იქცა და მათ ამ პროცესის შეჩერება გადაწყვიტეს. მაგრამ ღმერთს იმისთვის არ დაუბრუნებია თავისი ერი იუდეაში, რომ დაკისრებული მოვალეობების შესრულების პროცესში ისინი ბედის ანაბარა მიეტოვებინა. 
   ღმერთი თავისი ნების შესასრულებლად და დასახული მიზნების მისაღწევად სხვა ადამიანს ამზადებდა. ამ ადამიანს ნეემია ერქვა და ამ კვირაში ჩვენ მის ცხოვრებასა და მსახურებას განვიხილავთ.

ნეემიამ შეიტყო ცუდი ამბავი
   ნეემიას წიგნი დანიელ წინასწარმეტყველის წიგნის მსგავსად (იხ, დან. 1:1,2) ცუდი ამბით იწყება. მართალია ბევრი დაუბრუნდა წინაპრების სამშობლოს, მაგრამ ყველაფერი ასე კარგად როდი იყო.
   წაიკითხეთ ნეემ. 1:1-14. რატომ დამწუხრდა ასე ნეემია? როგორი იყო მისი პასუხი ცუდ ამბებზე, რომლებიც მან შეიტყო?
   ზოგიერთი დატყვევებული ებრაელი შუშანში, სპარსეთის ერთ-ერთ ადმინისტრაციულ ცენტრში გადაიყვანეს, სადაც ნეემია ღვინისმწდედ მსახურობდა მეფის სასახლეში. 
"ხანანი, ერთ-ერთი ჩემი მოძმეთაგანი" - სავარაუდოდ ეს ნეემიას ღვიძლი ძმა იყო, რადგან ის ნეემიას 7:2-შიც არის მოხსენიებული, როგორც მისი ნათესავი, თუმცა შესაძლოა ის უბრალოდ მისი თვისტომიც ყოფილიყო.
 ხანანთან საუბარი, სავარაუდოდ, ძვ.წ. 445 წლის ნოემბერ-დეკემბრის პერიოდში უნდა შემდგარიყო, ეზრასა და ნეემიას იერუსალიმში დაბრუნებიდან დაახლოებით 13 წლის შემდეგ. 
ხანანის თქმით, იერუსალიმში საშინელი მდგომარეობა შეიქმნა. ხალხმა ვერ შეძლო ქალაქის ბოლომდე აღდგენა, მტერმა კი მისი კედლები დაანგრია და  დაუცველად და დაცარიელებულად დატოვა.  
  ნეემიას, ალბათ,  აქამდეც მოსდიოდა ხმები იმის შესახებ, რომ სამარიელები ქალაქის გალავანს ანგრევენ, მაგრამ ამ დრომდე მას კონკრეტული ინფორმაცია არ ჰქონია. შესაბამისად, თვით მეფე ართახშასთამ ჩაახშო რეპატრიირებულთა იმედები, როდესაც მდინარის გადაღმა მცხოვრებთა ჩივილზე საპასუხოდ ქალაქის მშენებლობა შეაჩერა. (იხ. ეზრ. 4)
   მიუხედავად იმისა, რომ ტაძარი უკვე აღდგენილი იყო, ის არ ფუნქციონირებდა, რადგან მათ, ვისაც სატაძრო მსახურება უნდა შეესრულებინათ, იერუსალიმში ცხოვრება არ შეეძლოთ. ეს სიტუაცია ძალიან შეეხო ნეემიას გულს და ის ძლიერ დამწუხრდა: ებრაელებმა ვერ განადიდეს ღმერთი, არადა ეს იყო მათი დაბრუნების მიზანი. ამის ნაცვლად, მტრისა და მისგან დაჩაგვრის შიშით, მათ უარი თქვეს ღვთის სახლისა და ქალაქის აღდგენაზე.
   ნეემიამ  ღმერთს მიმართა. ის არ წუწუნებს იმაზე, რომ იუდეველებს არ აქვთ სათანადო რწმენა და სიმამაცე, ის არ აპირებს, რომ უბრალოდ დანებდეს და შეეგუოს მდგომარეობას. ნეემია მუხლს იდრეკს და იწყებს ლოცვასა და მარხვას. 
  ცუდი ამბის გაგების შემდეგ ნეემია ტიროდა, მარხულობდა და ლოცულობდა. რას გვეუბნება ეს იმის შესახებ, (განსაკუთრებით სამსაჯვროს დროს), თუ როგორ უნდა მივმართავდეთ უფალს?

ნეემიას ლოცვა
წაიკითხეთ ნეემიას ლოცვა, რომელიც ჩაწერილია ნეემ. 1:5-11-ში. რას შეიცავდა ეს ლოცვა? რატომ მიიჩნევს ის თავს დამნაშავედ შექმნილ ვითარებაში?
1.	აღთქმისა და წყალობის შემნახველო, დიდებულო ღმერთო (ნეემ. 1:5)
2.	ისმინე ჩემი (ნეემ. 1:6)
3.	ცოდვების მონანიება (ნეემ. 1:6,7)
4.	გაიხსენე შენი აღთქმა (ნეემ. 1:8,9)
     3. შენ გამოგვისყიდე (ნეემ. 1:10)
     2. ისმინე ჩემი (ნეემ. 1:11)
     1. ღმერთია ხელის მომმართველი და მწყალობელი (ნეემ. 1:11)
ნეემიას ლოცვა მშვენიერი კომპოზიციაა, რომელიც გვაუწყებს ღმერთის სიდიადეს, გვაცნობიერებინებს საკუთარ ცოდვიანობას და მთავრდება დახმარების შესახებ გოდებით. ის გვახსენებს დანიელის ლოცვას დან. მე-9 თავიდან, რომლესაც, შესაძლოა, ნეემია იცნობდა კიდეც. აღსანიშნავია, რომ ნეემია დახმარებაზე გოდების ნაცლად დიდებული და უზენაესი ღმერთით აღფრთოვანებით იწყებს ლოცვას. ის დარწმუნებულია, რომ ღმერთი ერთგულია თავისი აღთქმების და გულმოწყალეა თავის მოყვარულთა მიმართ. ის ამტკიცებს, რომ ღმერთი ყოველთვის ერთგული იყო და ახლაც შეუძლებელია, რომ სხვანაირი იყოს.
   ლოცვის სტრუქტურა განსაკუთრებულია (იხ. ზემოთ), კულმინაციით ნეემ. 1:8-ზე, სადაც გახსენებულია ღვთის აღთქმები. ნეემია ღაღადებს: "გაიხსენე!" სხვა სიტყვებით: "გაიხსენე, ღმერთო, როგორ დაგვპირდი, რომ გაგვფანტავდი, თუკი არ გიერთგულებდით, და დაგვაბრუნებდი და აღგვადგენდი, როდესაც მოვაქცევდით ჩვენს პირს შენკენ. ვინაიდან პირველი უკვე მოხდა, ახლა მეორე ნაწილის შესრულების დროა, რადგან ჩვენ დაგიბრუნდით შენ". ნეემიას არ ეშინია განამტკიცოს ღვთის აღთქმები და შეახსენოს ღმერთს ისინი. რა თქმა უნდა, აქ საუბარი იმაზე არ არის, რომ ღმერთმა არ იცის ან არ ახსოვს თავისი დანაპირები. პირიქით, ის მოხარულია, როდესაც მზად ვართ მივენდოთ მის აღთქმებს. მას სურს, რომ ვირწმუნოთ და ხმამაღლა წარმოვთქვათ ისინი. ღმერთის დაპირებების სიტყვიერად წარმოთქმით ჩვენ შეგვიძლია განვამტკიცოთ ჩვენი გადაწყვეტილება, რომ მივენდობით მათ, განსაკუთრებით ისეთ მომენტებში, როდესაც ყველაფერი უიმედოდ გვესახება.
  რომელია ღვთის ის აღთქმები, რომლებზეც უკვე ახლა შეგიძლიათ განაცხადოთ პრეტენზია? რატომ არის მნიშვნელოვანი, რომ არასდროს არ თქვათ უარი ამ აღთქმებზე? (ბოლოს და ბოლოს, რას მიიღებთ, თუ დანებდებით?)  

ნეემია საუბრობს
   ნეემ. 1:11-ში ნათქვამია, რომ ნეემია მეფის ღვინისმწდე იყო. დღესდღეობით ეს თანამდებობა შეიძლება უმნიშვნელოდ მოგვეჩვენოს, მაგრამ იმ დროისათვის ღვინისმწდეები ძალიან გავლენიან ადამიანებად ითვლებოდნენ, რადგან მუდმივი და ხშირი კავშირი ჰქონდათ მეფესთან. მათ ევალებოდათ იმ სასმელების შემოწმება, რომლებიც მეფესთან მიჰქონდათ, რათა მისთვის ავადმყოფობა და სიკვდილი აერიდებინათ. ჰეროდოტე აღნიშნავს, რომ სპარსელებს ღვინისმწდეები განსაკუთრებულ პატივში ჰყავდათ და მათ წარჩინებულ მოხელეებად მიიჩნევდნენ. მაგალითისათვის, ასურელთა მეფის, ასარხადონის ღვინისმწდე სამეფოს მთავარი მინისტრი იყო. შესაბამისად, ნეემიას მაღალი თანამდებობა ეჭირა სამეფოში და მეფესთან მისვლამდე ღმერთს ევედრებოდა, რომ გამოეყენებინა მისი თავი იუდეაში შექმნილ ვითარებაზე საუბრისას. 
   წაიკითხეთ ნეემ. 2:1-8. რა შედეგი ჰქონდა ნეემიას ლოცვასა და მარხვას? 
  ლოცვაზე პასუხი ნეემიამ ძვ.წ. 444 წელს, დაახლოებით ნისანის თვეში მიიღო, რაც ახლანდელ აპრილის თვეს შეესაბამება. ოთხმა თვემ განვლო მას შემდეგ, რაც ხანანიმ და თანამოძმეებმა ნეემიას აუწყეს საგანგაშო ამბავი იერუსალიმის შესახებ.  ნეემია ოთხი თვის განმავლობაში მარხულობდა და ლოცულობდა და უკვე ეჩვენებოდა, რომ ღმერთს მისი არ ესმის. მაგრამ ღმერთის დრო  ყოველთვის ზუსტია. ღმერთმა მოამზადა მეფე ნეემიას მოსასმენად და კეთილად განაწყო მისი თხოვნისადმი.
   ღვინისმწდეს მისი მოვალეობებისგან განთავისუფლება და მისი სხვა მიწების განმგებლად დანიშვნა ჩვეული პრაქტიკა არ ყოფილა. ღმერთი საუბრობდა ღვინისმწდეს მეშვეობით და მან უკარნახა სპარსეთის მეფე ართახშასთა I-ს, რომ  ნეემია იუდეის მიწის განმგებლად დაენიშნა. დედოფლის მოხსენიება მეტყველებს იმაზე, რომ ეს შესაძლოა კერძო შემთხვევა ყოფილიყო, რადგან დედოფალი ყოველთვის არ ესწრებოდა ოფიციალურ წვეულებებს. ნეემია მაშინათვე არ ახსენებს იერუსალიმს, რათა დაიცვას მეფე წინასწარშექმნილი აზრებისგან, მაგრამ ემოციურად მიმართავს მეფეს პირადი თხოვნით. იმ დროისათვის, როდესაც ის კონკრეტულ ადგილს ასახელებს, მეფის გული უკვე კეთილგანწყობილია. 
   როგორ შეგვიძლია დავინახოთ პარალელი ნეემიას ამ შემთხვევასა და დანიელის შემთხვევას შორის ბაბილონში? რას გვაუწყებს ნეემიას ხასიათის შესახებ ის ფაქტი, რომ მეფე ასე დადებითადაა მისდამი განწყობილი?

ნეემია მიემგზავრება
  ნეემიასთან ერთად მეფემ წერილიც გაუგზავნა სანბალატ ხორონელსა და ტობია ყამონელს – მდინარისგაღმელ განმგებლებს, რათა შეემზადებინა გზა იმ საქმისთვის, რომელიც ნეემიას უნდა შეესრულოებინა. გარდა ამისა, მეფემ უბრძანა ასაფს, სამეფო ტყის მცველს, რომ ნეემიასთვის მიეწოდებინა ქალაქის, კედლებისა და ციხე-სიმაგრის კარიბჭისათვის საჭირო ხე-ტყე. 
  წაიკითხეთ ნეემ. 2:9,10. რას ამბობს ეს მუხლები იმ წინააღმდეგობის შესახებ, რომელიც ნეემიას და ებრაელებს შეხვდებათ?
     ნეემია იერუსალიმში დაახლოებით ძვ.წ. 445-444 წლებში გადმოსახლდა. როგორც ჩანს, ოპოზიცია ჯერ კიდევ მანამდე ყალიბდებოდა, სანამ ნეემია რაიმეს მოიმოქმედებდა, რადგან განმგებლებთან გაგზავნილი თხოვნა განხეთქილებას იწვევს. მართალია ტობია – ებრაული სახელია და ნიშნავს "კეთილია უფალი" (მისი ძის, იეხანანის სახელიც ებრაული იყო და ნიშნავდა "მოწყალეა უფალი"), ის ყამონელთა მმართველი იყო. ამგვარად იერუსალიმი მტრებით იყო გარშემორტყმული: სანბალატი – სამარიის მმართველი ჩრდილოეთით, ტობია – ყამონელთა მმართველი აღმოსავლეთითა და სამხრეთით – გეშემ არაბი, რომელსაც ედომი და მოაბი ჰქონდა დაპყრობილი (იხ. ნეემია 2:18,19). სამწუხაროდ, ამ მხარის ხელმძღვანელებს არ მოსწონდათ ნეემია, რადგან ის ჩაგრულთა "კეთილდღეობაზე" ზრუნავდა. დამშინებლებს არასოდეს ახარებთ მათი წარმატება, ვისაც აშინებენ.
  "თუმცაღა  ნეემია დაცვის თანხლებით გამოჩნდა იერუსალიმში, რაც მის განსაკუთრებულ მისიაზე მეტყველებდა და ამან დააფრთხო წარმართთა ის ტომები, რომლებიც ქალაქის შემოგარენში ცხოვრობდნენ და რომელთა მტრული განწყობაც იუდეველების მიმართ ხშირად დაპირისპირებებისა და შეურაცხყოფის სახეს იძენდა. ამ მტრული შეტაკებების ორგანიზატორები ტომის მეთაურები – სანბალატ ხორონელი, ტობია ყამონელი და გეშემ არაბი იყვნენ. ისინი დაუღალავად ადევნებდნენ თვალ-ყურს ნეემიას ნებისმიერ გადაადგილებას და ყველა შესაძლო ღონეს ხმარობდნენ, რომ ჩაეშალათ მისი გეგმები" (ე. უაითი. მეფეები და წინასწარმეტყველები, გვ. 635).
   სხვა რომელი ბიბლიური ისტორიები შეგიძლიათ გაიხსენოთ, სადაც ღმერთის მიერ მისი ნების შესრულებისკენ მოწოდებულნი ოპოზიციას აწყდებიან? თქვენი პასუხი შაბათს გაუზიარეთ თქვენს ჯგუფს.

ნეემია ემზადება თავისი დავალების შესასრულებლად
   ეჭვგარეშეა, რომ უფალმა განსაკუთრებული დავალების შესრულებისკენ მოუწოდა ნეემიას, მანვე უზრუნველყო მისთვის ყველაფერი, რაც შეიძლებოდა დასჭირვებოდა. ღმერთის აღთქმებით შეიარაღებული და მის მოწოდებაში დარწმუნებული ნეემია განაგრძობდა შრომას. ის ნელ-ნელა და ლოცვით მიიწევდა წინ. სხვა სიტყვებით, იმის მიუხედავად, რომ დარწმუნებული იყო ღმერთის თანდასწრებაში, ყველაფერს მაინც საგულდაგულოდ გეგმავდა. 
  წაიკითხეთ ნეემ 2:11-20. რას აკეთებს ნეემია კედლის აღდგენის პროექტის მოსამზადებლად?
  გაკვეთილები ხელმძღვანელის თვისებების განსავითარებლად:
გაკვეთილი1. ნეემია არავის ეუბნება, რისი გაკეთება ჩაუდო მას ღმერთმა გულში (ნეემ. 2:12). იგი არა მხოლოდ მტრებს, არამედ ებრაელ ხელმძღვანელებსაც არ უმხელს ამას. ის მიდის დაზვერვაზე, რომ შეიტყოს რისი გაკეთებაა საჭირო.
გაკვეთილი 2. სანამ რაიმეს წარადგენს, ნეემია ასრულებს საშიანაო დავალებას და გეგმავს ყველაფერს, რისი გაკეთებაც მოუწევს.
გაკვეთილი3. ძირითადი ამოცანის შესახებ საუბრის დაწყებამდე ნეემია აღწერს, თუ რა მოიმოქმედა ღმერთმა ამ ექსპედიციამდე, შემდეგ კი ამატებს მეფის სიტყვებს. ვიდრე მიძღვნილობას ითხოვდეს – აქეზებს. ის, რომ ებრაელებმა კეთილგანწყობით უპასუხეს მას და მომავალი წინააღმდეგობის მიუხედავად მშენებლობის გაგრძელება გადაწყვიტეს, სხვა არაფერია, თუ არა სასწაული. ნეემიას ლოცვისა და მარხვის მეშვეობით ღმერთმა არა მხოლოდ მეფე, არამედ ებრაელი ხალხიც მოამზადა, რათა ისინი თამამად და გაბედულად გამოხმაურებოდნენ.
წაიკითხეთ ნეემ. 2:19,20. რას გვეუბნება ეს მუხლები ნეემიას რწმენის შესახებ? როგორ დაეხმარა მას შემდეგი მუხლები: რჯლ. 7:9; ფსალმ. 23:1-6; რიცხვ. 23:19? 
    ჩვენი საუბრებიდან გამომდინარე კარგად ჩანს, თუ ვინ ვართ და რისი გვწამს სინამდვილეში. ნეემია, როგორც წესი, ამაღლებულ სიტყვებს წარმოთქვამს. ის არ უშინდება ღმერთის სიტყვების ციტირებას ყველაფერში, რასაც ამბობს და განადიდებს მას მაშინაც კი, როდესაც ადამიანები აბუჩად იგდებენ და დასცინიან. მიუხედავად იმისა, რომ ნეემიამ იცის, თუ როგორ სძულთ იგი მტრებს, ის არ პასუხობს მათ ბოროტებით, არამედ განაგრძობს ღმერთის  დამოწმებას. ნეემია არ უშინდება ღმერთის განდიდებას თავის ურწმუნო თვისტომთა შორის, ისევე, როგორც მრავალი წლის წინ ამას იოსები აკეთებდა  ეგვიპტეში.

შემდგომი გამოკვლევისთვის
  შეისწავლეთ თავი "დიდი შესაძლებლობების მქონე ადამიანი" წიგნიდან "მეფეები და წინასწარმეტყველები", გვ. 628-634.

   ნეემია ლოცვის ადამიანი იყო. "ნეემია ხშირად უშლიდა ღმერთს გულს, წუხდა თავისი ერის გამო. მაგრამ აი, ლოცვის დროს მის გულში გაჩნდა წმიდა გადაწყვეტილება. მან გადაწყვიტა, რომ თუ შეძლებდა მეფის თანხმობის მოპოვებას და მიიღებდა ყველა საჭირო რესურსსა და ხელსაწყოს, მაშინ საკუთარ თავზე აიღებდა იერუსალიმის კედლების აღდგენისა და ისრაელისთვის ეროვნული  ძლიერების დაბრუნების ამოცანას. იგი სთხოვდა ღმერთს, რომ წყალობა მოეპოვებინა მეფის თვალში და მისცემოდა თავისი გეგმის განხორციელების შესაძლებლობა. ‘ხელი მოუმართე შენს მსახურს, - ლოცულობდა ის, - და წყალობა აპოვნინე ამ კაცის წინაშე’. ოთხ თვეს უცდიდა ნეემია შესაფერის მომენტს იმისათვის, რომ თავისი თხოვნა მეფის წინაშე წარედგინა" (ე. უაითი. მეფეები და წინასწარმეტყველები, გვ. 629, 630).
კითხვები მსჯელობისათვის
1. რას ნიშნავს ის ფაქტი, რომ ყველა ბიბლიური გმირი, როგორც ძველ, ისე ახალ აღთქმაში, ყველა, ვისაც ღმერთი მოუწოდებდა, დიდ წინააღმდეგობას აწყდებოდა? რას ნიშნავს ის ფაქტი, რომ ეს თითქმის ყველა შემთხვევაში ასე იყო? ალბათ აჯობებს შეკითხვა ასე დაისვას: რა შემთხვევები შეგვიძლია გავიხსენოთ, სადაც ღმერთი თავისი ნების აღსრულებისკენ მოუწოდებს, მის მქადაგებლებს კი არანაირი წინააღმდეგობა არ შეხვედრიათ? რამ შეიძლება გაგვამხნევოს, რომ არ გაგვიცრუვდეს იმედი, როდესაც ღვთის ნებას ვასრულებთ და ძლიერ წინააღმდეგობებს ვაწყდებით იმის მიღწევისას, რისკენაც უფალმა მოგვიწოდა?
2. წაიკითხეთ ნეემ. 2:18. რას გვეუბნება ეს მუხლი პირადი დამოწმების ძალისა და იმის შესახებ, თუ რაოდენ მნიშვნელოვანი იყო ნეემისთვის თავისი თანამოძმე ებრაელებისგან დადებითი პასუხის მიღება?
3. მეფის დახმარების გარეშე ვერც ეზრა და ვერც ნეემია ვერაფერს ვერ გახდებოდნენ. სხვა სიტყვებით, ღმერთის ეს მსახურნი თანამშრომლობდნენ პოლიტიკურ ხელისუფლებასთან, რომლის წარმომადგენლები წარმართები იყვნენ. რა გაკვეთილის გამოტანა შეგვიძლია აქედან და როგორ შეგვიძლია, ჩვენ, როგორც ეკლესიას, ვითანამშრომლოთ პოლიტიკურ ძალებთან, ვინც არ უნდა იყვნენ ისინი? ამავე დროს, რატომ უნდა იყოს ეკლესია ძალიან ფრთხილი ამგვარ თანამშრომლობაში? 
4. საშაბათო სკოლის ჯგუფში შეისწავლეთ ნეემიას ლოცვა. რა შეგიძლიათ ისწავლოთ აქედან ღმერთთან თქვენი ურთიერთობის გასაღრმავებლად? რას გვასწავლის ეს ლოცვა მიძღვნის, მონანიებისა და აღთქმებზე მინდობის შესახებ?


გაკვეთილი 3 (12-18 ოქტომბერი)
ღმერთის მოწოდება
   გამოსაკვლევი ბიბლიური მუხლები: ეზრ. 7:10; ნეემ. 1:1-11; დან. 9:24-27; დან. 8; რომ. 8:28,29; რომ. 9; გამ. 3, 4.
  სამახსოვრო მუხლი: "კურთხეულ იყოს უფალი, ჩვენი მამების ღმერთი, რომელმაც ეს მეფეს ჩაუდო გულში, რათა შეემკო უფლის სახლი იერუსალიმში" (ეზრ. 7:27).
   მოუწოდებს თუ არა ღმერთი ყოველ ადამიანს კონკრეტული დავალებისკენ? არსებობს თუ არა რაიმე კრიტერიუმი, რომლებითაც განისაზღვრება, ვინ უფრო კვალიფიციურია სხვებთან შედარებით ამა თუ იმ დავალებისთვის? განსხვავდება თუ არა ადამიანის კრიტერიუმები ღვთიურისგან? ჩვენი უმეტესობა ალბათ დადებით პასუხს გასცემდა, განსაკუთრებით ბოლო ორ შეკითხვაზე. არის შემთხვევები, როდესაც ღმერთი აკადემიური განათლებით ან გამოცდილებით გვამზადებს კონკრეტული ამოცანისთვის. სხვა შემთხვევებში ის მსახურებისთვის გვირჩევს მხოლოდ იმიტომ, რომ თვინიერნი ვართ და მზად ვართ ამისთვის. თუმცა, ყოველთვის როდია ადვილი იმის გაგება, თუ რა არის ღვთიური მოწოდება ჩვენს ცხოვრებაში. მიუხედავად ამისა, ბიბლია სავსეა იმ ადამიანების ისტორიებით, რომლებიც ღმერთმა აირჩია და კონკრეტული დავალება დააკისრა. 
  საინტერესოა, რომ ეზრა და ნეემია დიდ მონდომებას ამჟღავნებდნენ ღმერთის დავალების  შესრულებაში: მათ უნდა აღედგინათ ის, რაც ნანგრევებად იყო ქცეული. თუმცა ცვლილებები ამ შემთხვევაში სხვადასხვა ამოცანასთან არის დაკავშირებული. მათ უნდა დაებრუნებინათ ისრაელის ერი იერუსალიმში და აღედგინდათ ქალაქი და ტაძარი, ამავე დროს, მათ უნდა ესწავლებინათ ხალხისთვის ღმერთის მცნებები, უპირველეს ყოვლისა კი მიეყვანათ ისინი მასთან პირად ურთიერთობებამდე. 

ეზრასა და ნეემიას მოწოდება
    შეიძლება ითქვას, რომ ეზრას არჩევას არაერთი მიზეზი ჰქონდა: (1) ის მზად იყო წასასვლელად, (2) ის იყო ლიდერი (3) ის იყო გამოცდილი მწიგნობარი და მასწავლებელი. არსებობს კიდევ დამატებითი მიზეზები, რომლებიც შეიძლება გამოვარჩიოთ, თუმცა ერთი ბიბლიური  მუხლი ალბათ საუკეთესოდ ხსნის, თუ რატომ დაევალა ეს საქმე მაინც და მაინც ეზრას.
  რა არის ნათქვამი ეზრას შესახებ ეზრ. 7:10-ში? როგორ "იდვა გულს" ეზრამ "უფლის რჯულის ძიება" და მისი შესრულება?
   ებრაული სიტყვა "კუნ", რომელიც თარგმნილია, როგორ "გულს იდვა", აღნიშნავს "მომზადებას, განწყობას, დაწესებას, განმტკიცებას, გამაგრებას", ამიტომ ამ მტკიცების ჭეშმარიტი არსი , როგორც ჩანს, ის არის, რომ ეზრამ განამტკიცა თავისი გული, თავის გულში გადაწყვიტა, რომ ეძია ღმერთი.
   იერუსალიმში გადმოსახლების შემდეგ ეზრამ საკუთარი მაგალითით აჩვენა, რას ნიშნავს მიუძღვნა თავი ღმერთს. იერუსალიმში ის 13 წლის განმავლობაში ასწავლიდა ხალხს ღმერთის სიტყვას. შესაძლოა მას ეჩვენებოდა, რომ ამ 13 წლის განმავლობაში არაფერი იცვლებოდა, მაგრამ მშენებლობის დასრულების შემდეგ ხალხი არა იძულებით, არამედ საკუთარი სურვილით შეგროვდა სადღესასწაულო შეკრებაზე. ეზრასგან მოსმენილი ღმერთის სიტყვა განმტკიცდა მათ გულებში.
   რატომ მოხდა ნეემიას არჩევა? წაიკითხეთ ნეემ. 1:1-11.
  ნეემიამ ღმერთისა და ხალხს მიუძღვნა თავისი გული. ის შეშფოთდა, როდესაც შეიტყო, რომ იერუსალის აღდგენა შეჩერდა. ეზრას მსგავსად, ისიც იმდენად მიძღვნილი იყო საქმისდამი, რომ მანაც საკუთარ თავზე აიღო შესასრულებელი სამუშაოები. ღმერთმა უპასუხა მათ ლოცვებსა და სურვილებს. ზოგჯერ ჩვენ მიგვაჩნია, რომ ის, რისი კეთებაც ყველაზე მეტად გვიყვარს, ღმერთისგან არ შეიძლება იყოს, იმიტომ რომ ღმერთი ყოველთვის მარტო რთულ დავალებებს გვიგზავნის, რომელთა შესრულების სურვილიც კი არ გვაქვს. მაგრამ თუ ღმერთთან ვართ, მაშინ რაიმეს კეთების სურვილი ხშირ შემთხვევაში სწორედ მისგან მომდინარეობს. ღმერთს სურს, რომ მის მისიას ენთუზიაზმით ვასრულებდეთ.
 განგიცდიათ თუ არა სიხარული იმისგან, რომ ღმერთმა თქვენი საყვარელი საქმის შესრულებისკენ მოგიწოდათ?

წინასწარმეტყველური დრო
  ამ კვარტლის პირველ გაკვეთილში გავიგეთ, რომ ღმერთმა მოუწოდა ზერუბაბელს (დაახლოებით ძვ.წ. 538 წ.) და ეზრას (ძვ.წ. 457 წ.) განსაკუთრებული მსახურებისკენ. მეორე გაკვეთილში ჩვენ განვიხილეთ ნეემიას მოწოდება (ძვ.წ. 444 წ.). ჩვენ უნდა გვესმოდეს, რომ ასეთი იყო ღვთის განგება. ასე მაგალითად, ზერუბაბელს უნდა შეესრულებინა ღმერთის მიერ განსაზღვრული დავალება იერემიას წინასწარმეტყველების პასუხად, რომელიც 70 წლიანი ტყვეობის დასრულებას შეეხებოდა. 
  რომელ წელს მოხდა ეზრას მოწოდება მსახურებისკენ? ეს მოხდა იმავე წელს, როდესაც მეფე ართახშასთამ გამოსცა თავისი ბრძანება. რით არის ეს თარიღი მნიშვნელოვანი წინასწარმეტყველებაში? დან. 9:24-27.
  დანიელ წინასწარმეტყველის წიგნში, 9:25-ში ნათქვამია, რომ "იერუსალიმის აღდგენისა და აშენების ბრძანების გამოსვლიდან ცხებულამდე, წინამძღვრამდე, იქნება შვიდი შვიდეული და სამოცდაათი შვიდეული". ამ წინასწარმეტყველების ბოლო შვიდეული, ან ბოლო კვირა, მოხსენიებულია დან. 9:27-ში. რადგანაც ერთი კვირა შვიდი დღისაგან შედგება, მაშასადამე წინასწარმეტყველური კვირა შვიდ წელიწადს უდრის (იხ. რიცხვ. 14:34, ეზრ. 4:5,6). შესაბამისად, ამ წინასწარმეტყველებაში საუბარია 70 წინასწარმეტყველურ კვირაზე, რაც 490 წელს უდრის. ჩნდება შეკითხვა: როდიდან იწყება 70 წინასწარმეტყველური კვირის ათვლა? ბიბლიურ მუხლებში ნათქვამია, რომ ათვლა იწყება იმ დროიდან, როდესაც გამოიცემა ბრძანება იერუსალიმის აღდგენის შესახებ.
   ებრაელთა უფლებების აღდგენასთან დაკავშირებით სულ 3 დეკრეტი გამოიცა. მსგავს განკარგულებებს კიროსი, დარიოსი და ართახშასთა გამოსცემდნენ. მაგრამ მხოლოდ ერთი, კერძოდ კი ართახშასთას განკარგულება შეიცავს ბრძანებას თვით ქალაქ იერუსალიმის აღდგენის შესახებ. და მხოლოდ ის უკავშირდება ღმერთის განდიდებას მისი ჩარევისთვის (ეზრ. 7:27,28).
   ჩვენ 70 კვირიანი წინასწარმეტყველური პერიოდის ათვლას ძვ.წ. 457 წლიდან,  როგორც ეზრ. 7:7-26-შია ნათქვამი – ართახშასთას მეფობის მე-7 წლიდან ვიწყებთ.  გარდა ამისა, რადგანაც დან. 8:14 მიხედვით ძვ.წ. 457 წელი ასევე 2300 საღამოსა და დილის შესახებ წინასწარმეტყველების დასაწყისია, (იხ. ხვალინდელი გაკვეთილი). გამოდის, რომ მოცემული განკარგულება ამ ორივე წინასწარმეტყველების ათვლის წერტილია. 70 შვიდეული ჩვ.წ. 34 წელს მთავრდება, ამ დროს დაიწყო სახარების ქადაგება წარმართებში (რაც ადრეული ეკლესიის დევნით და სტეფანეს მოწამეობრივი სიკვდილით აღინიშნა). ჩვ.წ. 31 წელი ბოლო კვირის შუა პერიოდია. ამ დროს მოკვდა იესო ჯვარზე. 
  კიდევ ერთხელ წაიკითხეთ წინასწარმეტყველება დან. 9:24-ში. როგორ მიუთითებს ის ასეთი საოცარი სიზუსტით იესოს მსახურებაზე? როგორ შეუძლია ამ წინასწარმეტყველებას ჩვენი რწმენის განმტკიცება?

70 შვიდეული და 2300 საღამო და დილა
  სიტყვა "დადგენილი", რომელიც მოყვანილია დან. 9:24-ში - "სამოცდაათი შვიდეულია დადგენილი", - სიტყვასიტყვით ნიშნავს: "სამოცდაათი კვირაა ჩამოჭრილი". მართალია სიტყვა, რომელიც თარგმნილია "დადგენილად", ბიბლიაში არსად არ გამოიყენება, მაგრამ მას ხშირად ვხვდებით ებრაულ ლიტერატურაში და ის ნიშნავს დიდისაგან რაიმე ნაწილის ჩამოჭრას. რადგან დანიელის მე-8 თავი შეიცავს წინასწარმეტყველებას 2300 საღამოსა და დილის შესახებ, რომელთა ათვლის წერტილიც არ არის მითითებული, მაშინ ლოგიკური იქნებოდა გვევარაუდა, რომ როდესაც მომდევნო თავში (იხ. დან. 9) საუბარია "დადგენილი" ან "ჩამოჭრილი" 490 წლის შესახებ, ისინი შეიძლება მხოლოდ წინამდებარე თავში მოხსენიებულ 2300 წინასწარმეტყველურ წელს ჩამოეჭრას.  ბოლოს და ბოლოს, სხვა რა გზით შეიძლება რაღაც პერიოდს ასე ვუწოდოთ, თუ არა  მასზე უფრო ხანგრძლივი პერიოდისაგან მისი "ჩამოჭრით"?
წაიკითხეთ დან. 8. ხილვის რა ნაწილი იყო დამალული? (იხ. დან. 8:14,26,27).
  არსებობს არაერთი მიზეზი იმისა, თუ რატომ არის 70 კვირის შესახებ წინასწარმეტყველება დან. 9:24-27-დან  და 2300 საღამოსა და დილის შესახებ წინასწარმეტყველება დან. 8:14-დან ერთმანეთთან დაკავშირებული.
1. ორივე დროითი წინასწარმეტყველებაა.
2. მათ აკავშირებს სპეციფიკური ტერმინოლოგია "ხილვა" და "მიხვედრა" (იხ. დან 8:26, 27 და 9:23).
3. წინასწარმეტყველებათა ორივე განმარტება გაბრიელის მიერ არის მოწოდებული (იხ. დან. 8:16 და 9:21).
4. ხილვის ერთადერთი ნაწილი, რომელიც არ განიმარტება დან. 8-ში, არის წინასწარმეტყველება 2300 საღამოსა და დილის შესახებ (ზოგჯერ მათ თარგმნიან, როგორც "დღეებს") დან. 8:14-ში.
5. დანიელ წინასწარმეტყველის წიგნის მე-8 თავი შეიცავს  ხილვას და მის ნაწილობრივ განმარტებას, მაშინ, როდესაც მე-9 თავში მხოლოდ განმარტებაა მოყვანილი. ამ შემთხვევაში ერთადერთი ნაწილი მე-8 თავისა, რომელსაც არ აქვს განმარტება, არის წინასწარმეტყველება 2300 საღამოსა და დილის შესახებ დან. 8:14-დან. ეს სწორედ ის ნაწილია ხილვისა, რომელიც გაუგებარი აღმოჩნდა დანიელისთვის (იხ. დან. 8:29).
  ეზრას წიგნში წარმოდგენილი ინფორმაცია ავსებს ყველა იმ ნაწილს, რომელიც დანიელის წიგნის წინასწარმეტყველებებს აკლია, კერძოდ კი იგულისხმება ისტორიული ათვლის წერტილი იმ წინასწარმეტყველური პერიოდისა, რომელიც უკავშირდება ქრისტეს მიწიური ცხოვრების უმნიშვნელოვანეს ასპექტებს და მისი, როგორც ჩვენი შუამდგომელის მსახურებას.

ღმერთის არჩევანი
   ბევრს საუბრობენ იმის შესახებ, თუ როგორ აგვირჩია ან როგორ მოგვიწოდა ღმერთმა მსახურებისკენ. არსებობს სხვადასხვა მოსაზრება ამ მოწოდების მნიშვნელობაზე. რას ამბობს ბიბლია ჩვენი მოწოდების შესახებ?
   წაიკითხეთ რომ. 8:28,29. რისკენ მოგვიწოდებს ღმერთი? რისთვის აგვირჩია მან?
   ეს მონაკვეთი კონკრეტულად ამტკიცებს, რომ ღმერთმა წინასწარ განუსაზღვრა ადამიანებს მისი ძის ხატების მსგავსად ყოფნა. ეს სულაც არ ნიშნავს იმას, რომ ღმერთმა წინასწარ განგვისაზღვრა ან გადარჩენა, ან დასჯა და რომ ჩვენ არ შეგვიძლია ამ საკითხში არჩევანის გაკეთება. სხვა სიტყვებით რომ ვთქვათ, რჩეულობა განკუთვნილია ჩვენი გარდაქმნისათვის. ჩვენ უნდა შევიცვალოთ, რათა ავირეკლოთ ღვთის ძის ხატება. ამ გარდაქმნას მომდევნო მუხლიც გვპირდება (იხ. რომ. 8:30). პავლე, ამ წერილის ავტორი, ამტკიცებს, რომ ღმერთი ამართლებს (მართლებად აქცევს) და განადიდებს (განწმენდს) მათ, ვისაც მოუწოდებს. ამგვარად, ჩვენ კი არ ვახორციელებთ ცვლილებებს, არამედ ღმერთი გვპირდება, რომ გარდაგვქმნის საკუთარი ძალით.
   წაიკითხეთ რომ. 9. ღმერთის რომელი მოწოდებაა აღწერილი ამ თავში?
    რომაელთა მე-9 თავში პავლე საუბრობს იმის შესახებ, რომ ღმერთი კონკრეტული ამოცანისთვის გამოგვარჩევს. ისრაელიანები არჩეული იყვნენ იმისთვის, რომ წუთისოფლისთვის მიეტანათ კეთილი უწყება ღმერთის შესახებ. ფრაზას "შევიყვარე მე იაკობი, ხოლო ესავი შევიძულე" (რომ. 9:13) ჩვეულებრივ არასწორად იგებენ და სავსებით არ ნიშნავს იმას, რომ ღმერთს ძმებიდან მხოლოდ ერთი უყვარდა. თუმცა პავლე ამ მონაკვეთის კონტექსტში ამბობს, რომ იაკობი იყო რჩეული და არა ესავი. რისთვის აირჩია ღმერთმა იაკობი? გამხდარიყო ისრაელიანთა მამა. მაშასადამე, ღმერთს არჩევის ორი ტიპი აქვს. პირველი, ღმერთი ირჩევს თითოეულ ჩვენგანს ხსნისათვის და სურს, რომ გარდავიქმნათ იესოს ხატებაში. და მეორე, ღმერთი ირჩევს სხვადასხვა ადამიანს კონკრეტული დავალებების შესასრულებლად. 
   რატომ უნდა გვანიჭებდეს იმედს იმის ცოდნა, რომ ჩვენ განკუთვნილი ვართ ხსნის მიღებისთვის? ნიშნავს თუ არა ეს იმას, რომ ჩვენი არჩევანი არ მოქმედებს იმ გადარჩენის დაკარგვაზე, რომელსაც ღმერთი გვთავაზობს?

ჩვენი პასუხისმგებლობა
     მიუხედავად იმისა, რომ  თითოეული ჩვენგანი მოწოდებულია ღვთისაგან, ჩვენ  გვაქვს ამ მოწოდების მიღების ან უარყოფის თავისუფლება. ასევე  თავისუფალნი ვართ, რომ მივიღოთ ან უარვყოთ ხსნა, რომელსაც ღმერთი ყველას სთავაზობს. ღმერთს შეუძლია შეგვიქმნას კონკრეტული მდგომარეობა, ჩვენ კი თავისუფალი ვართ უარი ვთქვათ მისი მოთხოვნების შესრულებაზე. დიახ, მას სურს, რომ შევასრულოთ მისი  საქმეები და მოგვიწოდებს, რომ დავემსგავსოთ მას. ღმერთი გამოგვარჩევს კონკრეტული ამოცანის შესასრულებლად და ეს მის მიერ ჩვენი ხსნის გეგმის ნაწილია. როდესაც ვაკეთებთ იმას, რისკენაც ის მოგვიწოდებს, საკუთარი ცხოვრებით ვამტკიცებთ ღმერთის მოცემული ხსნის რეალურობას. 
   მეფე საული მოწოდებული იყო, რომ დაეკავებინა სამეფო ტახტი. სამწუხაროდ, დაკისრებული მოვალეობის მიუხედავად, საულმა არ მიუძღვნა  თავისი გული ღმერთს. ის ფაქტი, რომ ადამიანი რაიმე განსაკუთრებულისკენაა მოწოდებული ღმერთის მიერ, არ ნიშნავს იმას, რომ ეს ადამიანი აუცილებლად მიიღებს ღმერთს. განმსაზღვრელი ფაქტორი აქ ჩვენი თავისუფალი ნებაა და თუ ჩვენ არ გავყვებით ღმერთის ხელმძღვანელობას, ყველაფერს დავკარგავთ. 
   წაიკითხეთ გამ. 3 და 4. რას გვასწავლის ეს ნაწყვეტი ღმერთის წინაშე პასუხისგებლობაზე იმ დავალებისთვის, რომელიც გვაკისრია? 
   ჩვენი პასუხი შეიძლება ჰგავდეს  ან ეზრას და ნეემიას პასუხს, რომელთაც არანაირი ეჭვი არ გასჩენიათ, ან მოსეს პასუხს, რომელსაც საწინააღმდეგო აზრი და გამართლებები ჰქონდა. საბოლოოდ, მოსე გამოეხმაურა მოწოდებას. ის ეწინააღმდეგებოდა და ამტკიცებდა, რომ არ არის საკმარისად კარგი ამ დავალებისთვის, არ უჭირავს მნიშვნელოვანი თანამდებობა. თვლიდა, რომ ფარაონი არ  მოუსმენდა მას. იგი ღელავდა იმაზეც, რომ ებრაელებს შეეძლოთ არ ერწმუნათ მისი სიტყვები ან სულაც არ მოესმინათ მისთვის, და ყველა ძალისხმევა ფუჭი აღმოჩნდებოდა. ამას გარდა, ის ჩიოდა, რომ არ გააჩნია განსაკუთრებული კვალიფიკაცია და საჭირო უნარ-ჩვევები: "ბაგემძიმე და ენამძიმე ვარ" (გამ. 4:10). საბოლოო ჯამში კი იგი ღმერთს სთხოვს, რომ სხვა გაგზავნოს მის ნაცვლად. და მაინც, როდესაც ვეცნობით მოსეს ისტორიას, ვხედავთ, რამდენად ძლიერი გახდა ეს ხელმძღვანელი, მიუხედავად თავისი შეცდომებისა. მოსე იყო ის, ვინც კეთილსინდისიერად შეასრულა ის, რაც უფალმა დაავალა. 
   ჩვენ მიერ მოყვანილი რომელი გამართლებები გვიშლის ხელს უფლის დავალების შესრულებაში?

შემდგომი გამოკვლევისათვის
   ყურადღებით წაიკითხეთ 70 შვიდეულის წინასწარმეტყველებასთან და ისტორიაში მის აღსრულებასთან დაკავშირებული თავები წიგნიდან "მეფეები და წინასწარმეტყველები".
   "წინასწარმეტყველებაში ნათლად არის მითითებული ქრისტეს მოსვლის პერიოდი, მისი ცხება სულიწმიდით, მისი სიკვდილი და სახარების წარმართებში ქადაგება. ებრაელ ხალხს მიცემული ჰქონდა შესაძლებლობა ამ წინასწარმეტყველებათა შეცნობისა და იესოს მისიაში მათი აღსრულებისათვის თვალ-ყურის დევნებისა. ქრისტე თავის მოწაფეთ მიუთითებდა წინასწარმეტყველებათა შესწავლის მნიშვნელობაზე. დანიელის წინასწარმეტყველებაზე დაყრდნობით, რომელიც ამ პერიოდს ეხებოდა, მან თქვა: "წამკითხველმა გაიგოს" (მათ. 24:15), მკვდრეთით აღდგომის შემდეგ იესომ მოწაფეებს განუმარტა "ყველა წინასწარმეტყველიდან" და "ყოველ წერილში მის შესახებ ნათქვამი" (ლუკ. 24:27). თვითონ მაცხოვარი საუბრობდა და ასწავლიდა  წინასწარმეტყველებაზე დაყრდნობით. "მათში მყოფი ქრისტეს სული… უმოწმებდა ქრისტეს ტანჯვას და ტანჯვის შემდგომ დიდებას" (1პეტრ. 1:11)  (ე. უაითი. "ქრისტე წუთისოფლის იმედი", გვ. 168). 
კითხვები მსჯელობისათვის:
1.	დაფიქრდით იმ იდეაზე, თუ როგორ მოგიწოდებთ ღმერთი, რომ გააკეთოთ ის, რაც მოგწონთ. რომელი პრინციპებია აუცილელებია იმისათვის, რომ დარწმუნებული ვიყოთ ღმერთის ნების შესრულებაში და არა უბრალოდ საყვარელი საქმის კეთებაში? 
2.	წაიკითხეთ იონას ისტორია იმის შესახებ, თუ როგორ გამოეხმაურა იგი ღმერთის მოწოდებას თავის ცხოვრებაში. რა გაკვეთილების გამოტანა შეგვიძლია მისი ცხოვრებიდან? ამავე დროს, შეადარეთ იონას მოწოდება პავლეს მოწოდებას (იხ. საქმე. 9:1-20). რა არის ძირითადი განსხვავება?
[bookmark: _GoBack]3.	"იუდას ისტორია არის ამბავი იმ ადამიანის ცხოვრების სამწუხარო დასასრულის შესახებ, რომელსაც შეეძლო ღვთის დიდებით შემოსილიყო. იუდა რომ იერუსალიმში თავისი უკანასკნელი მოგზაურობისას მომკვდარიყო, შესაძლოა დარჩენილიყო თორმეტთაგან ერთ-ერთ მოციქულად და დანარჩენები, ალბათ, დამწუხრდებოდნენ მის გამო" (ე.უაითი, "ქრისტე წუთისოფლის იმედი", გვ. 716). დაფიქრდით იუდა ისკარიოტელის ისტორიაზე. იყო თუ არა ის მოწოდებული გაეცა იესო? თუ კი, მაშინ რამდენად სამართლიანია ეს? როგორ გავუგოთ იუდას და როგორ გავიაზროთ ის შესაძლებლობები, რომლებიც მას გააჩნდა? შეადარეთ ისინი მისი სიცოცხლის დასასრულს. რა შეგვიძლია ვისწავლოთ მისი ისტორიიდან იმასთან დაკავშირებით, თუ რა ძალა გააჩნია თავისუფალ ნებას ჩვენს ცხოვრებაში?

გაკვეთილი 4 (19-25 ოქტომბერი)
წინააღმდეგობის პირისპირ
  გამოსაკვლევი ბიბლიური მუხლები: ეზრ. 4:1-5; 2კორ. 6:14; ეზრ. 5:1-5; ანგ. 1; ეზრ. 4:6-24; ნეემ. 4; ნეემ. 6:1-13.
  სამახსოვრო მუხლი: "და მათი ღვთის თვალი იყო იუდაელთა უხუცესებზე, და არ შეუწყვეტიათ სამუშაო, ვიდრე დარიოსს არ შეატყობინეს ამბავი და საპასუხო წერილი არ მიიღეს ამ საქმეზე" (ეზრ. 5:5).
   მე-3-დან მე-6-ს ჩათვლით – ეზრას წიგნის ეს თავები შედგენილია თემატურად და მოიცავს ტაძრის აღდგენის შეწინააღმდეგების განსხვავებულ ისტორიულ პერიოდებს. ასეთი თემატური მიდგომის გაცნობიერება დაგვეხმარება ზოგადი თემის გაგებაში.
   პირველად ეზრას სახელი ეზრ. 7:1-შია ნახსენები. ძვ.წ. 457 წელს მის გამოჩენასთან ერთად ყველაფერი იცვლება და ქალაქი იერუსალიმი საგრძნობლად იწყებს გარდაქმნას. ცამეტი წლის შემდეგ გამოჩნდა ნეემია (ძვ.წ. 444 წელს ართახშასთას ბრძანების თანახმად), და კედლის მშენებლობა, როგორც იქნა, დასრულდა. ინტენსიური დაპირისპირებების მიუხედავად, სამუშაო 52 დღეში დასრულდა (იხ. ნეემ. 6:15).
   ღვთის საქმესთან დაპირისპირება საკმაოდ ვრცელი თემაა ეზრასა და ნეემიას წიგნებში; ამიტომ გასაკვირი არ არის, რომ ტაძრისა და იერუსალიმის აღდგენამ ხელი შეუწყო ოპოზიციის წარმოქმნასა და დევნას. ახლანდელ დროშიც, ჩვენი ადგილის მიუხედავად, უფლის საქმე ყოველთვის აწყდება წინააღმდეგობებს. სატანა ყოველ ღონეს ხმარობს იმისათვის, რომ სახარება სწრაფად ვერ გავრცელდეს, რადგან ეს საფრთხეს უქმნის მის ხელმწიფებას. ეზრასა და ნეემიას წიგნების მიხედვით, როგორ გაუმკლავდნენ იუდეველები წინააღმდეგობას? 

კვირადღე                                                                                                                                       20 ოქტომბერი
წინააღმდეგობა იწყება
   წაიკითხეთ ეზრ. 4:1-5. როგორ ფიქრობთ, რატომ თქვეს იუდეველებმა უარი ტაძრის მშენებლობაში სხვა ხალხების მხრიდან დახმარებაზე? 
   ერთი შეხედვით, დახმარების შემოთავაზება კეთილმეზობლურ საქმეს ჰგავდა, მაშ რატომ უნდა თქვა უარი მის მიღებაზე? რაღაც გაგებით ამ კითხვას თვითონ ბიბლიური მუხლები პასუხობს. მათ დასახმარებლად "მოწინააღმდეგეები" მივიდნენ. მოწინააღმდეგეები (მტრები)? ეს უკვე აშკარა მითითებაა იმაზე, თუ რატომ ჰქონდათ ისრაელიანებს ასეთი რეაქცია. 
   რატომ ეწოდებათ მათ "მოწინააღმდეგეები"? 4მეფ. 17:24-41 განმარტავს, რომ ჩრდილოეთის სამეფოდან ისრაელიანთა განდევნის შემდეგ ეს ხალხები სხვა ერებიდან გადმოსახლდნენ სამარიასა და მიმდებარე ტერიტორიებზე. ასურელთა მეფემ იქ მღვდლები გაგზავნა, რათა ესწავლებინათ ახალმოსახლეთათვის, თუ როგორ უნდა ეცათ თაყვანი იმ მიწების ღმერთის, ანუ ისრაელის ღმერთისათვის. ამავე დროს მოქმედი რელიგია წარმართთა ღმერთების თაყვანისცემასაც მოიაზრებდა. ებრაელები შიშობდნენ, რომ მოხდებოდა ამ  რელიგიისა და სატაძრო მსახურების აღრევა. შესაბამისად, საუკეთესო და ყველაზე სწორი ამ შემთხვევაში სწორედ ის იყო, რაც მათ გააკეთეს: უარი განაცხადეს დახმარებაზე. 
   ასევე უნდა გვახსოვდეს, თუ როგორ დაიწყო ყველაფერი. ღვთის ერის მთელი ისტორია – ეს არის მუდმივი კომპრომისი გარშემომყოფ წარმართ ხალხებთან და სწორედ ამან გამოიწვია ტაძრის დანგრევა და ტყვეობა. სავარაუდოდ, ტაძრის აღდგენისას გარშემომყოფ ხალხებთან დაახლოება მათ ყველაზე ნაკლებად სურდათ. 
   ამ მუხლებიდან კიდევ რა გვიჩვენებს, რომ ეს სწორი არჩევანი იყო? ეზრ. 4:4,5.
    დაუკვირდით, როგორ მარტივად შეეძლოთ მათ, რომ ეპოვათ გამართლება დახმარების მიღებისთვის. რას ნიშნავს 2კორ. 6:14 ამ კონტექსტში?

ორშაბათი                                                                                                                                     21 ოქტომბერი
წინასწარმეტყველთა მხარდაჭერა
   სამწუხაროდ, ეზრ. 4-6 თანახმად, წინააღმდეგობამ, რომელსაც ებრაელები აწყდებოდნენ გარშემომყოფების მხრიდან, დააშინა ისინი და დაუკარგა მათ ტაძრის მშენებობის გაგრძელების სურვილი.
   როგორც აქამდე აღინიშნა, ეზრ. 4:6-6:22-ში მოვლენები ქრონოლოგიური თანმიმდევრობით  არ არის ჩაწერილი. ამიტომ პირველად მე-5 თავს განვიხილავთ.
   წაიკითხეთ ეზრ. 5:1-5. რატომ აგზავნის ღმერთი თავის ხალხთან წინასწარმეტყველებს ანგიასა და ზაქარიას? როგორია მათი წინასწარმეტყველების შედეგი?
   ებრაელები გაჩერდნენ, რადგან შეეშინდათ. მაგრამ ტაძრისა და ქალაქის აღსადგენად ისინი ღმერთმა გაგზავნა სამშობლოში და მას თავისი გეგმა ჰქონდა. რადგან ებრაელებს ეშინოდათ, ღმერთს რაიმე უნდა ეღონა მათ მხარდასაჭერად. ამიტომ ღმერთმა მოუხმო ორ წინასწარმეტყველს. ადამიანთა წინააღმდეგობა ღმერთს არ აჩერებს; თუნდაც ებრაელებმა გამოიწვიეს ეს წინააღმდეგობა, ღმერთმა მაინც არ მიატოვა ისინი. იგი შრომობდა წინასწარმეტყველთა მეშვეობით, რათა ბიძგი მიეცა ებრაელებისთვის, რომ ემოქმედათ. 
   წაიკითხეთ ანგია 1. რა უწყებაა აქ ებრაელებისთვის და რა შეიძლება აქედან სასარგებლო აღმოჩნდეს ჩვენთვის?
   "ანგია და ზაქარია წინასწარმეტყველების მოწოდება ხალხის კრიზისიდან გამოყვანის მიზნით მოხდა. მათ მღელვარებით გადასცეს ერს მისი ასეთი სავალალო მდგომარეობის მიზეზი. წინასწარმეტყველებმა განუცხადეს ხალხს, რომ ისინი ვერ მოიპოვებენ მატერიალურ კეთილდღეობას, იმიტომ რომ ღმერთის ინტერესებს არ აყენებენ პირველ ადგილას. ისრაელიანებს რომ თაყვანი ეცათ, სათანადო პატივი და თავაზიანობა მიეგოთ მისთვის და პირველ რიგში მისი სახლი რომ აღედგინათ, მაშინ ის მათ შორის დაივანებდა და აკურთხებდა მათ" (ე. უაითი. წინასწარმეტყველები და მეფეები, გვ. 573,574).
  
 სამშაბათი                                                                                                                                          22 ოქტომბერი
სამუშაოს შეჩერება
  რა გააკეთეს "მტრებმა", რომ შეეჩერებინათ სამუშაოები იერუსალიმში? ეზრ. 4:6-24
   "იმ ქვეყნის ხალხი"  ებრაელებისა და მათი სამუშაოების წინააღმდეგ ბრალდებებით მიმართავდა ჯერ დარიოსს (იხ. ეზრ. 5; 6), შემდეგ კი მეფეებს - ქსერქსეს (ახაშვეროში) და ართახშასთას. ისინი აკეთებდნენ ყველაფერს, რაც შეეძლოთ, რათა შეეჩერებინათ იერუსალიმში მიმდინარე სამუშაოები. 
   გარშემომყოფი ერები ამტკიცებდნენ, რომ ქალაქის აღდგენის შემთხვევაში მეფე დაკარგავდა მასზე თავის ძალაუფლებას, რადგან წარსულში იერუსალიმი ყოველთვის აჯანყების ადგილი იყო. სამწუხაროდ, მეფე ართახშასთამ მიიჩნია, რომ ებრაელები მხოლოდ დამოუკიდებლობის მოპოვების და შესაბამისად, კონფრონტაციის გამოწვევის სურვილით აშენებდნენ ქალაქს. მან გასცა ბრძანება სამუშაოების შეჩერების შესახებ და გაგზავნა ჯარი, რათა თავიდან აეცილებინა მომდევნო მშენებლობა. ამ ძალისმიერმა მეთოდმა ღმერთის საქმის შეჩერება გამოიწვია. 
   წაიკითხეთ ეზრ. 4:23,24. რატომ შეწყვიტეს ებრაელებმა მშენებლობა? განა არ იცოდნენ, რომ ქალაქის აღდგენა ღმერთის სურვილი იყო? რა იქცა მათთვის გადაულახავ წინაღობად?
   როგორც ჩანს, ებრაელები აცნობიერებდნენ, რომ ქალაქისა და ტაძრის აღდგენისკენ მათ ღმერთი მოუწოდებდა, მაგრამ ძლიერმა ოპოზიციამ დააფრთხო ისინი. შესაძლოა ისინი იგონებდნენ სხვადასხვა გამართლებას, მაგალითად: "ახლა ამისთვის შესაფერისი დრო არ არის" ან "ჩვენ მიერ ამ საქმის კეთება რომ ნამდვილად ყოფილიყო ღმერთის სურვილი, ის მოგვცემდა კიდეც ამის საშუალებას" ან "იქნებ საერთოდ არც უნდა დავბრუნებულიყავით აქ". ჩვენ მიდრეკილი ვართ დავსვათ კითხვები და ეჭვი შევიტანოთ ღმერთის წინამძღოლობაში მაშინვე, როგორც კი ნებისმიერი სახის  წინააღმდეგობა ხელს შეგვიშლის იმის შესრულებაში, რისკენაც  ღმერთმა მოგვიწოდა. ჩვენ მარტივად შეგვიძლია საკუთარი თავის იმაში დარწმუნება, რომ შევცდით. შიშს შეუძლია გონება გაგვითიშოს და იმის ნაცვლად, რომ ღმერთის ძლიერებაზე გავამახვილოთ ყურადღება, ჩვენ სასოწარკვეთილებასა და უძლურებას მივეცემით ხოლმე. 
   განგიცდიათ თუ არა რაიმე მსგავსი? გქონიათ თუ არა შემთხვევა, როდესაც დარწმუნებული იყავით იმაში, რომ ღმერთმა მოგიწოდათ ამა თუ იმ საქმის შესრულებისკენ, დროთა განმავლობაში კი ეჭვებმა შეგიპყრეს? (მაგალითისთვის, დაფიქრდით იოანე ნათლისმცემელზე). რა გასწავლათ იუდეველების მიერ განცდილმა? 

ნეემია ზომებს მიმათავს (ძვ.წ. 444 წ.)
   წაიკითხეთ ნეემ. 4. რა გააკეთეს ებრაელებმა ნეემიას ხელმძღვანელობით ოპოზიციასთან დასაპირისპირებლად? რატომ იყო მათთვის მნიშვნელოვანი მომზადებულიყვნენ ბრძოლისთვის და არა ის, რომ მხოლოდ პასიურად ერწმუნათ, რომ ღმერთი დაიცავს მათ?
   მშენებლობის შეჩერების შემდეგ ხალხმა კვლავ განაგრძო მუშაობა. ხალხი ლოცულობდა, ნეემიამ კი აქტიური დაცვა შექმნა. ადამიანები დღისითაც და ღამითაც შრომობდნენ, რათა მზად ყოფილიყვნენ ნებისმიერი მოულოდნელი შეტევისთვის. იმისათვის, რომ ყველა ოჯახი ყოფილიყო მზად ბრძოლისათვის, ნეემიამ კედლის გარშემო შეიარაღებული დაცვა შექმნა. მან მთელი ერი ორ ჯგუფად გაყო: ერთი ნაწილი მუშაობდა, ხოლო მეორეს იარაღი ეპყრა ხელთ. ასევე შეიმუშავეს სპეციალური განლაგება მათთვის, ვინც გალავანზე მუშაობდა, რადგან ისინი ყველაზე სახიფათო ადგილას იმყოფებოდნენ. ყოველ მშენებელს ცალ ხელში ხმალი ეჭირა, მეორე ხელით კი შენაზავს და აგურებს/ქვებს აწყობდა. ისინი მზად იყვნენ თავდასხმის მოსაგერიებლად და შეასრულეს საქმის თავიანთი ნაწილი. დანარჩენი ყველაფერი ღმერთმა გააკეთა. ნეემიას რწმენა შთამაგონებელია. თუმცა ის არ იჯდა სავარძელში და არ ელოდებოდა, როდის გააკეთებს ღმერთი ყველაფერს მის ნაცვლად. ადამიანები მათი შესაძლებლობების მიხედვით მოემზადნენ. 
   ორი ბიბლიური ნაწყვეტი: "ნუ გეშინიათ მათი, გაიხსენეთ უფალი, დიდი და საშინელი, და იბრძოლეთ თქვენი ძმების, თქვენი ძეებისა და ასულების, თქვენი ცოლების და სახლ-კარის გულისათვის" (ნეემ. 4:14) და "ჩვენი ღმერთი იბრძოლებს ჩვენთვის" (ნეემ. 4:20) ბიბლიაში ჩაწერილი ყველაზე შთამაგონებელი მტკიცებებია. 
   მუდმივი წინააღმდეგობების გამო ებრაელებს შეეძლოთ შეეწყვიტათ მშენებლობა, მაგრამ ამჯერად, შიშის ნაცვლად მათ გამოამჟღავნეს ნდობა იმ დაპირებისა, რომლის თანახმადაც თვით ღმერთი იბრძოლებს მათთვის. როდესაც ჩვენი შეხედულებების ან ღმერთის ნების აღსრულების გამო მის საქმეში წინააღმდეგობას ვაწყდებით, უნდა გვახსოვდეს, რომ "ღმერთი იბრძოლებს ჩვენთვის".
   საბოლოო ჯამში ებრაელები მიხვდნენ, რომ უფალი იდგა იმის მიღმა, რასაც ისინი აკეთებდნენ და ამან მისცა მათ ძალა წინსვლისათვის.
   რატომ არის ასეთი მნიშვნელოვანი იმის ცოდნა, რომ ღმერთის ნებას ასრულებთ? შესაბამისად, ჩნდება კიდევ ერთი მნიშვნელოვანი შეკითხვა: როგორ გავიგოთ, რომ ღმერთის ნებას ვასრულებთ?

"დიდი საქმის" შესრულება
  წაიკითხეთ ნეემ. 6:1-13. რატომ განიხილავს ნეემია იერუსალიმში მიმდინარე სამუშაოებს "დიდ საქმედ"?  ნეემ. 6:3. რითი ცდილობდნენ მის შეჩერებას?
   მე-6 თავში აღწერილია ნეემიას მოკვლის რამდენიმე მცდელობა. სანბალატი და გეშემი განაგრძობდნენ ნეემიასთვის წერილების გაგზავნას, შეკრებაზე მოპატიჟებას იმიზეზებდნენ და  მათთან შეხვედრას აიძულებდნენ. შეხვედრა ონოს ხეობაში, ანუ მტრის ტერიტორიაზე იგეგმებოდა, რაც ნათელს ჰფენდა მოწვევის რეალურ განზრახვას. სანბალატი, ტობია და გეშემი ხედავდნენ შესაძლებლობებს, რომლებიც მათ მხოლოდ იქამდე ექნებოდათ, ვიდრე კედელი ბოლომდე არ აშენდებოდა და კარიბჭე არ ჩაიკეტებოდა. ღია შეტევაზე გადასვლას მტრები ვერ შეძლებდნენ, რადგან ებრაელებს სპარსეთის მეფე იცავდა. მაგრამ თუ მათ ხელმძღვანელს მოიცილებდნენ თავიდან, მაშინ შეძლებენ, რომ  წინ აღუდგნენ და სამუდამოდ შეაჩერონ მშენებლობა. ისინი არ ნებდებიან. ისინი მაშინაც კი ცდილობენ თავისას, როდესაც ნეემია საერთოდ არ პასუხობს მათ. ნეემიასთვის ალბათ ძალიან უსიამოვნო იყო ყოველ ნაბიჯზე წინააღმდეგობასთან ბრძოლა. ის მტკიცედ პასუხობს მათ: "დიდ საქმეს ვაკეთებ" (ნეემ. 6:3).
   ნეემია მეფის ღვინისმწდე და მისი მრჩეველი იყო, რაც ადამიანის საზომით იმ დროისათვის საპატიო და ერთ-ერთ ყველაზე მაღალ თანამდებობად ითვლებოდა. რა არის ამასთან შედარებით ნანგრევებში მოყოლილი იმ ქალაქის აღდგენა, რომელიც მაშინდელი სამყაროსთვის არაფერს წარმოადგენდა? სამართლიანია თუ არა, რომ ნეემია ამას დიდ საქმეს უწოდებს? ნეემიას "დიდად" და მნიშვნელოვნად მიაჩნდა  ის საქმე, რომელსაც ღმერთისთვის ასრულებდა და ეს იმიტომ, რომ აცნობიერებდა – იერუსალიმში საუბარი მიდის ღმერთის სახელის პატივზე. 
  გარდა ამისა, როდესაც საწმიდრის დადგმა ბრძანა, ღმერთმა სამღვდელოების ინსტიტუტიც დააფუძნა. იმისათვის, რომ საწმიდარი განსაკუთრებული და წმიდა ყოფილიყო ხალხისათვის, ღმერთმა ტაძარში შესასრულებელი მოვალეობები მხოლოდ მღვდლებს დააკისრა. ჩვენ არ შეგვიძლია ღმერთთან პირისპირ საუბარი და შესაბამისად, არც მისი პირადად ხილვა, ამიტომ ისრაელიანები მის თანდასწრებაში მოწიწებით უნდა მოსულიყვნენ. ნეემიამ იცოდა, რომ ყველასთვის განკუთვნილი იყო ტაძრის ეზო და არა შიდა ნაგებობები. ტაძარში შეხვედრის შემოთავაზებით შემაყია არა მხოლოდ საკუთარ ცრუწინასწარმეტყველობას ამჟღავნებს, რადგანაც ღმერთის აშკარა მითითების საწინააღმდეგოდ საუბრობს, არამედ თავის მოღალატეობასაც ავლენს. 
    როგორ შეგვიძლია დღეს მცხოვრებ ადამიანებს, რომელთაც არ გვაქვს მიწიერი საწმიდარი, შევიგრძნოთ ღმერთის სიწმიდე? როგორ მივყავართ ჯვართან ღმერთის სიწმიდის გაცნობიერებას, ჩვენი ცოდვიანობისგან განსხვავებით?

პარასკევი                                                                                                                            25 ოქტომბერი
შემდგომი გამოკვლევისათვის
 წაიკითხეთ თავები "კედლის მაშენებელნი", "გამომძალველობის გაკიცხვა" და "წარმართთა შეთქმულებანი"  ე. უაითის წიგნიდან "მეფეები და წინასწარმეტყველები", გვ. 635-660.
   "აშკარა მტრების მხრიდან წინააღმდეგობა და ცრუ მეგობრებში იმედგაცრუება – ყველაფერი ის, რასაც აწყდებოდნენ მშენებლები ნეემიას დღეებში, ჩვენს დროსაც ახასიათებს: იგივე ელის ყველას, ვინც უფლისათვის შრომობს. მორწმუნეებისთვის განსაცდელის მომტანი იქნებიან არა მხოლოდ მტრები, რომლებიც თავიანთ რისხვას, სიძულვილსა და სისასტიკეს ამჟღავებენ მათ მიმართ, არამედ ის მეგობრები და თანაშემწეებიც, რომლებიც ზარმაცი, უგუნური, გულგრილი და არასაიმედო არიან" (ე. უაითი. წინასწარმეტყველები და მეფეები, გვ. 644).
  "ნეემიას მტკიცე ერთგულება ღმერთის საქმისდამი და მისი ურყევი ნდობა ღმერთისდამი – ეს არის სწორედ საიდუმლო იმისა, თუ რატომ ვერ მაოხერხა მტერმა მისი გაბმა საკუთარ მახეში. უსაქმური სული ადვილად მოსაპოვებელი მსხვერპლია ცდუნებისათვის, ხოლო ის, ვინც კეთილშობილურ მიზანს და ისეთ საქმეს ისახავს, რომელიც მთელს მის ყურადღებას იპყრობს, პრაქტიკულად დაუმარცხებელია ბოროტებისათვის. მას, ვისი რწმენაც გამუდმებით იზრდება, ყოველთვის ექნება ძალა, ვინაიდან ის იღებს უსაზღვრო სიყვარულს, რომელიც ყველაფერს გააკეთებს თავისი კითილი განზრახვის განსახორციელებლად. ღვთის ჭეშმარიტი მსახურნი დაუშრეტელი სიმტკიცით შრომობენ, ვინაიდან მათი მარადიული საყრდენი მადლის ტახტია" (იქვე, გვ. 660).
კითხვები მსჯელობისთვის:
1.	 წარმოიდგინეთ თქვენი თავი ზერუბაბელისა და იესოს, ასევე სხვა წინამძღოლთა ადგილას, როდესაც ეს ადამიანები მათთან დახმარების შესათავაზებლად მივიდნენ. როდესაც უკან ვიხედებით, ვხვდებით, რომ ისინი სწორად მოიქცნენ, როდესაც არ მიიღეს ეს შემოთავაზება. ჩვენ, როგორც ადვენტისტებმა, როგორ უნდა განვსაზღვროთ როდის უნდა ვითანამშრომლოთ და როდის არა სხვებთან ისე, რომ არ გადავუხვიოთ რწმენას? როგორ განვსაზღვროთ სწორად ვიქცევით თუ არა? რომელი კრიტერიუმებით უნდა ვიხელმძღვანელოთ?
2.	ბიბლიური ისტორიის შესწავლისას ჩვენ ვხედავთ, რომ წუთისოფელთან კომპრომისზე წასვლა სახიფათოა. მართლაც, უძველესი ისრაელის მთელი ისტორია ბაბილონის ტყვეობამდე ამ კომპრომისის კარგი მაგალითია. მაგრამ ამავდროულად რა ხდება, როდესაც ადამიანები ამ კომპრომისის თავიდან არიდების მიზნით უკიდურესობებში ვარდებიან? თუკი თავად იესო დაადანაშაულეს შაბათის დარღვევაში (იხ. იოან. 9:14-16) განა ეს მისი ბრალმდებლების მხრიდან უკიდურესობის მაგალითი არაა ჩვენთვის? როგორ შევინარჩუნოთ ოქროს შუალედი?

გაკვეთილი 5 (26 ოქტომბერი-1 ნოემბერი)
რჯულის სულის დარღვევა
 გამოსაკვლევი ბიბლიური მუხლები:  ნეემ. 5:1-5; გამ. 21:2-7; მიქ. 6:8; ნეემ. 5:7-12; რჯლ. 23:21-23; ნეემ. 5:14-19.
  სამახსოვრო მუხლი: "დღესვე დაუბრუნეთ მათ მათი ყანები, ვენახები, ზეთისხილის ბაღები, სახლები, და სარგებელი ვერცხლის, ხორბლის, ღვინის, და ზეთის, რასაც მათგან ითხოვდით" (ნეემ. 5:11).
   ჩვენ, ადამიანები, ამ დრომდე ვცდილობთ გადავჭრათ სიმდიდრისა და სიღატაკის, მდიდართა და ღატაკთა შორის დისტანციისა და მისი შემცირების პრობლემები. დიახ, იესომ თქვა: "ღარიბნი მუდამ თქვენთანა გყავთ" (მათ. 26:11), მაგრამ ამით ვერ გავიმართლებთ თავს, თუ ღარიბებს არ დავეხმარებით. პირიქით, წმიდა წერილი შეგვაგონებს, რომ დავეხმაროთ ახლობლებს. სხვა შემთხვევაში საკუთარ თავებს ქრისტიანებს ვერ ვუწოდებთ. 
   გასაოცარია, რომ დაბრუნებულ ტყვეებს შორისაც წარმოიშვა არა მხოლოდ სიღარიბისა და სიღატაკის, არამედ მდიდართა მხრიდან მათი ჩაგვრის საკითხიც. ეს პრობლემა მათ გადასახლებამდე არსებობდა და ახლა, სამშობლოში დაბრუნების შემდეგ, ამ მანკიერებამ კვლავ იჩინა თავი.
   ამ კვირის განმავლობაში ჩვენ დავინახავთ ამ უძველესი პრობლემის კიდევ ერთ მაგალითს და გავიგებთ, თუ როგორ აგვარებდა მას ნეემია. როგორც ჩანს, ჩაგვრას ისიც აღრმავებდა, რომ ის რჯულის ფორმალური დაცვით იყო გამოწვეული. ეს უნდა იყოს მაგალითი იმისა, თუ რაოდენ დიდი სიფრთხილე გვმართებს, რომ წესები და რჯულის დებულებები თვითმიზნად კი არ გავიხადოთ, არამედ იესოს ხასიათის არეკვლის საშუალებად.

სახალხო ჩივილი
წაიკითხეთ ნეემ. 5:1-5. რა ხდება? რას უჩივის ხალხი?
   ებრაელთა საზოგადოება ნეემიას ხელმძღვანელობით, გარეშე მტრის წინააღმდეგ გაერთიანდა. მაგრამ ქვეყანაში, რომელიც იდევნება და უცხოტომელთა ინტერვენციისაგან იცავს თავს, ყველაფერი კარგად როდია. მიუხედავად იმისა, რომ ისრაელიანები გაერთიანდნენ და ძალები მოიკრიბეს გარეშე მტრის წინააღმდეგ, მათმა საზოგადოებამ შიგნიდან დაიწყო დაშლა. ხელმძღვანელებმა და შეძლებულმა ადამიანებმა დაიწყეს ღატაკთა გამოყენება პირადი სარგებლისათვის და სიტუაცია იმდენად გაუარესდა, რომ ხალხი დახმარებას ითხოვს. ზოგიერთი მათგანი ამბობდა, რომ არ აქვთ საჭმელი ბავშვების გამოსაკვებად; ზოგი ყვიროდა, რომ შიმშილისგან ქონება დააბანდეს და ახლა აღარაფერი გააჩნიათ; სხვანი მოთქვამდნენ, რომ ფულის სესხება უწევთ და მათი შვილები მონებად იქცნენ.
   ალბათ ყველაფრის მიზეზი შიმშილი და გადასახადები გახდა, რამაც იქამდე მიიყვანა ხალხი, რომ ღარიბმა ოჯახებმა დასახმარებლად თავიანთ მეზობლებს მიმართეს. სპარსეთის ხელისუფლება ყოველწლიურად 350 ტალანტი ვერცხლის რაოდენობის ხარკს ითხოვდა იუდეის პროვინციისაგან (იხ. დანართი ნეემიას 5:1-სთვის, "თჰე Aნდრეწს შტუდყ Bიბლე", გვ. 598). თუ ადამიანი ვერ იხდიდა აუცილებელი გადასახადის მისთვის განკუთვნილ ნაწილს, ის აგირავებდა საკუთარ ქონებას ან იღებდა კრედიტს. ამასთანავე, თუ მომდევნო წელს ისინი ვერ შეძლებდნენ ფულის გამომუშავებას, მათ უხდებოდათ ვალების დაფარვა, მათი რაოდენობა კი მხოლოდ იზრდებოდა. ტყვედ მიყიდვა ვალის გასტუმრების ჩვეული ფორმა იყო. ამ დროისათვის ადამიანს უკვე დაკარგული ჰქონდა თავისი მიწა და უწევდა საკუთარი ოჯახის წევრების, ხშირ შემთხვევაში ბავშვების გაგზავნა კრედიტორთან სამუშაოდ, რომ ასე დაეფარათ ვალი. 
   არის შემთხვევები, როდესაც თავს დამტყდარი უბედურების მიზეზი ჩვენივე ქმედებებია. მაგალითად, როდესაც ვავადმყოფობთ ან საკუთარი შეცდომის გამო რთულ ფინანსურ მდგომარეობაში ვიმყოფებით. ზემოთ მოყვანილ ისტორიაში საუბარია იმ დროზე, როდესაც გაღატაკებული მოსახლეობის რიცხვის ზრდა სახელმწიფოებრივი პოლიტიკით იყო გამოწვეული. ადამიანები სიღატაკის ხაფანგში გაებნენ და ვეღარ ხედავდნენ გამოსავალს. 
   გასაკვირია, მაგრამ ახლაც, ისევე როგორც მაშინ, ხალხს უწევს რომ ებრძოლოს ეკონომიკურ ჩაგვრას. რა გაკვეთილი შეგვიძლია გამოვიტანოთ იმ ფაქტიდან, რომ სწორედ ეს პრობლემა მოიხსენიება ბიბლიაში ხშირად? 

რჯულის სულის წინააღმდეგ
წაიკითხეთ ნეემ. 5:6-8 (იხ. გამ. 21:2-7). რატომ აქვს ნეემიას ასეთი მძაფრი რეაქცია? 
  როგორი რთულად გასაგებიც არ უნდა იყოს დღეს ჩვენთვის, მონობა კულტურულ ნორმად ითვლებოდა უძველეს სამყაროში. მშობელს შეეძლო ან თვითონ გამხარიყო მონა, ან შვილი გაეყიდა მონობაში. მშობლებს შვილების გაყიდვის როგორც სოციალური, ისე იურიდიული უფლება ჰქონდათ. თუმცაღა, ვინაიდან ღმერთი თავისუფლების ღმერთია, ის არეგულირებდა ამ პრაქტიკას ისრაელში და კრედიტორებისაგან ყოველ შვიდ წელიწადში ერთხელ მონების გათავისუფლებას მოითხოვდა. ამ მეთოდით ღმერთი იცავდა ადამიანებს მუდმივი მონობისაგან და გამოხატავდა მათი თავისუფლად ცხოვრების სურვილს. 
   კრედიტებისაგან განსხვავებით, პროცენტული წილის აღებას კანონი არ ითვალისწინებდა (იხ. ბიბლიური კანონები მევახშეობის წინააღმდეგ გამ. 22:25-27; ლევ. 25:36,37; რჯლ. 23:19,20). და მაინც, კრედიტორების მიერ ჩამორთმეული პროცენტული წილი იმაზე გაცილებით მცირე იყო, ვიდრე გარშემომყოფი ქვეყნებისა. მათ ყოველთვიურად მხოლოდ ერთი პროცენტის გადახდას აიძულებდნენ. მე-7 საუკუნის  მესოპოტამიურ ტექსტებში ნახსენებია, რომ პროცენტული წილი ვერცხლზე 50%-ს შეადგენდა, ხოლო მარცვალზე – 100% წელიწადში. აქედან გამომდინარე, 12%-იანი წლიური განაკვეთი მესოპოტამიის ქვეყნებთან შედარებით ძალიან დაბალი იყო. მთლიანობაში, ღმერთის სიტყვის თანახმად, ერთადერთი, რაშიც კრედიტორები ცდებოდნენ – პროცენტების აკრეფა იყო (იხ.ნეემ. 5:10), და რაც ყველაზე საინტერესოა, ხალხი არც კი ახსენებს ამას თავის ჩივილში. სხვა ყველაფერი როგორც სოციალურ, ისე კანონმდებლობით ნორმებში ჯდებოდა. მაშ, რატომ აღშფოთდა ნეემია? აღსანიშნავია, რომ ის მაშინვე არ იწყებს მოქმედებას, არამედ განიხილავს ამ საკითხს. 
   აღმაფრთოვანებელია ის ფაქტი, რომ ნეემია ასეთი სიმტკიცით ცდილობს პრობლემის გადაჭრას. ის არ უგულებელყოფს ხალხის ჩივილს მხოლოდ იმიტომ, რომ ეს საჩივრები ტექნიკურად არ არღვევს კანონს და სოციალურადაც მისაღებია, პირიქით, "კარგიცაა" სხვა ქვეყნებში არსებულ პრაქტიკასთან შედარებით. მოცემულ სიტუაციაში რჯულის სულია დარღვეული. ეკონომიკური სირთულეების პერიოდში ადამიანები განსაკუთრებულად უნდა ედგნენ ერთმანეთს გვერდში. ღმერთი ჩაგრული და გაჭირვებული ადამიანების მხარეზეა და ის უბრძანებს წინასწარმეტყველებს, რომ გაილაშქრონ ბოროტებისა და ძალადობის წინააღმდეგ.
   როგორ შეგვიძლია უნებლიედ დავარღვიოთ რჯულის სული და მხოლოდ ფორმალურად ვიცავდეთ მას? მიქ. 6:8

ნეემიას ქმედებები
   როგორც ჩანს, მოხელეებისა და დიდებულების მისამართით გამოთქმულმა საყვედურმა - "თქვენი მოძმეებისაგან ვახშს იღებთ" (ნეემ. 5:7) – სასურველი შედეგი არ გამოიღო. ნეემია ამაზე არ შეჩერებულა და განაგრძო ჩაგრულთა უფლებების დასაცავად ბრძოლა. მას შეეძლო უბრალოდ ეთქვა, რომ მოხელეებისა და დიდებულების დარიგება სცადა, მაგრამ რადგანაც ამას შედეგი არ მოჰყოლია, ის იძულებულია უარი თქვას პრობლემის გადაჭრაზე. ბოლოს და ბოლოს, ესენი  იუდეაში იყვნენ ძლიერი და მდიდარი ადამიანები, რომლებთანაც მას მოუწია ბრძოლა. მიუხედავად იმისა, რომ მრავალი მტერი შეიძინა, ნეემია იქამდე არ დაკმაყოფილდა, სანამ პრობლემა არ გადაიჭრა.
   წაიკითხეთ ნეემ. 5:7-12. რა არგუმენტები მოჰყავდა ნეემიას საქმის არსებული ვითარების საწინააღმდეგოდ? რას იყენებს ის, რომ დაარწმუნოს ადამიანები მოცემული ვითარების გამოსწორებაში?
   ნეემია დიდ კრებას იწვევს – ისრაელის მთელი საზოგადოება შეიკრიბა ამ საკითხის მოსაგვარებლად. ნეემიამ სავარაუდოდ იმაზე გათვალა, რომ მთელი ერის თანდასწრებით ხელმძღვანელებს შერცხვებოდათ და შესაძლოა შეეშინდებოდათ კიდეც თავიანთი მჩაგვრელი პოლიტიკის გატარებისა. 
   ნეემიას პირველი არგუმენტი მონობას შეეხება. მრავალმა ებრაელმა, და სავარაუდოდ ნეემიამაც, უცხოტომელთა მონობისაგან თავისუფლება იყიდა სხვა ებრაელებისთვის. ახლა კი ის ეკითხება მოხელეებსა და დიდებულებს, თუ რამდენად მისაღებია საკუთარ თვისტომთა ყიდვა და გაყიდვა? აქვს თუ არა აზრი ისრაელიანთა გამოსყიდვას და მათთვის თავისუფლების მინიჭებას მხოლოდ იმისათვის, რომ ისინი კვლავ მონებად იქცნენ საკუთარ ერში?
   დიდებულები არ პასუხობენ, რადგან ხედავენ, რომ ეს გონივრული არგუმენტია; ნეემია არ ჩერდება. იგი ეკითხება მათ: "განა ღვთის შიშით არ უნდა დადიოდეთ, რათა ხალხებისა და მტრების დაცინვა აიცილოთ?" (ნეემ. 5:9). შემდეგ ნეემია აღიარებს, რომ თავადაც გასცემდა სესხად ფულსა და პურს. იგი აცხადებს: "მივუტევოთ მათ ეს ვალი" (ნეემ. 5:10), მან დაამტკიცა კანონი, რომელიც კრძალავს ამ პრაქტიკას და აჩვენა, რომ მისი ხელმძღვანელობით ადამიანებმა უნდა იზრუნონ ერთმანეთზე. გასაკვირია, მაგრამ პასუხი ერთსულოვანია. დიდებულები თანხმდებიან ვალების მიტევებას.
   მოქცეულხართ თუ არა ვინმესთან მიმართებით ანგარებით? სიმართლე რომ ვთქვათ, ჩვენმა უმეტესობამ უნდა უპასუხოს - "დიახ". რა გიშლით ხელს, რომ როგორმე აღადგინოთ სწორი ურთიერთობები?

ოთხშაბათი                                                                                                                                          30 ოქტომბერი

წაიკითხეთ ნეემ. 5:12,13. რატომ წარმოთქვამს ნეემია წყევლას მათზე, ვინც არ იცავს შეთანხმების საკუთარ ნაწილს?
   მიუხედავად იმისა, რომ დიდებულები თანახმა იყვნენ აღედგინათ და დაებრუნებინათ ის, რაც ხალხს ჩამოართვეს, ნეემიას არ აკმაყოფილებს მხოლოდ სიტყვები. მას საიმედო მტკიცებულებები სჭირდება; ამიტომ ის აიძულებს მათ, რომ ფიცი დადონ მღვდელთა წინაშე. ამ ქმედებას იურიდიული ძალაც ექნებოდა იმ შემთხვევისათვის, თუ მომავალში იურისტთა მომსახურება გახდებოდა საჭირო.
   მაგრამ რატომ წარმოთქვამს ის წყევლის სიტყვებს? ნეემია სიმბოლურ აქტს განახორციელებს, როდესაც აგროვებს თავის ნივთებს და დაკარგვის ნიშნად დაბერტყავს მათ. ამის მსგავსად, ისინი, ვინც ფიცის წინააღმდეგ წავა, ყველაფერს დაკარგავენ. იმ დროში განსაზღვრული კანონისა თუ წესის მნიშვნელობის შთაგონების მიზნით წყევლის სიტყვების წარმოთქმა მიღებული პრაქტიკა იყო. თუ კანონის დარღვევა წყევლასთან იყო დაკავშირებული, ადამიანები ნაკლებად არღვევდნენ მას. როგორც ჩანს, ნეემიამ ეს იმდენად მნიშვნელოვან პრობლემად მიიჩნია, რომ აუცილებელად უნდა მოემოქმედებინა რაიმე თამამი იმისათვის, რომ გაეზარდა წარმატების ალბათობა. 
   რას ამბობს ძველი აღთქმის შემდეგი მუხლები ფიცის სიწმიდის შესახებ? რიცხ. 30:2; რჯლ. 23:21-23; ეკლ. 5:4,5; ლევ. 19:12; დაბ. 26:31.
   ყველაფერს რომ თავი დავანებოთ, მეტყველება დიდი გავლენის მქონე ძღვენია, რომელიც ადამიანს ღმერთისაგან ერგო. ჩვენს სიტყვებს დიდი ძალა აქვს – სასიკვდილო ან სასიცოცხლო ძალა. ამიტომ დიდი სიფრთხილე გვმართებს ჩვენს სიტყვებში, დაპირებებსა და სიტყვიერ ვალდებულებებში. ასევე მნიშვნელოვანია, რომ ჩვენი საქციელები ჩვენს სიტყვებს შეესაბამებოდეს. რამდენმა შეიძულა ქრისტიანობა იმ ადამიანთა გამო, ვინც ქრისტიანს უწოდებს საკუთარ თავს, მაგრამ საქციელებით ეწინააღმდეგებიან თავიანთ სიტყვებს?
   დაფიქრდით იმაზე, თუ რა გავლენას ახდენს თქვენი სიტყვები სხვებზე. როგორ ვისწავლოთ ვიყოთ ფრთხილნი იმაში, თუ რას, როდის და როგორ ვამბობთ?

ნეემიას მაგალითი
წაიკითხეთ ნეემ. 5:14-19. რატომ არ ითხოვდა ნეემია განმგებლის პურს (ნეემ. 5:18)?

   სავარაუდოდ, იუდეაში 12 წლიანი განმგებლობის შემდეგ ართახშასთას კარზე დაბრუნებული ნეემია აქ ანგარიშს აბარებს. მართალია განმგებლებს ჰქონდათ თავიანთი ქვეშევრდომებისაგან შემოსავლის მიღების უფლება, მაგრამ ნეემიას არასოდეს გამოუყენებია ის, იგი თვითონ შოულობდა ყველაფერს, რაც სასიცოცხლოდ სჭირდებოდა. იგი არა მხოლოდ საკუთარს, არამედ თავისი ოჯახისა და კარის ხარჯებს ფარავდა. პირველი განმგებელი ზერუბაბელი ერთადერთი განმგებელია, რომლის სახელიც ჩვენთვის არის ცნობილი. წინა განმგებლებზე საუბრისას ნეემია სავარაუდოდ მათ გულისხმობს, ვინც ზერუბაბელს და მას შორის იყვნენ. შედეგად, თავისი პირველი ვადის ბოლოს მას სავარაუდოდ არაფერი დარჩებოდა. სიმდიდრის მოხვეჭის ნაცვლად, რაც მოსალოდნელია მაღალი თანამდებობის პირთაგან, მან ალბათ, მთელი ქონება დაკარგა. ნეემია შეძლებული იყო, ამიტომ მას მრავალი ადამიანის უზრუნველყოფა შეეძლო ყოველდღიური საკვებით და გულუხვი იყო ამაში (იხ. ნეემ. 5:17,18).
   მართალია ნეემიას ქმედებები განსხვავდებოდა იმისგან, რაც აბრაამა გააკეთა დატყვევებულთა განთავისუფლების შემდეგ (იხ. დაბ. 14), მაგრამ მისი ქმედებები მნიშვნელოვან პრინციპს ასახავს. 
   წაიკითხეთ ნეემ. 5:19. როგორ გავიგოთ ეს სახარების ფონზე? 
   ნეემიას ქმედებები მაგალითია იმისა, თუ უფლის მიერ მსახურებისკენ მოწოდებული ადამიანი როგორ აყენებს ღმერთის საქმის ინტერესებს საკუთარ ინტერესებსა და სარგებელზე მაღლა. ჩვენი კონკრეტული ვითარების მიუხედავად ეს კარგი გაკვეთილია თითოეული ჩვენგანისთვის. ადვილია იმუშაო უფლისათვის, როდესაც ეს არ მოითხოვს დიდ ფინანსურ დანახარჯებს. 
   წაიკითხეთ ფილიპ. 2:3-8. როგორ შეგიძლიათ უკვე ახლა აჩვენოთ თქვენს ცხოვრებაში თვითუარყოფის ის პრინციპები, რომლებიც ამ მუხლებშია წარმოდგენილი? 

პარასკევი                                                                                                                                                    1 ნოემბერი
მომდევნო გამოკვლევისათვის
  წაიკითხეთ თავი "გამომძალველობის გაკიცხვა" წიგნიდან "მეფეები და წინასწარმეტყველები", გვ. 646-652.
   "როდესაც ნეემიამ ამ სასტიკი ძალადობის შესახებ შეიტყო, ის ძლიერ აღშფოთდა. "როდესაც მათი დრტვინვა და ეს სიტყვები მოვისმინე, - ამბობს ის, - ძალიან გავცეცხლდი". იგი ხედავდა, რომ გამომძალველობის აღმოფხვრა მხოლოდ სამართლიანობის უპირობო დაცვით იყო შესაძლებელი. მისთვის ჩვეული სიმტკიცითა და ენერგიულობით შეუდგა ის ამ საკითხის გარჩევას, რათა შეემსუბუქებინა თავის ახლობელთა მდგომარეობა" (ე. უაითი. მეფეები და წინასწარმეტყველები, გვ. 648).
   "იესომ დაადგინა პრინციპი, რომლის მიხედვითაც ფიცი საჭირო აღარ არის. ის ასწავლის, რომ მიუკერძოებელი ჭეშმარიტება მეტყველების კანონად უნდა იქცეს. "არამედ იყოს თქვენი სიტყვა: ‘ჰო’ჰო! ‘არა’არა! რაც ამაზე მეტია ის ბოროტისგანაა" (ე. უაითი. ბედნიერი ცხოვრების წესები, გვ. 67).
   "ეს სიტყვები გმობს ყველა უაზრო ფრაზას და სალანძღავ სიტყვას, რომელიც არანორმატიულ ლექსიკას ეკუთვნის. ისინი გმობს ცრუ კომპლიმენტებს, სიმართლისგან თავის არიდებას, პირფერობას, გაზვიადებას, თაღლითობას ვაჭრობაში, რაც ხშირია საზოგადოებაში და ბიზნეს სამყაროში. ისინი გვასწავლის, რომ ვერ დაერქმევა მართალი მას, ვინც ცდილობს თავი ისეთად წარმოაჩინოს, როგორიც არ არის სინამდვილეში, ან ვისი სიტყვებიც არ გადმოსცემს გულის რეალურ გრძნობებს" (იქვე, გვ. 68).
კითხვები მსჯელობისთვის
1.	რატომ უდევს საფუძვლად ეგოიზმი ადამიანის ყველა პრობლემას ფინანსურ საქმეებსა და პიროვნებათაშორის ურთიერთობებში?
2.	როგორ შეუძლია ღვთის ხალხს თავიდან აიცილოს სიხარბე? რა გაითვალისწინა უფალმა ამ შემთხვევაში? გამოიკვლიეთ შემდეგი მუხლები: ეს. 58:3-12 და მიქ. 6:6-8.
3.	დაფიქრდით მეტყველების ძღვენსა და სიტყვების ძალაზე. რას ნიშნავს იოან.1:1,2-ში ჩაწერილი სიტყვები, სადაც იესოს ეწოდება "სიტყვა"? როგორ გვეხმარება ეს გავაცნობიეროთ სიტყვები და მათი აზრის მნიშვნელობა?
4.	მრავალი წლის წინ იესომ თქვა, რომ ღატაკნი ყოველთვის იქნებიან ჩვენს შორის. ჩვენ მოწოდებულნი ვართ გაჭირვებულთა დახმარებისკენ. როგორ ეთანხმება ეს ორი იდეა ერთმანეთს და როგორ უბიძგებს ქრისტიანს, რომ დაეხმაროს მასზე ნაკლებად წარმატებულ ადამიანებს? 
   
გაკვეთილი 6 (2-8 ნოემბერი)
სიტყვის წაკითხვა
   გამოსაკვლევი ბიბლიური მუხლები: ნეემ. 8:1-8; რჯლ. 31:9-13; მათ. 17:5; საქმე. 8:26-38; ნეემ. 8:9-12; ლევ. 23:39-43;
   სამახსოვრო მუხლი: "და კითხულობდნენ ისინი წიგნიდან, ღვთის რჯულიდან, გარკვევით, განმარტავდნენ და ხალხიც იგებდა წაკითხულს" (ნეემ. 8:8).
   იერუსალიმის კედლის მშენებლობა დასრულდა. ნეემიას ხელმძღვანელობით ისრაელიანებმა  ჭიშკარიც დააყენეს და ამგვარად, შეასრულეს მათი მთავარი ამოცანა. როდესაც კედელი უკვე აშენებული იყო, გარშემომყოფი ერები აღფრთოვანდნენ და აღიარეს, რომ "ღვთის შეწევნით გაკეთდა ეს საქმე" (ნეემ. 6:16). მტრები მიხვდნენ, რომ ისრაელის ღმერთი რეალურია, რადგან ყველა იმ წინააღმდეგობისა და სიძულვილის მიუხედავად, რომელსაც ისრაელიანები აწყდებოდნენ, ისინი მაინც განაგრძობდნენ თავიანთი საქმის კეთებას. 
   კედლის მშენებლობის დასრულების შემდეგ ნეემიამ იერუსალიმის ხელმძღვანელად თავისი ძმა, ხანანი, ხოლო იერუსალიმის ციხე-სიმაგრის უფროსად – ხანანია დანიშნა. ორივე მათგანის არჩევა განპირობებული იყო არა ნათესაური კავშირებით, არამედ  მათი პატიოსნებით, სანდოობითა და ღვთისმოშიშობით (ნეემ. 7:2). კედლის მშენებლობა ელულის თვის ოცდამეხუთე დღეს დასრულდა (მე-6 თვე; იხ. ნეემ. 6:15).
   რა ხდებოდა ამის შემდეგ? ნეემიას წიგნის მომდევნო თავები (იხ. ნეემ. 8-10)  ტიშრის თვეში, მე-7 თვეში მომხდარი მნიშვნელოვანი მოვლენების სერიას აღწერს (იხ. ნეემ. 8:2). ამ მუხლებში შეგვიძლია დავინახოთ, თუ როგორი სიხარულით გადაწყვიტეს ისრაელიანებმა, რომ დამორჩილებოდნენ ღმერთის სიტყვას. 
   
კვირადღე                                                                                                                                                       3 ნოემბერი
ხალხი იკრიბება
  წაიკითხეთ ნეემ. 8:1,2. რამდენად მნიშვნელოვანია ღმერთის სიტყვა ხალხისთვის? 
    მე-7 თვეში, როდესაც ებრაელებმა საბოლოოდ დაასრულეს კედლის შენება და იერუსალიმში გადმოსახლდნენ, ისინი ქალაქის ღია მოედანზე შეიკრიბნენ. მე-7 თვე, იგივე ტიშრის თვე, ალბათ, ყველაზე მნიშვნელოვანი იყო ისრაელიანთათვის, რადგან ის ეძღვნებოდა ბუკისცემის (თვის 1-ლ დღეს), განწმედის დღისა (მე-10 დღეს) და კარვობის (ღვთის მიერ ეგვიპტის ტყვეობიდან დახსნისა და უდაბნოში მისი მფარველობის გახსენება, მე-15 დღე) დღესასწაულებს. ისრაელიანთა შეკრება თვის პირველ დღეს, ანუ ბუკისცემის დღესასწაულის დროს მოხდა. ერის ხელმძღვანელებმა მოუწოდეს ქალებსა და მამაკაცებს, რომ მოსულიყვნენ ამ შეკრებაზე, რადგან რჯულის წაკითხვის დროს მათ  ღმერთისა და თავიანთი ხალხის ისტორიის უკეთ გაცნობის შესაძლებლობა მიეცემოდათ. 
    ხალხმა მოიწვია ეზრა, რომლესაც მოსეს რჯულის წიგნი  უნდა მოეტანა და წაეკითხა შეკრების წინაშე. სპეციალურად ამ შემთხვევისათვის მათ ხის კვარცხლბეკიც კი ააშენეს. ხელმძღვანელებმა კი არ აიძულეს ხალხს შეკრება, პირიქით, ხალხმა დაავალა ეზრას წიგნის მოტანა. სავარაუდოდ, ეზრა მოსეს ხუთწიგნეულიდან კითხულობდა, სადაც ჩაწერილი იყო სინას მთაზე მოსესთვის მიცემული რჯული.
   წაიკითხეთ რჯლ. 31:9-13. რა უთხრა მათ უფალმა და რას ვსწავლობთ აქედან?
    რჯლ. 31:9-13-ში მოსემ უბრძანა ისრაელიანებს, რომ შეიკრიბონ და წაიკითხონ ღმერთის რჯული კარვობის დღესასწაულის დროს; აქ მოხსენიებულია სხვადასხვა ჯგუფი, რომელიც უნდა დასწრებოდა ამ შეხვედრებს: მამაკაცები, ქალები, ბავშვები და უცხოტომელები, რომლებიც მათ შორის ცხოვრობდნენ.
   ნეემ. 8:1-ში ნათქვამია, რომ ისინი შეიკრიბნენ, როგორც "ერთი კაცი". რას გვეუბნება ეს მორწმუნეთა შორის ერთობის მნიშვნელობაზე?

ორშაბათი                                                                                                                                                   4 ნოემბერი
რჯულის წაკითხვა და მოსმენა
   ეზრამ მოიტანა მოსეს რჯულის წიგნი შეკრების წინაშე წასაკითხად. რას კითხულობდა ის? იმეორებდა თუ არა ის მხოლოდ ათ მცნებას მთელი შუადღის განმავლობაში? რჯულის წიგნის დამოწმებაში დაბადების წიგნიდან მეორე რჯულის წიგნამდე მოსეს ხუთწიგნეული, იგივე თორა უნდა მოვიაზროთ. შესაბამისად, ტერმინი "რჯული" თავის თავში მხოლოდ წაკითხულის ნაწილს გულისხმობს; უმჯობესი იქნებოდა თუ მას "დარიგებად" გადავთარგმნიდით. წმიდა წერილის სიტყვები ღვთის დარიგებებია, რომლებიც გვიჩვენებს, თუ რა გზას დავადგეთ, რომ არ დავიკარგოთ. როდესაც ეზრა კითხულობდა, ხალხი ეცნობოდა თავის ისტორიას – ღვთის ერის ისტორიას, შექმნიდან იესო ნავეს ძემდე. ისტორიების, სიმღერების, ლექსების, კურთხევებისა და კანონების მეშვეობით ისინი იხსენებდნენ ღმერთთან ერთად განვლილ გზას და ღმერთის ერთგულებას. თორა "რჯულს" შეიცავს, მაგრამ  ის მასზე მეტიცაა; ის მოიცავს ღვთის ერის ისტორიას და წარმოაჩენს გზას, რომლითაც უფალს მიჰყავს ის. ეს კი, თავის მხრივ, ეხმარება ხალხს სათავეების დანახვასა და საკუთარი თვითმყოფადობის გაცნობიერებაში.
   წაიკითხეთ ნეემ. 8:3; რჯლ. 4:1; 6:3,4; იესო ნავ. 1:9; ფსალმ. 1:2; იგავ. 19:20; ეზრ. 37:4; მათ. 17:5. როგორ დამოკიდებულებას გვასწავლის ეს მუხლები ღმერთის სიტყვისდამი?
    ღვთის სიტყვის მოსმენის სურვილი, როგორც ჩანს, იმის შედეგი იყო, რომ ეზრა იერუსალიმში გადმოსახლების მომენტიდან 13 წლის განმავლობაში უკითხავდა და ასწავლიდა მას ხალხს. მან მიუძღვნა თავი ღმერთის საქმეს და ვითარების შეცვლა გადაწყვიტა. ღმერთის სიტყვა რეალური გახდა ხალხისთვის, რადგან ისინი გამუდმებით ისმენდნენ მას ეზრასგან. შედეგად კი მათ მიიღეს ღვთის სიტყვის შესწავლის  გააზრებული გადაწყვეტილება, რადგან ეს მათთვის საინტერესო იყო. ეს იყო მიზეზი იმისა, რომ  მათ ნებაყოფლობით და პატივისცემით მიმართეს თორას.
   ღვთის სიტყვის შესწავლა გვეხმარება უფრო ღრმა ურთიერთობა გვქონდეს ღმერთთან.
    როგორი დამოკიდებულება  გაქვთ ღმერთის სიტყვასთან? სხვა სიტყვებით, თუ ამტკიცებთ, რომ მიიღეთ ის,  როგორ ვლინდება ეს თქვენს ცხოვრებაში, ცდილობთ თუ არა, რომ დაემორჩილოთ იმას, რასაც წმინდა წერილი ასწავლის? როგორი იქნებოდა თქვენი ცხოვრება ღმერთის სიტყვის გარეშე?

სიტყვის წაკითხვა და განმარტება
   წაიკითხეთ ნეემ. 8:4-8. როგორ იყო ორგანიზებული შეკრება, რომელზეც რჯული იკითხებოდა?
   კითხვის პროცესში 13 ადამიანისაგან შემდგარი 2 ჯგუფი იდგა ეზრასთან ერთად. პირველი ცამეტკაციანი ჯგუფი (იხ. ნეემ. 8:4) ღვთის სიტყვის კითხვაში ეხმარებოდა, ხოლო მეორე (იხ. ნეემ. 8:7) წაკითხულის განმარტებაში. ჩვენ არანაირი ინფორმაცია არ გვაქვს იმის შესახებ, თუ როგორ ხდებოდა ეს ღია მოედანზე. თუმცა შეგვიძლია ვივარაუდოთ, რომ მათ, ვინც კითხვაში ეხმარებოდნენ, თორა ეჭირათ (გრაგნილები მძიმე იყო და საჭირო იყო, რომ ვინმეს გაეხსნა ისინი), მკითხველები კი მონაცვლეობით კითხულობდნენ. რადგანაც კითხვა დილიდან შუადღემდე გრძელდებოდა, წმიდა წერილის სიტყვები, ალბათ, შეხვედრის ყველა დამსწრემდე აღწევდა.
   ფრაზები "განმარტავდნენ" და "ხალხიც იგებდა წაკითხულს" (ნეემ. 8:8) შეიძლება მეტყველებდეს განმარტებაზეც და წმიდა წერილის ნაწილების თარგმნაზეც. მოცემულ შემთხვევაში ორივე ვარინატი დასაშვებია. ხალხი ბაბილონიდან დაბრუნდა, სადაც მრავალი წელი გაატარეს და მათი ძირითადი ენა არამეული იყო. ამიტომ თორას წაკითხვა და მოსმენა ივრითზე საკმაოდ რთული აღმოჩნდებოდა, განსაკუთრებით ახალი თაობისთვის.  იმავდროულად, მსმენელებს შესაძლებლობა ჰქონდათ მიეღოთ სარგებელი  განმარტებიდან ან კომენტარებიდან. ქადაგება და განმარტება აცოცხლებს ტექსტს და მსმენელს უბიძგებს ინფორმაცია გამოიყენოს პირადად თავისთვის.
   წაიკითხეთ საქმე. 8:26-38. როგორ ეხმაურება ამ მუხლებში აღწერილი მოვლენები იმას, რაც იერუსალიმში ხდებოდა ეზრასა და ნეემიას დროს? რა გაკვეთილების გამოტანა შეგვიძლია ჩვენთვის?
   ჩვენ, როგორც პროტესტანტები, ვაცნობიერებთ, რომ ყოველმა მორწმუნემ პირადად უნდა შეისწავლოს ღვთის სიტყვა და, მოსაუბრის ავტორიტეტის მიუხედავად, მის სიტყვაზე ბრმად მინდობა არ არის მიზანშეწონილი. ამავდროულად, რამხელა კურთხევად შეიძლება იქცეს გაუგებარი მუხლების განმარტებაში ვინმეს დახმარება! თითოეული ჩვენგანისთვის აუცილებელია იმის ცოდნა, თუ რისი გვწამს, მაგრამ ეს იმას არ ნიშნავს, რომ სხვა ადამიანების განმარტებების გამოყენება არ შეგვიძლია. 

ხალხის გამოხმაურება
   როგორც კი ეზრამ ღმერთის სიტყვა, თორა გახსნა, ხალხი წამოდგა. სანამ კითხვას შეუდგებოდა, ეზრამ აკურთხა ღმერთი. ხოლო მას შემდეგ, რაც წაიკითხა, ხალხმა ხელები აღაპყრო ზეცად და ერთხმად მიუგო: "ამინ, ამინ!" (ნეემ. 8:5,6). შემდეგ კი მიწაზე დამხობით სცეს თაყვანი უფალს. 
   წაიკითხეთ ნეემ. 8:9-12. რატომ არის ხალხის მიმართ ნათქვამი "ნუ გლოვობთ და ნუ ტირით"?
    "მაშ ასე, მომდევნო წლებში,  როდესაც ბაბილონიდან იერუსალიმში დაბრუნებულმა ტყვეებმა ღვთის რჯული წაიკითხეს და წუხდნენ საკუთარი ურჯულოების გამო, მათ მიმართ გაჟღერდა წყალობის სიტყვები: "ნუ ტირით… წადით, ჭამეთ ცხიმიანი და დალიეთ ტკბილი და იქიდან წილობები იმათ გაუზავნეთ, ვისაც არაფერი მოუმზადებია, რადგან ეს დღე წმიდაა ჩვენი უფლისათვის; და ნუ სწუხხართ, რადგან სიხარული უფლის წინაშე სიმტკიცეა თქვენი" (ნეემ. 8:9,10)." (ე. უაითი, განკურნების მსახურება, გვ. 281).
   ღვთის სიტყვის მოსმენის შემდეგ ხალხმა გააცნობიერა საკუთარი ცოდვიანობა და ატირდა. როდესაც ღმერთი გვიმჟღავნებს თავის თავს  და ვაცნობიერებთ, რომ ის სავსეა სიყვარულით, სიკეთით, გულმოწყალებითა და ერთგულებით, სწორედ მაშინ გამოდის წინა პლანზე ყველა ჩვენი ნაკლოვანება, მაშინ აშკარავდება ის, რომ არ გვაქვს უნარი ვიყოთ ისეთი, როგორიც საჭიროა. როდესაც შევყურებთ ღმერთის სიწმიდეს, რომელიც მის სიტყვაშია გაცხადებული, საკუთარ ცოდვიანობას უკვე ახლებურად ვხედავთ. ამის გაცნობიერება იყო ის, რამაც  დაასევდიანა და აატირა ისრაელიანები, მაგრამ ისინი არ უნდა დამწუხრებულიყვნენ, "რადგან სიხარული უფლის წინაშე სიმტკიცეა თქვენი" (ნეემ. 8:10). სხვა სიტყვებით, საკუთარი წარუმატებლობების მიუხედავად, მათ შეეძლოთ მინდობოდნენ ღმერთის ძალას.
   ბუკისცემის დღესასწაული განსაკუთრებული, წმიდა დღე იყო, რომლის დროსაც ბუკის ხმები მიანიშნებდნენ უფლის სამსჯავროსთვის (განწმედის დღისთვის, რომელიც თიშრის თვის მე-10 დღეს აღინიშნებოდა) გულის მომზადების მნიშვნელობაზე. ბუკის ხმები ღვთის წინაშე წარდგომისა და მონანიებისაკენ მოუწოდებდნენ. იქიდან გამომდინარე, რომ ეს დღე უფლისკენ პირის მიქცევის შეხსენება იყო ხალხისთვის, მათი ტირილი და გლოვა გასაგები ხდება. მაგრამ მათ შეახსენეს ისიც, რომ უფალმა შეისმინა მათი მონანიება და ამიტომაც, ახლა დროა, რომ მისგან ბოძებული მიტევებით გაიხარონ.
   ღმერთის სიკვდილი ჯვარზე, როგორც ცოდვის პრობლემის ერთადერთი გადაწყვეტა და ჩვენთვის იმედის მონიჭების ერთადერთი გზა, რას გვეუბნება ცოდვის უკიდურეს სისაძაგლეზე?

სიხარული უფლის წინაშე
   "სიხარული უფლის წინაშე სიმტკიცეა თქვენი" (ნეემ. 8:10). ეს გვახსენებს, რომ ჩვენი სიხარული და ცხოვრებით ტკბობა – ღმერთის ნებაა ჩვენთვის. მეტიც, ეს უბრალო სიხარული კი არ არის, არამედ სიხარულია ღმერთის და მისი სიყვარულის რეალურობის შეცნობისა. ღმერთით და მისი სიკეთით აღფრთოვანება, სიხარული იმის გამო, რომ ღმერთმა ყველაფერი გაითვალისწინა ჩვენი კეთილდღეობისთვის – აი, რისკენ უნდა მივისწრაფოდეთ ყოველდღიურად. უფრო მეტიც,  ღმერთით აღფრთოვანება გვაძლევს ძალას, რომ შევხვდეთ ახალ დღეს და შევასრულოთ ჩვენი ყოველდღიური მოვალეობები.
   წაიკითხეთ ნეემ. 8:13-18. რა მოხდა მომდევნო დღეს და რას გვეუბნება ეს იმდროინდელი ხელმძღვანელების შესახებ?
    მეორე დღეს ერის ხელმძღვანელები ეზრასთან მივიდნენ, რათა უფრო მეტი გაეგოთ ღვთის რჯულის შესახებ. ლიდერების მიერ გამოვლენილმა ამ ინიციატივამ აჩვენა მათი სურვილი - საზოგადოება მიეყვანათ ღმერთთან. მათ გააცნობიერეს, რომ ვერ უხელმძღვანელებდნენ ხალხს, თუ თავად არ შეეცდებიან ღმერთისა და მისგან მონიჭებული ცოდნის ძიებას. 
    წაიკითხეთ ლევ. 23:39-43. რა უბრძანა უფალმა ისრაელიანებს და რატომ?
   მიაქციეთ ყურადღება - ნეემ. 8:15-ში ნათქვამია, რომ ყველაფერი "დაწერილის მიხედვით" იყო გაკეთებული. აქ ჩვენ ვხედავთ კიდევ ერთ მაგალითს იმისა, თუ რამდენად სერიოზული იყო მათი მხრიდან ღვთის სიტყვისადმი დამორჩილების სურვილი, იმიტომ რომ ტყვეობაში გატარებული ათწლეულების შემდეგ მათ კარგი გაკვეთილი მიიღეს დაუმორჩილებლობის შესახებ. გარდა ამისა, ლევიანთა წიგნში ჩაწერილი მუხლების თანახმად, მათ უნდა აღენიშნათ კარვობის დღესასწაული და "ეხარათ უფლის წინაშე შვიდი დღე" (ლევ. 23:40). სხვა სიტყვებით, თუ ადამიანს ახსოვს უფლის გულმოწყალების, მადლისა და ხსნის საქმენი, მაშინ უნდა უხაროდეს, რომ უფალმა აღასრულა ისინი მისთვის.
   დაფიქრდით, რა მივიღეთ იესოში, რომლის მსახურებაზეც მიუთითებდა ძველი ისრაელის ყველა დღესასწაული. როგორ შეგვიძლია ვისწავლოთ უფალში გახარება მაშინაც კი, როდესაც რთულ და მტკივნეულ გამოცდილებებს ვაწყდებით? რატომ არის ასეთი მნიშვნელოვანი, რომ განსაკუთრებით ასეთ დროს გავიხაროთ?

პარასკევი                                                                                                                                                      8 ნოემბერი
შემდგომი გამოკვლევისათვის
   წაიკითხეთ თავი "ღვთის რჯულით დამოძღვრილნი" ე. უაითის წიგნიდან "მეფეები და წინასწარმეტყველები", გვ. 661-668.
   "ახლა მათ მისი აღთქმებისდამი რწმენა უნდა გამოემჟღავნებინათ. ღმერთმა მიიღო მათი მონანიება და მათ უნდა ეხარათ იმით, რომ ცოდვები მიეტევათ და ღვთის გულმოწყალება დაუბრუნდათ. 
   ღმერთისადმი ყოველ ჭეშმარიტ მოქცევას დიდი სიხარული მოაქვს ცხოვრებაში. სულიწმიდისათვის საკუთარი თავის მიძღვნის შემდეგ, ცოდვილი უკეთ ხედავს სხვაობას თავის გარყვნილებასა და ცოდვიანობას და იმის სიწმიდეს შორის, ვინც ყველა გულს იცნობს. ის საკუთარ თავს მსჯავრდადებულ ცოდვილად აცნობიერებს. მაგრამ არ ღირს იმედის დაკარგვა, რადგან ცოდვილს  მიტევება ელის. მას შეუძლია გაიხაროს იმაზე ფიქრით, რომ მისი ცოდვები მიტევებულია, იხაროს ზეციერი მამის ყოვლისმიმტევებელ სიყვარულში. ღმერთი განდიდდება, როდესაც სიყვარულით ჩაიკრავს გულში ცოდვილ, მაგრამ მომნანიებელ ადამიანს, მოუშუშებს ნაიარევს, განწმედს ცოდვებისაგან და ხსნის სამოსელით შემოსავს" (ე. უაითი, "მეფეები და წინასწარმეტყველები", გვ. 668).
კითხვები მსჯელობისთვის:
1. რა პირობით შეიძლება უფლის თანდასწრებით გახარება? (იხ. ნეემ. 8:10)? არის თუ არა საჭირო ჩვენი ქმედებები იმისათვის, რომ გამოვცადოთ ღმერთის ძლიერება და  მიტევება ჩვენს ცხოვრებაში? თუ კი, მაშინ კონკრეტულად რისი გაკეთებაა საჭირო?
2. როგორ დავიცვათ წონასწორობა საკუთარ ცოდვებზე წუხილსა და უფალში სიხარულს შორის? როგორ პასუხობს ამ შეკითხვას რჯულისა და სახარების ჰარმონიული ერთობა? რომ. 3:19-24.
3. წაიკითხეთ ნეემ. 8:10, სადაც ნეემია ეუბნება ხალხს: "წადით, ჭამეთ ცხიმიანი და დალიეთ ტკბილი და იქიდან წილობები იმათ გაუგზავნეთ, ვისაც არაფერი მოუმზადებია, რადგან ეს დღე წმიდაა ჩვენი უფლისთვის; და ნუ სწუხხართ, რადგან სიხარული უფლის წინაშე სიმტკიცეა თქვენი". როგორ გვასწავლის მოცემული ნაწყვეტი უფალში სიხარულს? რას ნიშნავს ამ კონტექსტში "ეს დღე წმიდაა"?


გაკვეთილი 7 (9-15 ნოემბერი)
ჩვენი მიმტევებელი ღმერთი
გამოსაკვლევი ბიბლიური მუხლები:  ნეემ. 9:1-3; დან. 9:4-19; კოლ.1:16,17; ნეემ. 9:9-38; რომ. 5:6-8.
სამახსოვრო მუხლი: "თავის დანაშაულთა დამფარველს წარმატება არ ექნება, ხოლო მათი მაღიარებელი და დამტოვებელი შეწყნარებული იქნება" (იგავ. 28:13).
   კარვობის დღესასწაულის დასრულების შემდეგ ერის ხელმძღვანელებმა კვლავ შეკრიბეს ხალხი. მათ იდღესასწაულეს, ახლა კი მოვიდა იმის დრო, რომ დაბრუნებოდნენ ცოდვების აღიარებისა და ღვთის წინაშე მონანიების დაუსრულებელ საქმეს.
   მართალია აქამდე ხელმძღვანელნი შეცდომების გამო წუხილის შეწყვეტისკენ მოუწოდებდნენ, მაგრამ ეს არ ნიშნავს იმას, რომ წუხილი და აღსარება მნიშვნელოვანი არ არის. ახლა, როდესაც ყველა დღესასწაულმა ჩაიარა, დადგა სათანადოდ მონანიების დრო. 
   აქ წარმოდგენილ მოვლენათა რიგი  სულაც არ გულისხმობს იმას, რომ მათი თანმიმდევრობა აუცილებლად ასეთი უნდა იყოს (ზეიმობა და სინანული), მაგრამ არც იმას ნიშნავს, რომ მხოლოდ საწინააღმდეგო ვარიანტია დასაშვები. როგორიც არ უნდა იყოს თანმიმდევრობა: ჯერ აღიარება და შემდეგ ზეიმობა, თუ პირიქით, უფალში სიხარული მაინც პირველადი უნდა იყოს. ბოლოს და ბოლოს, რომაელთა მიმართ წერილის 2:4-ში ნათქვამია, რომ სწორედ "ღვთის სახიერებას" მივყავართ მონანიებასთან. ამიტომ ჩვენ უნდა ვაქოთ მისი სახიერება და გვიხაროდეს უფლის გამო, ასევე ყოველთვის უნდა გვახსოვდეს, რომ მიტევებას, განწმედასა და ახლიდან შექმნას ვსაჭიროებთ.

კვირადღე                                                                                                                                                  10 ნოემბერი
მარხვა და თაყვანისცემა
   წაიკითხეთ ნეემ. 9:1-3. რატომ გამოეყვნენ ისრაელიანები უცხოტომელებს?
მართალია ნეემიას სურდა, რომ ეს სასიხარულო დღე ყოფილიყო, ის მაინც ამახვილებს მათ ყურადღებას მარხვაზე. მათ ქედი მოიხარეს ღვთის წინაშე, ჯვალოთი შეიმოსნენ და თავზე მიწას იყრიდნენ. უცხოტომელებს არ ჰქონიათ წილი ისრაელიანთა ცოდვებში, სწორედ ამიტომ გამოეყვნენ მათ ისრაელის ძენი. ისინი აცნობიერებდნენ, რომ ეს მათი ცოდვებია, რომლებიც უნდა მიეტევოთ. მათ მოინანიეს ის ცოდვები, რომლებმაც ბაბილონის ტყვეობამდე მიიყვანეს.
   მათმა ლოცვებმა და მონანიებამ წარმოაჩინა, რომ მათ ღრმად გაიაზრეს ცოდვის ბუნება. ისრაელიანებს შეეძლოთ დაედანაშაულებინათ საკუთარი წინაპრები, რომელთა გამოც განიდევნა მთელი ერი, ან შეეძლოთ ეწუწუნათ თავიანთი ხელმძღვანელების არჩევანის გამო და წინა თაობების ცხოვრებაში ღვთისმოსაობის უქონლობის გამო. ამან ისინი ისეთ სავალალო მდგომარეობამდე მიიყვანა, რომ ბოლოს სამშობლოში ისრაელიანთა მხოლოდ პატარა ჯგუფი დაბრუნდა. მაგრამ იმის ნაცვლად, რომ სიძულვილი და წყენა შეენახათ, ისინი თვინიერებით ინანიებდნენ ღვთის წინაშე.
   ნეემია 9:3-ში ნათქვამია, რომ  მეოთხედი დღის განმავლობაში ხალხი კითხულობდა ღვთის რჯულის წიგნიდან, ხოლო მეორე მეოთხედის განმავლობაში - აღსარებას ამბობდნენ და თაყვანს სცემდნენ უფალს. ეს თორას მესამედ წაკითხვა იყო. თორას კითხვამ შთააგონა ხალხს მონანიება, რომელიც ღმერთისაგან მომდინარე ჭეშმარიტებას უნდა ეფუძნებოდეს. ბიბლიის კითხვის წყალობით ღმერთი გვიახლოვდება,  და სულიწმიდას შეუძლია ჩვენთან საუბარი და ჩვენი დარიგება. მისი სიტყვის ჭეშმარიტება აყალიბებს ჩვენს აზროვნებას და შემეცნებას, წაგვხალისებს და აგვამაღლებს. ისრაელის ძენიც ტიროდნენ, რადგან ღმერთის წმიდა თანდასწრებაში ყოფნა ადამიანს აიძულებს გააცნობიეროს მისი სილამაზე და სიკეთე და აჩვენებს რამდენად საოცარია ის ფაქტი, რომ მისი ცოდვიანობის მიუხედავად სამყაროს შემოქმედი მაინც მასთანაა. ამგვარად, ჩვენ შეგვიძლია გავიაზროთ, რომ ღმერთის გარეშე ჩვენი წინაპარი წარმართებისაგან არაფრით არ განვსხვავდებით. მხოლოდ ჩვენს გარდამქმნელ ღმერთთან ერთად შეგვიძლია გავხდეთ ისეთები, როგორებიც უნდა ვიყოთ.
წაიკითხეთ დან. 9:4-19. რატომ არის ეს ლოცვა აქტუალური დღეს ჩვენთვის? რას ეუბნება ის თითოეულს ცალ-ცალკე და ეკლესიას მთლიანობაში?

ორშაბათი                                                                                                                                                11 ნოემბერი
ლოცვის დაწყება
ბიბლიის კითხვამ ხალხში გამოიწვია ლოცვა, რომელშიც ისრაელის ორგულობის ისტორიისაგან განსხვავებით, ღმერთის სიკეთე იყო ხაზგასმული. აქ შეგვიძლია შევნიშნოთ, რომ პასუხი ქადაგებას უფრო ჰგავს, ვიდრე ლოცვას, რადგან თითქმის ყველა მუხლს აქვს პარალელი ბიბლიის სხვა მუხლებთან.
წაიკითხეთ ნეემ. 9:4-8. რომლებია ამ ლოცვის ძირითადი თემები და რატომ არის ყურადღება გამახვილებული მათზე?
ლოცვის პირველ ნაწილში ხალხი აკურთხებს ღმერთს და კონკრეტულად მის სახელს. ებრაულ კულტურაში სახელი, რომლესაც ვინმეს უწოდებდნენ, უბრალოდ სიტყვა ან სიტყვათშეთანხმება კი არ იყო, არამედ განსაზღვრავდა პიროვნებას. ამიტომ ქება, რომელსაც ღმერთის სახელს უძღვნიან, მნიშვნელოვანია, რადგან მთელს სამყაროს უჩვენებს, რომ ეს სახელი დიდებასა და პატივისცემას იმსახურებს. ეს სამყაროს შემოქმედის სახელია. ლოცვა იწყება ღმერთის, როგორც შემოქმედისა და როგორც ყველაფრის "მაცოცხლებლის" თაყვანისცემით  (ნეემ. 9:6, იხ. ასევე კოლ.1:16,17). სიტყვა "მაცოცხლებელი" ნიშნავს "სიცოცხლის მინიჭებას". 
   მან, ვინც შექმნა ყველაფერი, აირჩია აბრაამი, ადამიანი, რომლის გულიც ერთგული იყო. ზოგჯერ აბრაამსაც აკლდა რწმენა, მაგრამ როდესაც საკუთარი ძის მსხვერპლად შეწირვა დაევალა, არ შემკრთალა. მან ისწავლა ერთგულება არა ერთ ღამეში, არამედ მუდმივად ღმერთთან ერთად სიარულის შედეგად. ებრაული აზროვნებით "გული" შეესატყვისება გონებას. სხვა სიტყვებით, აბრაამა განივითარა ერთგულება ფიქრებსა და ქმედებებში, რის გამოც ღმერთმა სცნო იგი.
   ლოცვის პირველი რამდენიმე ფრაზა ყურადღებას ამახვილებს ღმერთზე, როგორც (1) შემოქმედზე, (2) სიცოცხლის მომნიჭებელზე, და (3) საკუთარი დაპირებების შემსრულებელზე. ხალხი ჯერ იხსენებს იმას, თუ ვინ არის ღმერთი: ეს არის ის, ვინც შეგვქმნა, ვინც გვმფარველობს და ასრულებს თავის დანაპირებს. ამის გახსენება გვეხმარება შევინარჩუნოთ სიცოცხლე პერსპექტივაში და ვისწავლოთ უფლის ნდობა ყველაზე რთულ ვითარებებშიც, მაშინ,  როდესაც შეიძლება მოგვეჩვენოს, რომ ის შორსაა ჩვენგან და არ ზრუნავს ჩვენს პრობლემებზე. 
რატომ არის ღმერთის, როგორც შემოქმედის შესახებ სწავლება ასეთი მნიშვნელოვანი ჩვენი რწმენისათვის? რომელ მცნებაში გვავალებს ღმერთი, რომ კვირის ყოველი მეშვიდე ნაწილი გავატაროთ მისი, როგორც შემოქმედის გახსენებით? რატომ არის ეს ასეთი მნიშვნელოვანი?

სამშაბათი                                                                                                                                                  12 ნოემბერი
წარსულის გაკვეთილები
  წაიკითხეთ ნეემია 9:9-22. როგორ განსხვავდება ლოცვის მეორე ნაწილი პირველისაგან?
თავისი ერთგულების გამო ღმერთის განდიდებიდან ლოცვის თემა გადადის ისრაელიანთა ღალატის ისტორიაზე ეგვიპტეში ყოფნისა  და უდაბნოში ხეტიალის დროს. მასში აღწერილია ყველაფერი, რაც ღმერთმა უბოძა ისრაელიანებს, მაგრამ, სამწუხაროდ, "მამებმა" ამ საჩუქრებს სიამაყით, სიჯიუტითა და ღმერთის გულმოწყალე ქმედებათა უგულებელყოფით უპასუხეს. 
   ადამიანის ცოდვიანობის და ღვთისადმი ნამდვილი ერთგულების ნაკლებობის აღიარება მნიშვნელოვანი ნაბიჯია აღსარებასა და მონანიებაში.  და მიუხედავად იმისა, რომ ეს მუხლები ძალიან დიდი ხნის წინ მცხოვრები ადამიანების შესახებ საუბრობს, ვერავინ უარყოფს, რომ თითოეულ ჩვენგანს ისეთივე პრობლემები აქვს, როგორიც მათ ჰქონდათ.
   ცხადია, სახარება ჩვენც ისევე გვეძლევა დღეს, როგორც მათთვის ჟღერდა ეს კეთილი უწყება. ცოდვების აღიარება ვერ გადაგვარჩენს, მხოლოდ ქრისტეს მსხვერპლს შეუძლია ჩვენი დახსნა. აღსარებასა და მონანიებას ცენტრალური ადგილი უჭირავს ჩვენს აღიარებაში, რომ მხოლოდ ქრისტეს მეშვეობით შეგვიძლია ვიყოთ გამართლებულნი. "როდესაც მონანიებითა და რწმენით ვიღებთ ქრისტეს ჩვენს მხსნელად, უფალი მოგვიტევებს ცოდვებს და აუქმებს რჯულის დარღვევისათვის განწესებულ სასჯელს. მაშინ ცოდვილი მართალ ადამიანად წარსდგება ღმერთის წინაშე; ზეცამ მიიღო ის და სულის მეშვეობით ის ესაუბრება მამასა და ძეს" (ე. უაითი, რჩეული უწყებანი, წიგნი მე-3, გვ.191).
   ამავე დროს, რადგანაც მისი სახიერება გვიბიძგებს ცოდვების აღიარებისა და მონანიებისკენ, ღვთის შეწევნით, ჩვენ უნდა მივატოვოთ ისინი. 
   არსი ის არის, რომ ისრაელი ჯიუტი იყო, ღმერთი კი მოსიყვარულე. იმის ცოდნა, თუ რა მოიმოქმედა ღმერთმა ისრაელიანთათვის, გვარწმუნებს - რაკი ღმერთი ამდენს აკეთებდა წარსულში, ის მომავალშიც განაგრძობს მათზე ზრუნვას. აი, რატომ არის მნიშვნელოვანი, რომ ადამიანებს ყოველთვის ახსოვდეთ როგორ მოქმედებდა ღმერთი წარსულში. როგორც კი ამას ივიწყებდნენ, მაშინვე აწყდებოდნენ უბედურებას. 
გაიხსენეთ ის დრო, როდესაც დარწმუნებული იყავით, რომ ღმერთი მონაწილეობს თქვენს ცხოვრებაში. რამ შეიძლება განუგეშოთ, როდესაც სირთულეები და განსაცდელი გაჩნდება? როგორ ვისწავლოთ გვჯეროდეს ღვთის სახიერების განსაცდელებში, პრობლემებში და როდესაც მომავლის შიში გვაქვს?

რჯული და წინასწარმეტყველნი
   წაიკითხეთ ნეემ. 9:23-31. რა დაუპირისპირეს ისრაელიანებმა ღმერთის "დიდ წყალობას" (ნეემ. 9:25)?
ლოცვა/ქადაგების შემდეგი მონაკვეთი საუბრობს ქანაანში ცხოვრების შესახებ, რადგან ისრაელიანებს ღმერთის მიერ მოცემული საკუთარი მიწა გააჩნდათ. მათ გადაეცა მიწები, ქალაქები, ვენახები და მინდვრები, რომლებიც მზად იყო გამოსაყენებლად, მაგრამ მათ ყველაფერი მიიღეს ისე, თითქოს ისედაც უნდა ჰქონოდათ. ნეემიას 9:25-ში ვკითხულობთ, რომ მათ "ჭამეს და გაძღნენ, და გასუქდნენ". "გასუქდნენ" - ეს არის გამოთქმა, რომელიც ბიბლიაში მხოლოდ რამდენჯერმე გვხვდება (იხ. რჯლ. 32:15; იერ. 5:28) და ყოველთვის უარყოფითი მნიშვნელობა აქვს.
   ხალხი შესაძლოა "მიეცა განცხრომას შენი დიდი სიკეთის წყალობით", მაგრამ მათი სიამოვნება ღმერთში კი არ იყო, არამედ იმაში, რაც გააჩნდათ. როგორც ჩანს, ყველაფრის ქონა არ ნიშნავს ღმერთთან ახლო ურთიერთობის ქონას. რაოდენ ხშირად ვფიქრობთ: "ეს ან ის რომ მქონდეს, ნამდვილად ბედნიერი ვიქნებოდი". სამწუხაროდ, ჩვენ ვხედავთ, რომ ღმერთმა ყველაფერი უბოძა ისრაელის ძეებს, მაგრამ ასეთმა "ბედნიერებამ" შეამცირა მათი ერთგულება ღმერთისდამი. ძალიან ხშირად ადვილად ვამახვილებთ ყურადღებას საჩუქრებზე, ვიდრე მასზე, ვინც ეს ყველაფერი მოგვცა. ეს საბედისწერო შეცდომაა!
   რა თქმა უნდა, ეს არ ნიშნავს იმას, რომ არ გვაქვს უფლება ბედნიერნი ვიყოთ იმის გამოყენებით, რაც ღმერთმა მოგვცა. მას სურს, რომ გავიხაროთ მისი ძღვენით, მაგრამ ეს სიხარული ღმერთთან ურთიერთობის გარანტია არ არის. სინამდვილეში, თუ სიფრთხილეს არ გამოვიჩენთ, უფლისაგან მიღებული შეიძლება შებრკოლების ლოდად იქცეს ჩვენთვის. 
   მოცემულ თავში  ხელმძღვანელები აღიარებენ, თუ რაში არ იყვნენ ღმერთის ერთგულნი. საკუთარი ისტორიის გადახედვისას, მათ კონკრეტულად ჩამოთვალეს მათი, როგორც ერის მიერ ჩადენილი ყველა დანაშაული. ზოგიერთი ასპექტი აქ განსაკუთრებით მნიშვნელოვანია, რადგან ორჯერ მეორდება: (1) ისრაელმა უარყო ღვთის რჯული და (2) დევნიდა წინასწარმეტყველებს. 
   სხვა სიტყვებით, მათ გააცნობიერეს, რომ ღმერთის რჯული და წინასწარმეტყველნი მნიშვნელოვანნი არიან არა მხოლოდ მათი, როგორც ერის, არამედ ცალ-ცალკე, თითოეული პიროვნების განვითარებისთვისაც. ლოცვა ხაზს უსვამს ამ დასკვნას და აცხადებს, რომ თუ ადამიანი ასრულებს ღმერთის მცნებებს, ის მათ თანახმად ცხოვრობს (იხ. ნეემ. 9:29; შეადარეთ ლევ. 18:5), ასევე იმასაც, რომ სულიწმიდა საუბრობდა წინასწარმეტყველების მეშვეობით. ღმერთმა თავისი მცნებები ჩვენი ცხოვრების სისავსისთვის მოგვცა, წინასწარმეტყველნი კი თავისი ჭეშმარიტების გასაცხადებლად გამოგვიგზავნა. ჩვენთვის მნიშვნელოვანი საკითხია, თუ როგორ ვიყენებთ ამ ძღვენს.

ხუთშაბათი                                                                                                                                              14 ნოემბერი
ქება და თხოვნა
   წაიკითხეთ ნეემ. 9:32-38. რით სრულდება აღსარების ლოცვა?
ლოცვაში კვლავ განდიდდება ღმერთი იმის გამო, თუ ვინაა ის: დიდი, ძლიერი და საშინელი, აღთქმისა და წყალობის შემნახველი. მლოცველები გულწრფელნი ჩანან ღმერთის მათდამი სიკეთის აღიარებაში. 
  მათ  ასევე შემოაქვთ თხოვნა, ღმერთთან აღთქმის დადების ფორმით, მსგავსად იმისა, რაც მე-10 თავშია აღწერილი. რა თხოვნაა ეს?
   "ახლა კი, ღმერთო ჩვენო, ღმერთო დიდო, ძლიერო და საშინელო, აღთქმისა და წყალობის შემნახველო, თვალში ნუ გეცოტავება ის გაჭირვება, რაც ჩვენ […] შეგვემთხვა" (ნეემ. 9:32).
   საზოგადოებამ ხარკი  უნდა გადაუხადოს ზემდგომ მეფეებს. ყოველი მხრიდან ჩაგვრა სდევს თან ისრაელიანთა პატარა ჯგუფს და ისინი უკვე დაიღალნენ ამისგან. ახლა, ზედიზედ რამდენჯერმე  გადატანილი ტირანიის შემდეგ, მათ განაჩენის შემსუბუქების იმედი აქვთ.  
   საინტერესოა, რომ ისინი საკუთარ თავს "მონებს" უწოდებენ მას შემდეგ, რაც აღიარეს თავისი ხალხის ორგულობის ფაქტი. ცხადია, მონები ემორჩილებიან საკუთარ ბატონებს. შესაბამისად, ამ ტერმინის გამოყენებაში ნაგულისხმევია, რომ ისინი აცნობიერებენ – მათ უნდა გამოავლინონ უფლისადმი მორჩილება, რასაც მათი მამები არ აკეთებდნენ.  ეს იქცა გამოხატულებად მათი სურვილისა, რომ უერთგულონ უფალს და მის მცნებებს. და როგორც ღმერთის მონები, ისინი ჩარევას და მათი ინტერესების დაცვას სთხოვენ მას. 
   ისრაელიანთა საზოგადოება ეზრასა და ნეემიასთან ერთად, თავის ამჟამნდელ  გამოცდილებას აღწერს, როგორც "დიდ გაჭირვებას" (ნეემ. 9:37), რომელიც ეგვიპტეში გადატანილ უბედურებას შეიძლება შეედაროს (ნეემ. 9:9). თავიანთ ლოცვაში ისინი განადიდებენ ღმერთს იმისთვის, რომ მან დაინახა მათი გასაჭირი ეგვიპტეში და მიაქცია მათ ყურადღება. საზოგადოება სთხოვს ღმერთს - ახლაც ისე ჩაერიოს, როგორც მაშინ, მიუხედავად იმისა, რომ მათ ეს არ დაუმსახურებიათ, რადგან არც მეფე, არც მთავარნი, არც მღვდლები, არც წინასწარმეტყველები და არც მამები არ ინარჩუნებდნენ მის ერთგულებას. ამგვარად, იმ იმედით, რომ უფალი დაიცავს მათ, ისინი მხოლოდ ღვთის წყალობასა და გულმოწყალებას ენდობიან საკუთარი თავისა და წინაპრების საქმეთა ნაცვლად. 
წაიკითხეთ რომ. 5:6-8. როგორ ასახავს ეს მუხლები იმას, რასაც სთხოვდნენ ისრაელიანები ღმერთს? რა ნუგეში შეგვიძლია მივიღოთ რომაელთა მიმართ წერილში ჩაწერილი პავლეს ამ  სიტყვებიდან?

პარასკევი                                                                                                                                                   15 ნოემბერი
შემდგომი გამოკვლევისათვის
   წაიკითხეთ თავი "აღსარება" ე. უაითის წიგნიდან "ქრისტესკენ მიმავალი გზა", გვ. 45-51. 
ნეემია 9:25-ში ებრაელები აღიარებენ, რომ ღმერთის დიდი სიკეთის წყალობით მათი წინაპრები "განცხრომას მიეცნენ". აქ გამოყენებული ზმნის ფესვი ემთხვევა ედემის სახელწოდებას, "ედემის ბაღი" (დაბ. 2:15). ალბათ უკეთესი თარგმანი იქნებოდა - "ისინი ისე ცხოვრობდნენ, როგორც ედემში".  
   ბოლოს და ბოლოს, სახარება - ეს ხომ აღდგენაა და რა შეიძლება იქცეს ედემზე უკეთეს სიმბოლოდ იმის წარმოსადგენად, თუ სადამდე უნდა მივიდეთ საბოლოო ჯამში? ღმერთმა გამოიხმო ებრაელები და განადიდა ისინი უძველეს სამყაროში, რათა შეექმნა ედემთან ყველაზე მეტად მიახლოვებული ანარეკლი, რომლესაც კი შეეძლო ეარსება დაცემულ დედამიწაზე. ტყვეობისა და დაბრუნების შემდეგაც კი ისინი უდიდეს პოტენციალს ფლობდნენ. "რადგან უფალი ანუგეშებს სიონს, ანუგეშებს ყველა მის ნანგრევს და ედემივით აქცევს მის უდაბნოს" (ეს. 51:3).
   დიახ, ხალხი ტკბებოდა უფლის მიერ დაპირებული მატერიალური კურთხევებით, რომლებიც,  რამდენადაც შესაძლებელია ამ დაცემულ სამყაროში, ედემის სისავსეს გვახსენებს. და ეს კარგი იყო. მათ ჰქონდათ ამ კურთხევებით ტკბობის უფლება. ისრაელი კურთხეული იყო ღვთისაგან. მათი ცოდვა ის კი არ იყო, რომ ღმერთის დიდი წყალობით ისინი "განცხრომას მიეცნენ", არამედ ის, რომ მათ დაივიწყეს უფალი (იხ. ეზ. 23:35), ის, ვისი სიკეთითაც ტკბებოდნენ. კურთხევები იქცა მათთვის მიზნად, და არა იმ საშუალებად, რომლითაც მთავარი მიზნის - გარშემომყოფთათვის ღმერთის გაცხადებისთვის უნდა მიეღწიათ. 
კითხვები მსჯელობისათვის:
   1. იესომ თქვა: "ხოლო ეკლებში დათესილი ის არის, ვინც სიტყვას ისმენს, მაგრამ სოფლის საზრუნავი და სიმდიდრის საცდური აჩანაგებენ სიტყვას და იგი უნაყოფო შეიქმნება" (მათ. 13:22). რა იგულისხმება "სიმდიდრის საცდურში" და როგორ უკავშირდება ეს ამ კვირაში შესწავლილ სინანულის ლოცვას?
2. დაფიქრდით შექმნის დოქტრინაზე. მიაქციეთ ყურადღება ნეემიას მე-9 თავში ჩაწერილ ლოცვას, რომელშიც ხალხი ერთხმად საუბრობდა უფალზე, როგორც შემოქმედსა და მაცოცხლებელზე. მიაქციეთ ყურადღება იმას, თუ რამდენად ფუძემდებლურია ეს სწავლება ჩვენი რწმენისათვის. 
3. როგორ ვაღიაროთ ჩვენი ცოდვიანობა და ამავე დროს არ მივცეთ სატანას იმის უფლება, რომ ის ჩვენს საწინააღმდეგოდ გამოიყენოს და სრული უარი გვათქმევინოს ჩვენს რწმენაზე? 

გაკვეთილი 8 (16-22 ნოემბერი)
ღმერთი და აღთქმა
გამოსაკვლევი ბიბლიური მუხლები: ნეემ. 10:1-29; დაბ. 4:8-19; ებრ. 13:20; იესო ნავ. 24; ნეემ. 10:30-39; ებრ. 8:1-7.
სამახსოვრო მუხლი: "და ყოველივე ამის გამო ჩვენ ვდებთ მტკიცე აღთქმას წერილობით. ჩვენმა მთავრებმა, ლევიანებმა და მღვდლებმა ბეჭედი დაუსვეს… და არ მივატოვებთ ჩვენი ღვთის სახლს" (ნეემ. 9:38; 10:39).
     რას გულისხმობს ბიბლია სიტყვაში "აღთქმა"? ამგვარი ბიბლიური აღთქმის ყველაზე მარტივი განმარტება – ესაა ღმერთსა და მის ერს შორის ურთიერთობების იურიდიული სახით დამყარება. ღმერთი ამბობს: "შენ ჩემი ერი ხარ და მე ვარ შენი ღმერთი". ამის გარდა უძველეს სამყაროში მოქმედებდა ადამიანთა შორის აღთქმის დადების პრინციპიც, რაც, უმეტეს შემთხვევაში, სახელმწიფოთა მეთაურებს ან ფეოდალებსა და მათ ქვეშევრდომებს შორის ხდებოდა. 
  ასეთ აღთქმებში სარგებელს ორივე მხარე იღებდა. ფეოდალები ზრუნავენ ქვეშემრდომებზე, ისინი კი პატივისცემის ხარკს უხდიან მათ. მაგრამ ღმერთთან დადებული აღთქმა განსხვავდებოდა ადამიანთა აღთქმებისაგან. ღმერთი არ იღებს სარგებელს აღთქმისაგან, მაგრამ მაინც დებს პირობას, რომ შეასრულებს მას მაშინაც კი, როდესაც ადამიანები არღვევენ აღთქმის პირობებს. აღთქმასთან დაკავშირებულმა კურთხევებმა და წყევლამ აჩვენა, რომ მისი დარღვევა  ხალხმა მაშინ დაიწყო, როდესაც უსიამოვნებები ხდებოდა. 
   ამ კვირის განმავლობაში ჩვენ განვიხილავთ განახლებულ აღთქმას, რომელზეც საუბრობს ნეემიას მე-10 თავი, ასევე ზოგიერთ ზოგად ცნობას ბიბლიური აღთქმის ისტორიისა და მნიშვნელობის შესახებ.

კვირადღე                                                                                                                                                 17 ნოემბერი
აღთქმის არსი
   წაიკითხეთ ნეემ. 10:1-29 (გაიხსენეთ ნეემ. 9:36-38). ვინ და რატომ დებს ამ აღთქმას?
მართალია დოკუმენტს მხოლოდ ხელმძღვანელებმა მოაწერეს ხელი, მაგრამ ტექსტში აღნიშნულია, რომ "დანარჩენი ხალხიც" შეუერთდა მათ და "წყევლითა და ფიცით შეიკრნენ" (ნეემ. 10:28,29). რა იყო ასეთი მნიშვნელოვანი აღთქმაში, რომ ღმერთთან ამ შეთანხმებაში მონაწილეობის სურვილი ყველას ჰქონდა? იმისათვის, რომ ამ შეკითხვას გავცეთ პასუხი, სათავეებს უნდა დავუბრუნდეთ და გავიგოთ, რაში მდგომარეობს ბიბლიური აღთქმის არსი.
   აღთქმა მნიშვნელოვანი იყო, რადგან ღმერთის ცოდვილ კაცობრიობასთან ურთიერთქმედების ისტორიის ნაწილს წარმოადგენდა და მოწმობდა ღმერთის სურვილზე ურთიერთობა ჰქონდეს ადამიანებთან. ამან ასევე  საშუალება მისცა ადამიანებს, გამოეხატათ თავისი სურვილი სიცოცხლე მიეძღვნათ ღმერთისთვის. 
   დაბადების წიგნის პირველ ორ თავში მოთხრობილ შექმნის ბიბლიურ ისტორიაში გაცხადებულია არა მხოლოდ პირველი ადამიანების შექმნის პროცესი, არამედ მათსა და ღმერთს შორის კავშირიც.  მაგრამ სამყაროში ცოდვამ შემოაღწია და დაანგრია ეს ურთიერთობა. ცოდვა შექმნის საპირისპიროა, მისი შედეგი დეგრადაციაა (სიკვდილი).
   ადამის გენეალოგია საბოლოო ჯამში იხლიჩება, რადგან კაენი ირჩევს ბოროტებას (იხ. დაბ. 4:8-19), შეთი კი ღმერთს (იხ. დაბ. 5:3-24). კაენის გენეალოგია მიდის ლამექამდე (იხ. დაბ. 4:17-19) - ადამიდან (მისი ჩათვლით) მეშვიდემდე, რომელიც მრავალცოლიანი იყო. ძალადობა და შურისძიება კაენის მხარეს უპირისპირდება ერთგული შეთის შტოს. დაბადების წიგნში მოყვანილია შეთის გენეალოგია, მაგრამ ამ თაობაში მეშვიდე - ხანოქია, რომელიც დადიოდა  ღმერთის წინაშე (იხ. დაბ.5:24) და ღმერთმა ზეცად წაიყვანა. 
   სამწუხაროდ, ბოროტება სიკეთეზე უფრო მასშტაბურად გავრცელდა სამყაროში და დადგა მომენტი, როდესაც ღმერთის ერთგულთა რიცხვი იმდენად შემცირდა, რომ ცოტახანში აღარ დარჩა არცერთი ოჯახი, რომლის მეშვეობითაც ღმერთი შეასრულებდა თავის სიტყვას და გამოუგზავნიდა ადამიანებს მხსნელს. სწორედ ამ მომენტში ერევა ღმერთი და აგზავნის წარღვნას. თუმცა წარღვნა შექმნის საპირისპირო ქმედება იყო, სიცოცხლის უკუქცევისა და განადგურებისაკენ მიმართული. და მაინც წარღვნამ გაანადგურა მხოლოდ ის, რაც უკვე წამხდარი ჰქონდათ ადამიანებს (იხ. დაბ. 6:11-13). 
პირადად თქვენ როგორ გამოგიცდიათ ცოდვის დამანგრეველი ძალა? რა არის ერთადერთი ძალა ცოდვის წინააღმდეგ და როგორ შეგვიძლია მისი გამოყენება?

აღთქმები ისტორიაში
 წარღვნის შემდეგ ღმერთმა ხელახლა დაიწყო კაცობრიობის ისტორიის შექმნა, ახლა უკვე ნოესა და მის შთამომავლებთან ერთად. იგი მათთანაც ცდილობდა ურთიერთობას და მათ ურთიერთობაში აღთქმის იდეა ცენტრალური იყო. ბიბლია განსაზღვრავს შვიდ ძირითად აღთქმას, რომელიც ღმერთმა ადამიანებთან დადო:
•	1-ლი აღთქმა – ადამთან (დაბ. 1-3);
•	მე-2 აღთქმა – ნოესთან (დაბ. 6-9);
•	მე-3 აღთქმა – აბრაამთან (დაბ. 12:1-3);
•	მე-4 აღთქმა – მოსესთან და ისრაელის ერთან (ცნობილია, როგორც სინაის აღთქმა, გამ. 19-24);
•	მე-5 აღთქმა – ფინხასთან (რიცხვ. 25:10);
•	მე-6 აღთქმა – დავითთან (2მეფ. 7:5-16);
•	მე-7 აღთქმა – ახალი აღთქმა (იერ. 31:31-34)
   წაიკითხეთ მომდევნო მუხლები. რა იგულისხმება "საუკუნო აღთქმაში"? დაბ. 9:6; 17:7; ეს. 55:3; ებრ. 13:20.
ტერმინი "საუკუნო აღთქმა" ბიბლიაში თექვსმეტჯერ არის ნახსენები. აქედან ცამეტჯერ ის გამოყენებულია კონკრეტულად აბრაამთან, სინას მთაზე ისრაელთან და დავითთან აღთქმებში. თითოეული ზემოთ მოხსენიებული აღთქმა ნაწილობრივ, მაგრამ მაინც ატარებს "საუკუნო აღთქმის" ბეჭედს.  როგორც საუკუნო სახარება, რომელიც პირველად დაბ. 3:15-ში გაჟღერდა, შემდეგ კი ნელ-ნელა იშლება მთელ ბიბლიაში, ასევეა საუკუნო აღთქმაც. ყოველი მომდევნო აღთქმა ემსახურება სიყვარულის იმ საუკუნო აღთქმის გაღრმავებას, რომელიც ყველაზე სრულად ხსნის გეგმაში მჟღავნდება. ძველი და ახალი აღთქმები, როგორც მათ ხშირად განასხვავებენ ერთმანეთისგან, ერთსა და იმავე კომპონენტებს შეიცავს:
  1. განწმედა: "მივცემ მათ ჩემს რჯულს და მათ გულებზე დავწერ ამას, და მე ვეყოლები მათ ღმერთად და ისინი მეყოლებიან მე ერად" (იერ. 31:33; შეადარეთ ებრ. 8:10).
  2. შერიგება: "ვიქნები მათი ღმერთი და ისინი იქნებიან ჩემი ერი" (ებრ. 8:10; იერ. 31:33).
  3. მისია: "და აღარ ასწავლის მეტად თითოეული თავის მოყვასს და თითოეული თავის ძმას ასე: შეიცანით უფალი! რადგან პატარიდან დიდამდე ყველას ვეცოდინები მე, - სიტყვა უფლისა, - რადგან ვაპატიებ მათ ურჯულოებას და მათ ცოდვებს აღარ გავიხსენებ მეტად" (იერ. 31:34; ებრ. 8:10).
  4. გამართლება: "ვაპატიებ მათ ურჯულოებას და მათ ცოდვებს აღარ გავიხსენებ მეტად" (იერ. 31:34; ებრ. 8:12).

აღთქმის სტრუქტურა
   ბიბლიის მკვლევარები აღიარებენ, რომ არსებობს ბიბლიური აღთქმების ტიპური სტრუქტურა; ეს უძველესი ხეთების მიერ დადებულ აღთქმებშიც კი შეინიშნება. ანუ ღმერთი ისე აფორმებდა ადამიანებთან შეთანხმებას, როგორც ეს მათი კულტურისთვის იქნებოდა მისაღები და გასაგები. 
უძველესი ისრაელის პერიოდში არსებული აღთქმები შემდეგი ნაწილებისაგან შედგებოდა: პრეამბულა (ვინ არის ღმერთი); ისტორიული პროლოგი (წარსულ ურთიერთობათა განსაზღვრა); კანონები და დებულებები; კურთხევები და წყევლები; მოწმეები; აღთქმის განსაკუთრებული დებულება ან ნიშანი. აქედან გამომდინარე, გასაკვირი არ არის, რომ ღმერთი თავის ხალხთან ურთიერთობისას მსგავს სტრუქტურას მიმართავს. ის იყენებს იმას, რაც ნაცნობია მათთვის.
   მაგალითისათვის, მთელი მეორე რჯულის  წიგნი აღთქმის სახით არის დაწერილი, რადგან აქ მოსე ღმერთთან აღთქმის ახალი ურთიერთობებისკენ მოუწოდებს ხალხს. აღთქმის სტრუქტურა შემდეგნაირია: (1) პრეამბულა (რჯლ. 1:1-5); (2) ისტორიული პროლოგი (რჯლ. 1:6-4:43); (3) შეთანხმების პირობები და კანონები (რჯლ. 4:44-26:19); (4) კურთხევები და წყევლა (რჯლ. 27-30); (5) მოწმეები (რჯლ. 30:19); (6) განსაკუთრებული დებულება (რჯლ. 31:9 -13). 
წაიკითხეთ იესო ნავ. 24.  როგორ ვლინდება ზემოთ მოყვანილი აღთქმის ნიმუში ამ თავში?
იგივე ხდება აღთქმის განახლებისას იესო ნავეს ძის პერიოდში.
  ჯერ ნახსენებია პრეამბულა, რომელშიც ღმერთი წარადგენს საკუთარ თავს როგორც "უფალი, ისრაელის ღმერთი" (იესო ნავ. 24:2). ამას მოსდევს გრძელი ისტორიული პროლოგი, რომელშიც იესო ნავეს ძე ახსენებს ხალხს, თუ რა გააკეთა მათთვის წარსულში ღმერთმა (იხ. იესო ნავ. 24:2-13). ამ ისტორიის შემდეგ ჩამოთვლილია შეთანხმების პირობები ან კანონები (იხ. იესო ნავ. 24:14,15,23), შემდეგ საუბარია კურთხევებსა და წყევლაზე (იხ. იესო ნავ. 24:19,20), აღნიშნული არიან მოწმეები (იხ. იესო ნავ. 24:22,27) და შეთახმების დასასრულს ჩამოწერილია განსაკუთრებული დებულება (იხ. იესო ნავ. 24:25,26). აქაც აღთქმის ძირითადი ფორმაა გამოყენებული ისრაელიანებთან მიმართებაში, რათა მათ წარსულში ღმერთის წინამძღოლობის გარდა აღთქმის ის პირობებიც დაენახათ, რომლებიც უნდა შეესრულებინათ.
წაიკითხეთ იესო ნავ. 24:15. რა პრინციპია ამ მუხლებში გამოყენებული, რომლის დღეს გამოყენებაც შეგვიძლია?

დაპირებები
   წაიკითხეთ ნეემ. 10:30-39. რა პირობას დებენ ისრაელიანები განახლებული აღთქმის ფარგლებში?
მათი დაპირებებია:
1. ისინი არ დაუშვებენ შერეულ ქორწინებებს (წარმართებთან ქორწინებებს).
2. სწორად დაიცავენ შაბათს.
3. დაიცავენ საიუბილეო წელს გაჭირვებულთა მხარდასაჭერად და მათთვის თავისუფლების მისაცემად.
4. მხარს დაუჭერენ სატაძრო მსახურებას პირველნაყოფის შეწირვით, პირმშოთა მიძღვნით და მეათედის დაბრუნებით.
   პირველი სამი ვალდებულება არეგულირებდა ურთიერთობას სხვა ადამიანებთან (ქორწინებები და ვალების ჩამოწერა) და ღმერთთან (შაბათის დაცვა), ხოლო ბოლო (იხ. ნეემ. 10:32-39) ეხებოდა სატაძრო მსახურებას. 
   დაპირების მიზანი იყო აღთქმისდამი ერთგულების ჩვენება და შესაბამისად, ღმერთთან და ადამიანებთან სწორი ურთიერთობების დამყარება. მაშინაც კი, როდესაც აღთქმის პირობები ყოველთვის არ სრულდებოდა მათი მხრიდან, ისინი აცნობიერებდნენ, რომ სწორი ჩვევები და ქმედებები გავლენას ახდენს მათ მომავალზე. თუ ისრაელის ერს სურდა სწორი გზის შენარჩუნება, მაშინ მათ უნდა განეხორციელებინათ ის ქმედებები, რომლებიც დასახული მიზნის მიღწევას ემსახურება. შაბათის დაცვა და ტაძარზე ზრუნვა აუცილებელია ღმერთთან ახლო ურთიერთობის დასამყარებლად. 
"თქვენი ცხოვრება მთლიანად შეიცვლება, თუკი თქვენს ნებისყოფას სწორ მიმართულებას მისცემთ. როდესაც ნებისყოფას ქრისტეს დაუმორჩილებთ, მაშინ საკუთარ თავს დაუკავშირებთ ხელმწიფებას, რომელიც ყველა მთავრობასა და ხელისუფლებას აღემატება" (ე. უაითი. ქრისტესკენ მიმავალი გზა, გვ. 60). რა გიშლით ხელს, რომ განიცადოთ ეს ცხოვრებაში?

ტაძარი
   კიდევ ერთხელ წაიკითხეთ ნეემ. 10:32-39. რატომ იყო ისრაელიანთათვის მნიშვნელოვანი სატაძრო მსახურებაზე ზრუნვა? რაზე მოწმობს სიტყვები: "და არ მივატოვებთ ჩვენი ღვთის სახლს" (ნეემ. 10:39)? რატომ არის ტაძარში მსახურება ასეთი მნიშვნელოვანი რწმენის შესანარჩუნებლად? (იხ. ასევე ებრ. 8:1-7).
ისრაელიანები პირობას დებენ, რომ იზრუნებენ ტაძარზე. სპარსეთის მეფეთა ფინანსური წნეხის მიუხედავად მათ გადაწყვიტეს, რომ იმ მცირედიდანაც, რაც გააჩნდათ, აუცილებლად უნდა შეეწირათ იმისთვის, რომ ტაძარს არა მხოლოდ ეარსება, არამედ აყვავებულიყო. ამის გამო, ჯერ კიდევ იქამდე, სანამ კანონით გათვალისწინებული მოსახლეობის აღრიცხვა მოხდებოდა, მათ გადაწყვიტეს დაეწესებინათ ყოველწლიური სატაძრო გადასახადი შეკელის მესამედის რაოდენობით.  ხალხმა დაინახა მოთხოვნათა ფარგლებს გარეთ გასვლის საჭიროება. გარდა ამისა, მათ კონკრეტულ ოჯახებზე გადაანაწილეს შეშის მოზიდვის პასუხისმგებლობა, რადგან ესმოდათ, რომ ორგანიზაციის გარეშე ყველაზე საუკეთესო წამოწყებანიც კი ვერ მოიტანს სარგებელს. 
   პირველნაყოფები, პირმშოები, მეათედები და მსხვერპლშეწირვა ლევიანებისა და მღვდლების სატაძრო მსახურებას უზრუნველყოფდა. ყველაფრის მეათედი ნაწილი ლევიანებს ეკუთვნოდა. ამასთან ერთად, პირმშოთათვის შეჰქონდათ წინასწარი გადასახადი, რომელიც ლევიანებისთვის გაკუთვნილ თანხას ემატებოდა. ლევიანთა მიერ მიღებულის მეათედი ნაწილი კი მღვდლებს ეკუთვნოდა.
   ტაძარი ისრაელიანთა ერის შუაგული იყო. მას ცენტრალური ადგილი ეკავა მათს ღვთისდამი მსახურებაში. ნაბუქოდონოსორის მიერ ტაძრის დანგრევამ დიდი ტრაგედია გამოიწვია. სატაძრო მსახურების სათანადოდ ჩატარების შემთხვევაში, ის მიუთითებდა ადამიანებს ცოდვის პრობლემის საბოლოო მოგვარებაზე, რომელიც კრავის სიკვდილის მეშვეობით იყო. პრობლემა მაშინ გადაწყდა, როდესაც იესო მოკვდა ჯვარზე (იხ. რომ. 5:5-10). მეტიც, განწმედის დღის ყოველწლიური მსახურების დახმარებით ხალხი იგებდა, რომ საბოლოო ჯამში ღმერთს ცოდვისა და ბოროტებისაგან განთავისუფლების საკუთარი გეგმა აქვს. სხვა სიტყვებით, ტაძარი მათ ხსნის გეგმას უხსნიდა. გაკვეთილები, რომელთა გამოტანაც შეგვიძლია სატაძრო მსახურებაზე დაკვირვების დროს, მნიშვნელოვანი და აუცილებელია იმისათვის, რომ სრულად დავინახოთ ღმერთის ხასიათი და ხსნის გეგმა. 
"სარწმუნოა და სრულიად მიღების ღირსია სიტყვა, რომ ქრისტე იესო მოვიდა სოფელში ცოდვილთა სახსნელად, რომელთა შორის პირველი მე ვარ" (1ტიმ. 1:15).  რა იმედი ჰქონდა პავლეს და როგორ ვაქციოთ ის ჩვენს იმედად? 

პარასკევი                                                                                                                                                  22 ნოემბერი
შემდგომი გამოკვლევისთვის
    წაიკითხეთ თავი "მიძღვნა" ე. უაითის წიგნიდან "ქრისტესკენ მიმავალი გზა", გვ. 53-60. 
  "მიწიერ საწმიდარში მსახურება ორი ნაწილისაგან შედგებოდა: მღვდლები ყოველდღიურად მსახურობდნენ სავანეში, ხოლო წელიწადში ერთხელ, მღვდელმთავარი ატარებდა განსაკუთრებულ მსახურებას: შემორიგების ცერემონიალს საწმიდარის განწმედისათვის. ცოდვილს მოჰყავდა თავისი შესაწირავი საწმიდარის შესასვლელთან, ცხოველის თავზე ხელდადებით აღიარებდა საკუთარ ცოდვებს, რითაც თავისი ცოდვები სიმბოლურად უდანაშაულო ცხოველზე გადაჰქონდა. ამის შემდეგ ცხოველს კლავდნენ. "სისხლის დაღვრის გარეშე, - ამბობს მოციქული, - არ არსებობს მიტევება". "რადგან სისხლშია ხორციელის სული" (ლევ. 17:11). უფლის კანონის დარღვევა ითხოვდა ცოდვილის სიცოცხლეს. სისხლი, რომელიც იმ ცოდვილის განსახიერება იყო, რომლის დანაშაული უცოდველ ცხოველზე გადაჰქონდათ, მღვდელს საწმიდარში შეჰქონდა, ასხურებდა ფარდას, რომლის მიღმაც იდგა აღთქმის კიდობანი, რომელშიც ადამიანის მიერ დარღვეული უფლის კანონის ფიქალები იდო. ამ წესის შესრულებით, ცოდვა სიმბოლურად გადაჰქონდათ საწმიდარში. ზოგ შემთხვევაში სისხლი არ შეჰქონდათ საწმიდარში, მაგრამ მაშინ ხორცი უნდა ეჭამათ მღვდლებს, როგორც უბრძანა მოსემ აარონის ვაჟებს: "ეს [მსხვერპლი] იმისათვის მოგეცათ, რომ გეტვირთათ საზოგადოების შეცოდება" (ლევ. 10:17). ეს ორივე წესი ერთნაირად, სიმბოლურად გამოხატავდა მონანიებული ცოდვის  ცოდვილისაგან საწმიდარში გადატანას" (ე. უაითი, დიადი ბრძოლა, გვ. 418).
კითხვები მსჯელობისათვის
   1. დაფიქრდით იმ დაპირებებზე, რომელიც დაარღვიეთ იმის მიუხედავად, თუ რამდენად სერიოზულად ცდილობდით მათ შესრულებას. რა გაკვეთილი გამოიტანეთ გადატანილიდან, რომელიც, შესაძლოა, დაგეხმარებათ თავიდან აიცილოთ მსგავსი შეცდომა მომავალში?
   2. აღთქმა - ესაა ურთიერთობების იურიდიული სახით დამყარება. ჩვენ დავარღვიეთ ის, მაგრამ ჩვენი ღალატის მიუხედავად, ღმერთი ყოველთვის აღთქმის ერთგულია. როგორ უბიძგებს ღმერთის ასეთი სიკეთის და ერთგულების გაცნობიერება ადამიანებს მასთან ახლო ურთიერთობისკენ და ამგვარად, როგორ გვეხმარება, რომ ვიცხოვროთ სწორად?
   3. დაფიქრდით, რამდენჯერ უღალატეთ ღმერთს და დაპირებებს "ახალი აღთქმის"  პირობებში (ლუკ. 22:20; ებრ. 8:13; 9:15;). რატომ არის ასეთი მნიშვნელოვანი, რომ გავიაზროთ  ხსნის გეგმა და მიტევების დაპირება, რომელიც იესოს მსხვერპლის წყალობით გაგვაჩნია, ვისი სისხლის მეშვეობითაც დაიდო "ახალი აღთქმა"?

გაკვეთილი 9 (23-29 ნოემბერი)
განსაცდელი, გასაჭირი და სიები 
   შესასწავლი ბიბლიური მუხლები: ეზრ. 1:9-11; დან. 1:1,2; დან. 5; რჯლ. 30:1-6; ეზრ. 8:1-23; ნეემ. 11:1,2; 12:1-26.
   სამახსოვრო მუხლი: "შეუერთდნენ თავიანთ ძმებს, თავიანთ დიდებულებს, და წყევლითა და ფიცით შეიკრნენ, რათა ევლოთ ღვთის რჯულით, რომელიც მოსეს, ღვთის მსახურის, ხელით იყო მოცემული, და დაეცვათ და შეესრულებინათ უფლის, ჩვენი ღმერთის ყველა მცნება, მისი სამართალი და მისი წესები" (ნეემ. 10:29).
   როგორც წესი, ბიბლიაში  ჩვენ გენეალოგიისა და სახელების გრძელი ჩამონათვალის გამოტოვება გვჩვევია. მაგრამ უფალს შემთხვევით არ მოუთავსებია იქ ისინი. ბიბლიური უფალი წვრილმანების ღმერთია. ის ამჩნევს ყველა დეტალს და ეს გვარწმუნებს იმაში, რომ ჩვენ ის არასოდეს გვივიწყებს. 
   გენეალოგიის ეს რამდენიმე მაგალითი ამტკიცებს, რომ ღმერთმა ყველაფერი იცის ჩვენი ოჯახების შესახებ, საგანთა სიები კი მიუთითებს იმაზე, რომ ღმერთი იმაზეც კი ზრუნავს, რაც სხვებმა შეიძლება უმნიშვნელოდ მიიჩნიონ. იესომ განაცხადა, რომ ღმერთი ბეღურებზეც ზრუნავს, ჩვენს თავზე კი თმის ღერების რაოდენობა იცის: "ანდა განა ხუთი ბეღურა ორი ასარი არა ღირს? არც ერთი მათგანი დავიწყებული არ არის ღვთის წინაშე. თქვენს თავზე თმებიც დათვლილია. ჰოდა ნუ გეშინიათ, თქვენ ბევრ ბეღურაზე უკეთესნი ხართ" (ლუკ. 12:6,7). ამის მსგავსად, ღმერთი ჩვენზეც ზრუნავს და იცის ყოველი დეტალი იმისა, თუ რა გვაღელვებს.
   ამგვარად, ჩვენ შეგვიძლია მასზე დავამყაროთ იმედები, განვავითაროთ ნდობა და შევინარჩუნოთ რწმენა იმისა, რომ უფალი ზრუნავს  ჩვენი ცხოვრების ყველა სფეროზე. ამავე დროს ისიც უნდა გვახსოვდეს, რომ საკუთარ ცხოვრებაზე თავადაც უნდა ვიზრუნოთ. 

კვირადღე                                                                                                                                                   24 ნოემბერი
ისტორიის ღმერთი
   წაიკითხეთ ეზრ. 1:9-11; დან. 1:1,2. როგორ გვეხმარება ნაწყვეტი დანიელის წიგნიდან ეზრას ნათქვამის გაგებაში?
მიაქციეთ ყურადღება, რომ ეზრას წიგნში გადმოცემულია დეტალები, მაშინ, როდესაც დანიელ წინასწარმეტყველის წიგნში უფრო ფართო სურათი იშლება. ორივე ეს ნაწყვეტი ამტკიცებს, რომ უფალი მართავს ყველაფერს.
   "ერების ისტორია ახლაც ბევრს გვეუბნება. ყოველ ერს და ყველა ადამიანს ცალ-ცალკე ღმერთმა განუწესა კონკრეტული ადგილი თავის დიად გეგმაში. დღეს ყველა ადამიანი და ყველა ერი იმ საწონის მიხედვით ფასდება, რომელიც შეუცდომელს უპყრია ხელთ. ადამიანის ბედს მისივე არჩევანი გადაწყვეტს, ღმერთი კი თავისი გეგმის მიხედვით მართავს ყველაფერს" (ე. უაითი, მეფეები და წინასწარმეტყველები, გვ. 536).
წაიკითხეთ დან. 5. რა გაკვეთილის გამოტანა შეიძლება ბელშაცარის ხვედრიდან?
ძვ.წ. 539 წლის ოქტომბერში ბაბილონი დაეცა და ქალაქი მიდია-სპარსეთის ჯარმა დაიკავა კიროს მეფის მეთაურობით. ბელშაცარი, რომელმაც მცდარი იმედები დაამყარა საკუთარ მიღწევებზე, ფუფუნებასა და დიდებაზე, იმდენად ქედმაღალი იყო, რომ იმ საღამოს უზარმაზარი წვეულება მოაწყო, რაც საბოლოოდ სიცოცხლის ფასად დაუჯდა. ღმერთის ხელმა დაუწერა მას კედელზე, რომ მისი დღეები დათვლილია და დასასრულს უახლოვდება. მას არ გამოუტანია არავითარი გაკვეთილი დიდებული მეფის, ნაბუქოდონოსორის ბედისა და მოქცევის ისტორიიდან, მიუხედავად იმისა, რომ კარგად იცოდა ისინი. ტრაგიკულია, როდესაც არ ვუსმენთ ღმერთის გაფრთხილებებს და არ ვითვალისწინებთ მის დარიგებებს.
   დანიელ წინასწარმეტყველი ყოველთვის სასახლის კარზე იმყოფებოდა, მაგრამ მას არავინ აქცევდა ყურადღებას. როდესაც ვკარგავთ ღმერთის სიწმიდისა და მისი ჩვენს ცხოვრებაში თანდასწრების განცდას, ჩვენ ვიკვალავთ სირთულეებით, პრობლემებითა და ტრაგედიებით აღსავსე გზას, რომლის ბოლოც სიკვდილია.
მეფე ნაბუქოდონოსორის შესახებ თხრობისას დანიელმა თქვა: "შენ, მისმა ვაჟმა, გული არ დაიმდაბლე, თუმცა იცოდი ეს ყველაფერი" (დან. 5:22). როგორ შეგვიძლია ვიყოთ დარწმუნებული იმაში, რომ ჩვენს ცხოვრებაში ისეთივე შეცდომას არ ვუშვებთ, როგორიც ბელშაცარმა დაუშვა? როგორ უნდა გვეხმარებოდეს ჯვრის რეალურობა, რომ ყოველთვის დავიმდაბლოთ სული ღმერთის წინაშე?

მათ ქალაქებში
   წაიკიხთხეთ ეზრ. 2; ნეემ. 7. რა აქვთ მათ საერთო?
ნეემიას მე-7 თავი ეზრას წიგნის მე-2 თავის გამიზნული გამეორებაა (ეს არის იმ ადამიანთა სია, რომლებიც ზერუბაბელსა და იესოსთან ერთად დაბრუნდნენ ბაბილონის ტყვეობიდან). ისევ და ისევ, ჩამონათვალი აქაც  მოსაბეზრებლად შეიძლება მოგვეჩვენოს, მაგრამ ის ერთ მნიშვნელოვან მომენტზე მიანიშნებს – ღმერთი ზრუნავს ისეთ დეტალებზე, რომელთა მიმართ ჩვენ შეიძლება გულგრილნი ვიყოთ. 
   ახლა იერუსალიმის კედლები უკვე აშენებულია და ბიბლიურ ტექსტს სურს გვაჩვენოს, რომ ამ მნიშვნელოვან მოვლენას სამშობლოში დაბრუნებულ ისრაელიანთა პირველმა თაობამ,  ეზრასა და ნეემიას თაობამ შეუწყო ხელი, თუმცაღა ეს წარმატება მათ მხოლოდ ღმერთმა არგუნა.   ამჟამინდელი თაობა წინა თაობათა წარმატებებს ემყარება, თუმცა ბევრი წინააღმდეგობა ჩნებოდა, ამოცანა რთული იყო და ისე სწრაფად ვერ გადაიჭრა, როგორც მათ სურდათ. 
   ეზრამ და ნეემიამ, როგორც ხელმძღვანელებმა, მშვენიერი სამუშაო შეასრულეს და ხალხმაც თავისი წვლილი შეიტანა მასში. ყოველი ჯგუფი განსაზღვრული დავალებების შესრულებით იყო დაკავებული, შედეგი კი შთამბეჭდავი აღმოჩნდა. დასაწყისი (იხ. ეზრ.2) დაკავშირებულია დასასრულთან (იხ. ნეემ. 7), როდესაც მეორე ტაძარიც აღდგენილი და მთელი იერუსალიმიც უკვე  აშენებულია.
წაიკითხეთ ნეემ. 7. რამდენად წარმატებული იყვნენ ისინი თავის სურვილში შეესრულებინათ ღვთის ნება? 
"ისრაელის ძენი თავიანთ ქალაქებში იყვნენ" (მუხლი 73).
   სამშობლოში დაბრუნებაც და ტაძრისა და ქალაქის აღდგენაც ბევრი თვალსაზრისით არის გასაოცარი. დამპყრობლებმა, რომლებმაც მრავალი წლის წინ დააცარიელეს მათი ქალაქი, დაანგრიეს მათი ტაძარი და განდევნეს ისინი  ამ ტერიტორიიდან, ახლა იმავე მიწაზე აბრუნებენ მათ, აღადგინეს ქალაქი და ტაძარიც კი. ეს სასწაული იყო როგორც მათთვის, ასევე გარშემომყოფი ერებისთვისაც. ეს ყოველივე შესაძლებელი გახდა ღმერთის ნებითა და მისი აღთქმებით.
რა გეჩვენებათ უიმედოდ თქვენს ცხოვრებაში, მაგრამ ამის მიუხედავად მაინც ენდობით უფალს, რომელიც აუცილებლად დაგეხმარებათ ყველა განსაცდელის გადალახვაში?

სად არიან მღვდლები?
ეჭვგარეშეა, რომ, როგორც გუშინ აღვნიშნეთ, ეს იყო გასაოცარი აღსრულება  წინასწარმეტყველებისა ბაბილონიდან ტყვეების განთავისუფლების შესახებ. 
   მაგრამ იქ, სადაც ადამიანები არიან, არის ბევრი პრობლემაც.  ერთ-ერთი დიდი პრობლემა ის იყო, რომ განდევნის შემდეგ საოცარი აღდგენის შესახებ აღთქმის მიუხედავად, ბევრმა ებრაელმა არ ისურვა წინაპართა მიწაზე დაბრუნება. ანუ მათ ბაბილონში დარჩენა ამჯობინეს.
   რატომ მოხდა ასე?
წაიკითხეთ ეზრ. 8:1-15. განსაკუთრებული ყურადღება დაუთმეთ ეზრ. 8:15-ს. რა იყო დიდი პრობლემა სამშობლოში ისრაელის ერის აღდგენისთვის?
საქმე იმაშია, რომ ბაბილონში მცხოვრებ ყველა ებრაელს არ ჰქონია დაბრუნების სურვილი და ასეთთა შორის ლევიანებიც იყვნენ. შესაძლოა აქ რამდენიმე ფაქტორი მოქმედებდა. ბევრი მათგანი დაიბადა და გაიზარდა ამ ქვეყანაში და ეს იყო ყველაფერი, რაც მათ იცოდნენ. ბევრს არ უნდოდა შორეულ, სახიფათო მოგზაურობაში წასვლა და ახალი ცხოვრების დაწყება იმ მიწაზე, რომელიც არასოდეს უნახავთ. თუმცა, როგორც ვიცით საბოლოო ჯამში, პრობლემების მიუხედავად, იერუსალიმში საკმარისი რაოდენობის ლევიანი დაბრუნდა იმისათვის, რომ ტაძარში ემსახურათ (იხ. ხუთშაბათის გაკვეთილი). 
   "იმ დროისათვის, გადასახლების მიწებზე დარჩენილ ებრაელებს იქ თითქმის საუკუნენახევარი ჰქონდათ გატარებული. ნიპურის არქეოლოგიური გათხრების შედეგად მრავალი დოკუმენტი აღმოაჩინეს, რომელიც ართახშასთა I-ის დრო მესოპოტამიის რეგიონში არაერთი მდიდარი ებრაელის ცხოვრების ფაქტს ადადსტურებს. შესაბამისად, ეზრასთვის და მის კოლეგა-ხელმძღვანელებისთვის, ალბათ, ძნელი იყო მრავალი ადამიანის დარწმუნება იმაში, რომ დაბრუნებულიყვნენ სამშობლოში. ამ დაბრუნებულებს მხოლოდ მძიმე ცხოვრება ელოდათ ძველ სამშობლოში, იმაზე ბევრად ნაკლები კომფორტით, ვიდრე ბაბილონში. ამ ყველაფრის გათვალისწინებით ისიც საკვირველია, რომ ეზრამ მაინც მოახერხა 2000 ოჯახის დარწმუნება თავისი ხვედრის გაზიარებაში და და-ძმებთან ერთად დაუბრუნდა ისტორიულ სამშობლოს" (მეშვიდე დღის ქრისტიან-ადვენტისტთა კომენტარები, ტ. 3, გვ. 376).
"მრავალი ჭირით გვამრთებსო ღვთის სასუფეველში შესვლა" (საქმე. 14:22). რას გვეუბნება ეს განსაცდელისა და სირთულეების რეალურობაზე მათთვის, ვისაც გულწრფელად სურს ემსახუროს უფალს?

თავმდაბალი ღვთის წინაშე
   წაიკითხეთ რჯლ. 30:1-6. რა დაპირება მიიღო ებრაელმა ხალხმა? რას ნიშნავდა ეს აღთქმა, ისევე როგორც მრავალი სხვა, ისეთი ადამიანებისთვის, როგორებიც ეზრა და ნეემია იყვნენ?
ეზრამ და ნეემიამ იცოდნენ წინასწარმეტყველებანი. მათ იცოდნენ, რომ ღმერთი გეგმავდა ერის დაბრუნებას ტყვეობიდან. როგორც მე-9 თავში ჩანს, მათ გააცნობიერეს თავიანთი ისტორია და გაიაზრეს  საკუთარი უბედურების მიზეზები. ამავე დროს, საკუთარი ცოდვების მიუხედავად, ისინი ღმერთს წყალობასა და ხელმძღვანელობაზე იყვნენ დაიმედებულნი.
   შესაბამისად, ისინი ენდობოდნენ უფალს იმაში, რომ ის გახდიდა ტყვეობიდან დაბრუნებას წარმატებულს. თუმცა ეს აღთქმები სულაც არ ნიშნავდა იმას, რომ მათ გზაში ყველა პრობლემა მოუგვარდებოდათ. ამ კვარტლის უმეტეს ნაწილში ჩვენ ვხედავდით გამოცდასა და ტანჯვას, რომლებსაც ისინი ღმერთის აღთქმის ფონზეც კი შეხვდნენ. 
 წაიკითხეთ ეზრ. 8:16-23. რა პრობლემა გაჩნდა და როგორი რეაგირება მოახდინეს მათ?
აღთქმების მიუხედავად, ეზრამ იცოდა, რამდენად სახიფათო იყო ეს მოგზაურობა. ამიტომ ღვთის წინაშე მარხვისა და მორჩილების გზით მათ აღიარეს, თუ რამდენად იყვნენ უფალზე დამოკიდებული წარმატებულ დაბრუნებაში. ამ დროს, როდესაც წინ ამდენი ხიფათი იყო, ეზრას გაუჩნდა იდეა, რომ მეფისთვის ეთხოვა დახმარება და მფარველობა. მაგრამ საბოლოოდ, მან გადაწყვიტა, რომ ამას არ გააკეთებდა, განსხვავებით ნეემიასაგან (იხ. ნეემ. 2:9), რომელსაც მცველები ჰყავდა თან. როგორც ჩანს, ეზრა გრძნობდა, რომ დახმარების თხოვნით უფალს შეარცხვენდა, რადგან მან უკვე განუცხადა მეფეს: "ჩვენი ღმერთის ხელი სასიკეთოა ყველასთვის, ვინც ეძებს მას, ხოლო მისი ძალა და რისხვა თავს ატყდება ყველას, ვინც მიატოვებს მას!" (ეზრ. 8:22). მოგზაურობა მართლაც წარმატებული აღმოჩნდა, რადგან მოგვიანებით ის წერს (იხ. ეზრ. 8:31), რომ უფალმა დაიცვა ისინი და მშვიდობიანად დაბრუნდნენ დანიშნულების ადგილას. 
ჩვენ, რა თქმა უნდა, ყოველთვის და ყველაფერში უნდა ვენდობოდეთ ღმერთს. ამავე დროს, ზოგჯერ დახმარებისთვის მივმართავთ მათ, ვინც შეიძლება არც არის ჩვენი და ან ძმა რწმენაში. მრავალ შემთხვევაში რატომ  არ არის ეს დასაძრახი, არამედ პირიქით, სასარგებლოცაა?

წმიდა ქალაქში
   წაიკითხეთ ნეემ. 11:1,2. რა ხდება? რატომ იყო საჭირო წილის ყრა იერუსალიმში მცხოვრებთა გამოსავლენად? 
რა გაკვეთილის გამოტანა შეიძლება ნეემიას მე-11 თავიდან? საჭირო იყო წილისყრა, თუ ვინ იცხოვრებდა იერუსალიმში ტყვეობიდან ახლად დაბრუნებულთაგან და ვინ სხვა ქალაქებში. 
   როგორც ჩანს, სოფლის ტერიტორიებზე უფრო ადვილი იყო ცხოვრება, ვიდრე ქალაქში. ხალხს წინაპრებისგან მემკვიდრეობით მიღებული საკუთარი მიწები ჰქონდა. მათი დატოვება და იერუსალიმში გადასახლება დიდი მსხვერპლის გაღებას გულისხმობდა და ბევრს შეიძლებოდა ეფიქრა, რომ ამ ქმედებით საკუთარ ფესვებს მიატოვებს.  ჩნდებოდა ახალი პრობლემებიც, რადგან ქალაქური ცხოვრების სტილი განსხვავდება სოფლის ტერიტორიებზე ცხოვრებისგან. ყოველთვის რთულია გაურკვევლობაში ახალი ცხოვრების დაწყება. 
   რამდენად რთულია სახარების გასავრცელებად ახალ ქალაქსა თუ ქვეყანაში გადასახლება? ქალაქში მისიის შესრულება ახალი გამოწვევებისა და სირთულეების მიღებისთვის მზაობას მოითხოვს.
   "ჩვენი მსახურები სათანადოდ არ ასრულებენ მისიონერულ საქმეს. ხელმძღვანელები ჯერ ვერ გამოფხიზლდნენ და ვერ გააცნობიერეს, რისი გაკეთება მოუწევთ. როდესაც ვფიქრობ იმ ქალაქებზე, რომლებშიც ჯერ ძალიან ცოტა რამ არის გაკეთებული, მხსნელის ძალიან მალე მოსვლის შესახებ გასაფრთხილებელი კი ათასობით ადამიანია, დიდი სურვილი მიჩნდება, რომ ვიხილო თანამორწმუნენი, რომლებიც  დასაღუპავად განწირულებისდამი ქრისტეს სიყვარულით აღვსილნი და სულის ძალით აღძრულნი შეუდგებიან საქმეს" (ე. უაითი, მოწმობანი ეკლესიისათვის, ტ. 7, გვ. 40).
რატომ არის ნეემ. 12:1-6-ში მღვდლებისა და ლევიანების გრძელი სია მოხსენიებული?  რა აკავშირებს მათ იერუსალიმის კედლის შენებასთან, რაც ამავე თავის მეორე ნაწილშია აღწერილი (ნეემ. 12:27-47)?
ღმერთს სურს, რომ სამუშაო სათანადოდ კეთდებოდეს. დიად საქმეთა შესრულებამდე საჭიროა მიძღვნილი და გულმოდგინე ადამიანების პოვნა. მღვდლების ოჯახები დაეხმარნენ ნეემიას კედლების შენებაში, რათა შესაძლებელი გამხდარიყო ცოცხალი ღმერთის მშვიდ გარემოში, გარე ჩარევების გარეშე თაყვანისცემა. კედლები აუცილებელი იყო უსაფრთხოებისთვის, მაგრამ ერთგული მღვდლების გარეშე საფრთხის ქვეშ იქნებოდა ჭეშმარიტი თაყვანისცემა. შესაბამისად, თითოეულ ადამიანს სხვადასხვა ფუნქციის შესრულებით საკუთარი წვლილი შეჰქონდა საერთო საქმეში. 

შემდგომი გამოკვლევისთვის
        წაიკითხეთ თავი "ვართ თუ არა ნამდვილი ქრისტიანები?" ე. უაითის წიგნიდან "ქრისტესკენ მიმავალი გზა", გვ. 70-82. 
"არიან ადამიანები, რომლებმაც შეიმეცნეს ქრისტეს შემნდობი სიყვარული და მთელი გულით სურთ იყვნენ ღმერთის შვილები, მაგრამ აცნობიერებენ, რომ მათი ხასიათი არასრულყოფილია და მათი ცხოვრება - მანკიერი. ამიტომ შეიძლება ადვილად შეეპაროთ ეჭვი იმაში, რომ მათი გული განახლებულია სულიწმიდით. ასეთებს მინდა ვუთხრა: ნუ ჩავარდებით სასოწარკვეთილებაში. ჩვენ ჯერ კიდევ არაერთხელ მოგვიწევს ქრისტეს წინაშე მოდრეკა და ტირილი ჩვენი მარცხისა და შეცდომების გამო, მაგრამ სულით არ უნდა დავეცეთ. თუნდაც მტერი იმარჯვებდეს, ღმერთი არ გვდევნის, არ გვტოვებს და არც უარგვყოფს. არა, ქრისტე ღვთის მარჯვნივ არის და შუამდგომლობას გვიწევს… მას სურს აღგადგინოთ თავისთვის, დაინახოს თქვენში თავისი სისპეტაკისა და სიწმიდის ანარეკლი. საკმარისია დამორჩილდეთ მას და მაშინ დამწყები თქვენში კეთილი საქმისა შეასრულებს კიდეც მას იესო ქრისტეს დღემდე. უფრო მხურვალედ ილოცეთ, განმტკიცდით რწმენაში. როდესაც აღარ ვენდობით საკუთარ ძალას, მოდით, მივენდოთ ჩვენი გამომსყიდველის ძალას და ხოტბა შევასხათ მას - ჩვენი სახის განმაცოცხლებელს" (ე. უაითი, ქრისტესკენ მიმავალი გზა, გვ. 80-81).
კითხვები მსჯელობისთვის:
1. დაუკვირდით დანიელ წინასწარეტყველის წიგნის მე-2 თავს და დაფიქრდით, როგორ შეძლო დანიელმა ათასი წლით ადრე, ასეთი სიზუსტით  ეწინასწარმეტყველა იმპერიათა ზრდა და დაცემა, თანამედროვე ევროპის დაქსაქსულობაც კი (დიდი სიზუსტით). რა ნუგეშს გვაძლევს ეს წინასწარმეტყველება, რომელიც გვაჩვენებს, რომ ღმერთი არეულობებს მიღმაც ხედავს მომავალს და წინასწარ გვიცხადებს მას?
 2. ღმერთმა ყველაფერი იცის ჩვენს შესახებ. ეს გვამშვიდებს და გვანიჭებს დაცულობის განცდას, გვარწმუნებს იმაში, რომ მისი მფარველობის ქვეშ ვიმყოფებით. "მაგრამ ახლა, ასე ამბობს უფალი, შენი შემქმნელი, იაკობ, და შენი გამომსახველი, ისრაელ: "ნუ გეშინიათ, რადგან გამოგისყიდეთ, მოგიწოდეთ თქვენი სახელით; ჩემი ხართ თქვენ" (ეს. 43:1). როგორ დავარწმუნოთ ადამიანები ღმერთის მზრუნველობასა და თანდასწრებაში მაშინ, როდესაც ემოციურ, სოციალურ ან ფინანსურ კრიზისს განიცდიან?
 3. განიხილეთ ოთხშაბათი დღის გაკვეთილში დასმული შეკითხვა, რომელშიც საუბარია იმაზე, რომ ეზრას არ სურდა მეფისგან დახმარების მიღება, რადგან ამას შეეძლო გაეუფასურებინა მისი ნათქვამი ღმერთის შესახებ.  ჩვენ ვიცით, რომ ღმერთი მკურნალია. ნიშნავს თუ არა ეს იმას, რომ ექიმთან მიმართვით ღმერთის, როგორც ჩვენი მკურნალისადმი რწმენის არქონას გამოვხატავთ? იმსჯელეთ ამ შეკითხვაზე თქვენს ჯგუფში.


გაკვეთილი 10 (30 ნოემბერი - 6 დეკემბერი)
უფლის თაყვანისცემა
გამოსაკვლევი ბიბლიური მუხლები: ნეემ. 12:27-47; 1ნეშტ. 25:6-8; 1იოან. 1:7-9; იოან. 1:29,36; 1კორ. 5:7; ებრ. 9:1-11.
სამახსოვრო მუხლი: "და შეჰღაღადეს ქებითა და მადლობით უფალს: ‘რადგან კეთილია, რადგან საუკუნოა წყალობა მისი ისრაელზე!’" (ეზრ. 3:11)
   ამ კვირის სამახსოვრო მუხლი წარმოდგენას გვიქმნის იმაზე, თუ როგორ სცემდნენ ებრაელები ღმერთს თაყვანს და როგორ გადაიზრდებოდა მათი მადლიერება - განდიდებაში. ახალი ტაძრის მიძღვნა მათ ძვ.წ. 515 წელს აღნიშნეს (იხ. ეზრ. 6:15-18), თითქმის 60 წლის შემდეგ კი აღნიშნეს იერუსალიმის გარშემო კედლის შენების დასასრული (იხ. ნეემ. 6:15-7:3; 12:27).
  ნეემიას წიგნის  მე-11 და მე-12 თავებში თაობათა ჩამონათვალის შემდეგ ავტორი გადადის ქალაქის კედლის მიძღვნაზე. ღმერთისადმი რაიმეს მიძღვნა ჩვეული მოვლენა იყო ხალხისთვის: ტაძარი, ქალაქის კედელი, სახლები და საზოგადო შენობებიც კი. მიძღვნის რიტუალისთვის საგულდაგულოდ ემზადებოდნენ და მას თან ახლდა სიმღერა, მუსიკა, პურობა, მსხვერპლშეწირვა, სიხარული, მხიარულება და ხალხის განწმედა. მიძღვნის დროს მსხვერპლშეწირვის პრაქტიკა დავითმა დაადგინა, მოგვიანებით კი ისრაელის ლიდერებმა მისი მაგალითი გაიზიარეს. იგივე ხდებოდა სოლომონის დროსაც, როდესაც მან კიდობანი ტაძარში მიიტანა (იხ. 3მეფ. 8:5).
   ამ კვირის განმავლობაში განვიხილავთ უფლის თაყვანისცემას იმ პერიოდში და გავიგებთ, რა შეგვიძლია რომ ამ მაგალითიდან საკუთარ სულიერ ცხოვრებაში გამოვიყენოთ იმ ადამიანებმა, რომლებიც იმავე უფალს ვეთაყვანებით.

კვირადღე                                                                                                                                                    1 დეკემბერი
უფლის სიმღერების გალობა
    წაიკითხეთ ნეემ. 12:27-29. მიაქციეთ ყურადღება ზოგიერთ საკვანძო სიტყვას, რომელიც გვაჩვენებს, თუ როგორი იყო მათი თაყვანისცემა და ქება. რა განმარტება შეიძლება იყოს აქ გამოყენებული?
ლევიანთა განსაზღვრულ ჯგუფს ტაძარში მომღერლებად და მუსიკოსებად მსახურება დაევალა. ღმერთი ხელმძღვანელობდა მომზადებას და იძლეოდა დარიგებებს მსახურების სრულყოფისათვის, რადგან ტაძარში თაყვანისცემა უნდა ყოფილიყო ლამაზი და პროფესიონალურად შესრულებული.
  დავით მეფემ ეს მსახურება უფრო მაღალ დონემდე აიყვანა. სწორედ ამიტომ, ასაფის შთამომავლები, რომლებიც დავითმა მგალობლებად განაწესა ტაძარში,  კვლავ აირჩიეს ღვთის სახლში იმავე სამსახურისთვის (იხ. ნეემ. 11:22).
წაიკითხეთ 1ნეშტ. 25:6-8. რას გვეუბნება ეს ნაწყვეტი მუსიკის ადგილისა და მნიშვნელობის შესახებ უფლის წინაშე ღვთისმსახურებაში?
მომღერლები ლევიანები იყვნენ, რაც იმას ნიშნავდა, რომ ისინი ოფიციალურად მიმაგრებულნი იყვნენ ტაძარში მსახურებას. ამგვარად, მსახურების მუსიკით უზრუნველყოფა მათი ანაზღაურებადი სამსახური იყო. დავით მეფის პერიოდში დაარსდა სრულფასოვანი მუსიკალური აკადემია, რომლის ხელმძღვანელიც თვით მეფე იყო. მას ჰყავდა მასწავლებლები და მოსწავლეები, ახალგაზრდები და ასაკოვანი ადამიანები, რომლებიც ენაცვლებოდნენ ერთმანეთს მუსიკალურ მსახურებაში. ზოგიერთი მათგანი უკრავდა სხვადასხვა მუსიკალურ ინსტრუმენტზე, ზოგი მღეროდა, ზოგიც ზრუნავდა ინსტრუმენტებსა და სამოსზე, რომელიც გამოიყენებოდა ამ მსახურებაში. რა მიზანს ემსახურებოდა ასეთი პროფესიონალური მომზადება? ეს ხელს უწყობდა ნიჭის განვითარებას და მსახურების სრულყოფას. მსახურებაში მიზნად ყოველთვის სრულყოფილებას უნდა ვისახავდეთ. სახოტბო საგალობლები გულიდან უნდა მომდინარეობდეს და საუკეთესოდ უნდა სრულდებოდეს. შეიძლება ვივარაუდოთ, რომ იმ მუსიკოსებსა და მომღერლებს, რომლებიც ტაძარში მსახურებას ასრულებდნენ, საგულდაგულოდ არჩევდნენ. 
განგიცდიათ თუ არა თაყვანისცემის სიხარული მუსიკის მეშვეობით? რატომ არის  ეს თქვენთვის მნიშვნელოვანი?

განწმედა
   კედლის მიძღვნისა და მომღერალთა შეგროვების შემდეგ, ნეემ. 12:30-ში საუბარია განწმედაზე. "და განიწმიდნენ მღვდლები და ლევიანები, და განწმიდეს ხალხი და კარიბჭენი და კედელი".
   ივრითში სიტყვა "განწმედის" ფესვი "სუფთად ყოფნას, განწმედილობას" აღნიშნავს და ძველი აღთქმის არაერთ კონტექსტში გამოიყენება, მათ შორის ღმერთის წინაშე ზნეობრივი სიწმიდის და განწმედის გაგებითაც. 
"ხოლო თუ ნათელში დავდივართ, როგორც ის არის ნათელში, მაშინ მოზიარეობა გვაქვს ერთმანეთთან და მისი ძის, იესო ქრისტეს, სისხლი გვწმედს ყოველგვარი ცოდვისაგან. თუ ვამობთ, რომ არ გვაქვს ცოდვა, საკუთარ თავს ვიტყუებთ და ჭეშმარიტება არ არის ჩვენში. თუ ვაღიარებთ ჩვენს ცოდვებს, მაშინ ის, სარწმუნო და მართალი, მოგვიტევებს ცოდვებს და განგვწმედს ყოველგვარი უკეთურებისაგან" (1იოან. 1:7-9). რას გვეუბნება ეს მუხლი: 1) ადამიანური ბუნების შესახებ, 2) ღვთიური მიტევების შესახებ და 3) ღმერთის ძალის შესახებ ჩვენს ცხოვრებაში?
   ტაძარი და სატაძრო მსახურება უძველესი ისრაელის რელიგიის უმნიშვნელოვანესი კომპონენტები იყო. მაგრამ ტაძარიც და მსახურებაც მხოლოდ და მხოლოდ მიზნის მისაღწევი საშუალებები იყო და არა თვით მიზანი. ამას, რა თქმა უნდა, ხალხი უნდა მიეყვანა  გადამრჩენელ ურთიერთობებამდე უფალ იესო ქრისტესთან, რომელთანაც დადეს აღთქმა, რათა შეეცნოთ მისი განმწმედი ძალა თავიანთ ცხოვრებაში. სწორედ იმის ცოდნა, თუ რა გააკეთა ღმერთმა ჩვენი გულისთვის, ჩვენს გადასარჩენად, გვიბიძგებს ღმერთის სიყვარულისა და მისი თაყვანისცემისკენ. ეს არის ერთ-ერთი მიზეზი იმისა, რომ ისრაელიანები გამუდმებით განაგრძობდნენ საუბარს იმაზე, რაც ღმერთმა გააკეთა მათთვის წარსულში. ეს ეხმარებოდა მათ უფლის სიკეთისა და სიყვარულის გააზრებაში, თაყვანისცემის დროს  სიხარულითა და მადლიერებით აღვსებაში. 
     დღეს იმის გაცნობიერება, რომ ღმერთი მოგვიტევებს ჩვენს ცოდვებს, მადლიერებით უნდა გვავსებდეს და იმედსა და სიხარულს უნდა გვგვრიდეს. მხოლოდ ამ შემთხვევაში არის ადვილი უფლის განდიდება და მადლიერების გამოხატვა მისი ხასიათის სილამაზისთვის. და რა შეიძლება იყოს იმაზე დიდი გამოცხადება ღმერთის ხასიათისა, ვიდრე ჯვარცმული იესო, რომელმაც იტვირთა ჩვენი ცოდვების დანაშაული და მისი საზღაური აგვარიდა?
თქვენი წარსული ცოდვების ან ამჟამინდელი ხასიათის მიუხედავად,  ქრისტეს ჯვართან ამ მომენტშივე შეგიძლიათ მიიღოთ სრული მიტევება. რატომაც არ უნდა მიიღოთ იესოს მიერ შემოთავაზებული მიტევება ახლავე?

მადლისმწირველი ორი დიდი გუნდი
   წაიკითხეთ ნეემ. 12:31-42. რატომ იყო მუსიკა ამ დღესასწაულის მნიშვნელოვანი ნაწილი?
ორი მადლისმწირველი გუნდის შექმნა ღვთისმსახურების ნაწილს წარმოადგენდა ნეემიას პერიოდში. ისინი ინსტრუმენტების თანხლებით გალობდნენ. იწყებდნენ ერთსა და იმავე ადგილას, შემდეგ კი იყოფოდნენ და ყველა თავისი მიმართულებით მოძრაობდა ქალაქის კედლების გასწვრივ. ერთ ჯგუფს ეზრა ედგა სათავეში და ის მიუძღოდა წინ, მეორეს კი ნეემია. ეს ორი გუნდი დილეგის კარიბჭესთან უერთდებოდა ერთმანეთს, საიდანაც ტაძარში შედიოდნენ. თითოეულ პროცესიას მესაყვირე მღვდლებიც ემატებოდნენ. ტაძარში შესვლის შემდეგ ისინი ერთმანეთის პირისპირ დგებოდნენ. არაჩვეულებრივად ორგანიზებული პროცესია ღვთისმსახურებას განსაკუთრებულად სადღესასწაულოს ხდიდა. 
   იმისათვის, რომ ვუპასუხოთ, რატომ არის მუსიკა  ღვთისმსახურებისა და დღესასწაულის მნიშვნელოვანი ნაწილი, ჩვენ უნდა განვიხილოთ მისი მნიშვნელობა სატაძრო მსახურების კონტექსტში. ტაძარში მუსიკა არ ყოფილა გასართობი კონცერტი ხალხისთვის, როგორც მაგალითად ბეთჰოვენის მეოთხე სიმფონიის კონცერტი რომელიმე საკონცერტო დარბაზში. როგორც ჩანს, მაშინ, როდესაც მუსიკოსები უკრავდნენ და გალობდნენ, ხალხი ქედს იხრიდა ლოცვაში. ეს მათი თაყვანისცემის ნაწილი იყო. 
   ცენტრალური ადგილი სატაძრო მსახურებაში მსხვერპლშეწირვას ეჭირა, რაც საკმაოდ უსიამოვნო პროცესი იყო. ბოლოს და ბოლოს, მათ ხომ უდანაშაულო ცხოველისთვის ყელი უნდა გამოეჭრათ? მშვენიერი მუსიკის აჟღერება ფიქრების ზეცად ატაცების გარდა მსახურებას უფრო სასიამოვნოს ხდიდა. 
განიხილეთ ის მაგალითები ბიბლიაში, სადაც მუსიკა თაყვანისცემის მნიშვნელოვან ასპექტს წარმოადგენს. განსაკუთრებული ყურადღება მიაქციეთ შემდეგ მუხლებს: გამ. 15:1; 2ნეშტ. 20:21,22; გამოცხ. 15:2-4.
მუსიკა მსახურებისა და თაყვანისცემის ნაწილია როგორც დედამიწაზე, ასევე ზეცაში. მიაქციეთ ყურადღება, რომ ზემოთ მოყვანილ მუხლებში ხალხი გალობს იმაზე, თუ რა გააკეთა უფალმა თავისი ერისთვის, მათ შორის მხეცზე გამარჯვებაზეც (ბოლოს და ბოლოს, სხვა რა გზით შეძლებდნენ ამ გამარჯვების მოპოვებას?). ეს არის ღვთის განდიდება მის მიერ მონიჭებული დახსნისთვის. 
ჩამოთვალეთ, რა გააკეთა ღმერთმა თქვენთვის, რაც საკმარისს მიზეზს გაძლევთ, რომ უგალობოთ მას?

მსხვერპლშეწირვა, როგორც თაყვანისცემის ნაწილი
    წაიკითხეთ ნეემ. 12:43. რა იყო განსაკუთრებული თაყვანისცემის ფარგლებში "დიდძალი მსხვერპლის" შეწირვაში? 
 მსხვერპლშეწირვა ტაძრის არსებობის პერიოდში თაყვანისცემის ყველაზე მნიშვნელოვანი ასპექტი იყო. ხალხს რამდენიმე განსხვავებული მსხვერპლი მოჰქონდა, ან მიტევების მისაღებად ან ღმერთთან ურთიერთობის სიხარულისა და მისდამი მადლიერებისთვის. მსხვერპლი მიუთითებდა თაყვანისცემის ობიექტზე, ის ახსენებდა ხალხს ჭეშმარიტებას ღმერთისა და მისი არსის შესახებ, ასევე, მიუთითებდა აღთქმულ მესიაზე, რომელიც გაიღებს საკუთარ სიცოცხლეს მათთვის, ვინაიდან იგი ღვთის კრავია. 
წაიკითხეთ იოან. 1:29,36; 1კორ. 5:7; გამოცხ. 5:6,12,13. საბოლოო ჯამში, ვისზე მიუთითებდა მსხვერპლი?  თუკი ძველ ებრაელებს ახარებდათ ჭეშმარიტება, რომელზეც მიუთითებდა ცხოველის სიკვდილი, მაშინ რამდენად მეტი მიზეზი გვაქვს ჩვენ სიხარულისათვის?
მიაქციეთ ყურადღება რამდენჯერ ჩნდება ნეემ. 12:43-ში მადლიერებისა და სიხარულის თემა. მოწიწებისა და შესაძლოა  შიშის გარდა, რომელსაც განიცდიდა ხალხი ღვთისმსახურების დროს (ბოლოს და ბოლოს ცენტრალური აქ ხომ მათი ცოდვების გამო ცხოველის სიკვდილი იყო), აქ სიხარული და მადლიერებაც იყო. ღმერთთან მიახლოვება მხოლოდ შიშით და მოწიწებით კი არა, სიხარულით არის საჭირო. ფსალმუნთა წიგნი გვარწმუნებს, რომ ჭეშმარიტი თაყვანისცემა თავის თავში მოიცავს მოწოდებას ღვთის განსადიდებელი გალობის, სიხარულით ღაღადისა და მუსიკალურ ინსტრუმენტებზე დაკვრისკენ (იხ. ფსალმ. 94:1,2), ასევე თავმდაბლობისა და უფლის წინაშე მოდრეკისკენ (იხ. ფსალმ. 94:6). სიხარულსა და მოწიწებას შორის წონასწორობისკენ სწრაფვას გადამწყვეტი მნიშვნელობა აქვს ჩვენი შემოქმედის განდიდებისა და თაყვანისცემისთვის.
რა ემოციებს განვიცდით, როდესაც ვაცნობიერებთ, რომ ჯვარზე მთელი სამყაროს შემოქმედი იყო გაკრული (იხ. იოან. 1:1-3) და კვდებოდა საკუთარ ქმნილებათა ცოდვების გამო? რა როლი შეუძლია და უნდა შეასრულოს სიხარულმა ჩვენი ჯვართან მისვლის გამოცდილებაში?

მღვდელთა და ლევიანთა მსახურება, როგორც თაყვანისცემის ნაწილი
   წაიკითხეთ ნეემ. 12:44-47. რატომ იყო იუდეველთათვის "სამსახურად მდგომ მღვდელთა და ლევიანთა" ყურება სასიხარულო?  რატომ იყო მათი მსახურება მნიშვნელოვანი?
   რისი სიმბოლო იყო მღვდლების სამსახური? (იხ. ებრ. 9:1-11). 
"ადამიანისათვის ქრისტეს შუამდგომლობა ზეციურ საწმიდარში – ეს გადარჩენის გეგმის ისეთივე განუყოფელი ნაწილია, როგორც მისი ჯვარცმა. თავისი სიკვდილით დაიწყო მან ამ გეგმის განხორციელება, რომლის დასასრულებლად ზეცად ამაღლდა მკვდრეთით აღდგომის შემდგომ. ჩვენ რწმენით უნდა შევიდეთ ფარდის მიღმა, "სადაც ჩვენთვის წინამორბედად შევიდა იესო" (ებრ. 6:20)" (ე. უაითი, დიადი ბრძოლა, გვ. 489).
მართალია მაშინ ხალხს არ ჰქონია ის ცოდნა, რომელსაც დღეს ჩვენ ვფლობთ, მაგრამ საკმარისი სინათლე გააჩნდათ იმის გასაცნობიერებლად, რომ მღვდლების მსახურება ტაძარში ძალიან მნიშვნელოვანი იყო. მათ მოწიწების თრთოლვა მოიცავდა იმის გაცნობიერებისგან, რომ მათი მეშვეობით ღმერთის საქმე გაკეთდებოდა.
   ხალხი დროს ატარებდა ღმერთთან ერთად, ისმენდა მის სიტყვას, ლოცულობდა და თავს უძღვნიდა მას. ამ ყველაფრის დროს მათ გააცნობიერეს, რომ დავიწყებული სატაძრო მსახურება აღდგენას საჭიროებდა. ახლა, როდესაც ყველაფერი თავის ადგილს დაუბრუნდა, ხალხი ხარობდა იმ მნიშვნელოვანი საქმით, რომელსაც ლევიანები შეასრულებენ მათი სახელით. ღმერთმა აჩვენა, რომ სატაძრო მსახურება მისი ჩანაფიქრის ნაწილია თაყვანისცემასთან დაკავშირებით.
   სამწუხაროდ, მსახურნი, სიტყვის მასწავლებელნი და მუსიკოსნი უყურადღებოდ რჩებიან. ნეემიას დროშიც კი ლევიანთა მხარდაჭერა ხან ძლიერი იყო, ხანაც კი ძალიან სუსტი. ლევიანებს ოჯახის სარჩენად მრავალგზის უწევდათ სხვა სამუშაოს კეთება, რადგან ხალხი წყვეტდა მეათედის და შემოწირულობის დაბრუნებას, 
   მეათედისა და შემოწირულობის გარეშე ვერ იარსებებს ორგანიზებული მსოფლიო ეკლესია. თუ გვსურს, რომ მსახურება გრძელდებოდეს, მაშინ მსახურებს მხოლოდ მადლიერებით კი არა, ფულადი რესურსებითაც უნდა გავუწიოთ მხარდაჭერა. ეკლესია ვერასოდეს იქნება სრულყოფილი, მაგრამ ამან არ უნდა შეამციროს ჩვენი შემწირველობა ღმერთისათვის, რათა სახარება გავრცელდეს მთელს წუთისოფელში.

შემდგომი გამოკვლევისათვის
   წაიკითხეთ  თავი "ზრდა ქრისტეში" ე. უაითის წიგნიდან "ქრისტესკენ მიმავალი გზა", გვ. 83-95. 
"ქრისტეს ჯვარი გახდება გამოსყიდულთათვის შესწავლისა და ქება-დიდების საგანი საუკუნეთა განმავლობაში. განდიდებულ ქრისტეში ისინი მუდამ დაინახავენ ჯვარცმულ ქრისტეს. დავიწყებას არასოდეს მიეცემა ის, რომ მან, რომლის შემოქმედების ძალამ შექმნა და სიცოცხლე მისცა ურიცხვ სამყაროს უსასრულო სივრცეში - უფლის საყვარელმა ძემ, ზეცის დიდებამ, რომელსაც სიყვარულით თაყვანს სცემდნენ ქერუბიმები და სერაფიმები - დაიმდაბლა თავი, რათა დაცემული ადამიანი აღემაღლებინა; თუ როგორ აიღო თავის თავზე ყველა ადამიანის ცოდვის დანაშაული და სირცხვილი, როგორ მოარიდა მამამ მას თავისი სახე, სანამ დაღუპული კაცობრიობისათვის მწუხარებამ არ დაამსხვრია მისი გული და არ გამოასალმა სიცოცხლეს გოლგოთას ჯვარზე. მთელი სამყაროს შემქმნელმა, ადამიანთა სიცოცხლის შემოქმედმა დატოვა თავისი დიდება და კაცთა სიყვარულისათვის დაიმდაბლა თავი - ეს მუდამ გამოიწვევს მთელი სამყაროს გაოცებას და აღტაცებას. და, როდესაც ყოველი ერისაგან გამოსყიდულნი შეხედავენ თავიანთ მხსნელს, მამის მარადიულ დიდებას, რომელიც მისი სახიდან გამოდის, ტახტს, რომელიც მარადიულად იარსებებს, რადგან მისი სამეფო უსასრულოა, მაშინ თავიანთ გრძნობებს საზეიმო საგალობელით გამოხატავენ: "ღირსია, ღირსია კრავი, რომელიც დაკლულ იქნა და გამოგვისყიდა ღვთისათვის თავისი ძვირფასი სისხლით!" (ე. უაითი, დიადი ბრძოლა, გვ. 651,652).
კითხვები მსჯელობისათვის
   1. ჯგუფთან ერთად განიხილეთ მოწიწებასა და სიხარულს შორის სწორი თანაფარდობის საკითხი თაყვანისცემაში. გამორიცხავს თუ არა ერთიმეორეს მოწიწება და სიხარული? 
   2. ისრაელიანებმა აღადგინეს კედელი იერუსალიმის გარშემო და მიძღვნის ცერემონიის მეშვეობით ჩააბარეს ქალაქი ღვთის მფარველობას, რითაც აღიარეს, რომ კედელი უსარგებლოა, თუ ღმერთი არ დაიცავს მას. სოლომონმა ზუსტად აღნიშნა: "სადაც უფალი არ ააშენებს სახლს, იქ ამაოდ გაირჯებიან მშენებლები; სადაც უფალი არ დაიცავს ქალაქს, იქ ამაოდ ფხიზლობს გუშაგი" (ფსალმ. 126:1). რას გვეუბნება ეს ჩვენს ნებისმიერ ძალისხმევაზე უფლის გულისთვის?
  3. როგორია მუსიკის როლი თქვენს საკრებულოში თაყვანისცემის გამოცდილებაში?
  4. წმიდა წერილი ნათლად ამბობს: იესო ჩვენი მღვდელმთავარია ზეციურ საწმიდარში. კერძოდ, რას აკეთებს ის ჩვენთვის? რას გვიხსნის მიწიურ საწმიდარში მღვდელთა მსახურება იესოს მსახურებასთან დაკავშირებით ზეციურ საწმიდარში?


გაკვეთილი 11 (7-13 დეკემბერი)
განდგომილი ერი
გამოსაკვლევი ბიბლიური მუხლები: ნეემ. 13:1-9; რჯლ. 23:3-6; ნეემ. 13:10-14; რიცხვ. 18:21-24; ნეემ. 13:15-22; იოან. 5:5-16;
სამახსოვრო მუხლი: "და ვუბრძანე ლევიანებს, რომ განწმედილიყვნენ, მოსულიყვნენ და დაეცვათ კარიბჭეები, რათა წმიდად შეენახათ შაბათი დღე. ესეც გამიხსენე ღმერთო ჩემო, და შემიწყალე შენი დიდი წყალობისამებრ" (ნეემ. 13:22).
   მე-12 და მე-13 თავებში აღწერილ მოვლენებს შორის ნეემია ბაბილონში ბრუნდება. მართალია არ ვიცით რამდენი ხნით იყო ის წასული (დაახლოებით 430-425 წწ. ძვ.წ.), მაგრამ მისი არყოფნის პერიოდში ხალხი განუდგა ღმერთს. მიუხედავად იმისა, რომ მათ აღთქმა დადეს ღმერთთან იმის შესახებ, რომ - (1) არ დაქორწინდებოდნენ უცხოტომელებზე, (2) მკაცრად დაიცავდნენ შაბათს და (3) მხარს დაუჭერდნენ სატაძრო მსახურებასა და მსახურებს მეათედებით და შემოწირულობით (იხ. ნეემ. 10) - მათ აღთქმის სამივე პირობა დაარღვიეს. 
    დაბრუნებულ ნეემიას ღმერთისდამი ერთგულების ძალიან დაბალი მაჩვენებელი დახვდა. ხალხმა შეწყვიტა მეათედისა და შემოწირულობის დაბრუნება, ტაძრის ოთახებს სხვა მიზნებისთვის იყენებდნენ, აღარ იცავდნენ შაბათს და გარშემომყოფ ერებთან შერეულ ქორწინებებსაც არ ერიდებოდნენ. ყველაზე ცუდი ის არის, რომ მის მიერ დადგენილი ხელმძღვანელები მხოლოდ ხელს უწყობდნენ ისრაელსა და ღმერთს შორის ურთიერთობების გაუარესებას. რა გასაკვირია, რომ ნეემია აღაშფოთა ასეთმა ცვლილებებმა. იმის ნაცვლად, რომ გაემართლებინა მათი საქციელი, ნეემია ღვთის სადიდებლად მოქმედებდა. 

კორუმპირებული ტაძრის ხელმძღვანელობა
   ნეემიას მე-13 თავი იწყება წუხილით იმის გამო, რომ ღვთის ერში იმყოფებიან კერპთაყვანისმცემელი უცხოტომელები - ყამონელები და მოაბელები (იხ. ნეემ. 13:1-3). მოცემული მუხლები არ გულისხმობს სხვა ეროვნებისა თუ რასის წარმომადგენელთა გაძევების აუცილებლობას, აქ საუბარია არა ახლადმოქცეულების, არამედ კერპთაყვანისმცემლების, ანუ სხვა რწმენის წარმომადგენლების გაშვების შესახებ (იხ. ასევე რჯლ. 23:3-6).
   წაიკითხეთ ნეემ. 13:1-9. ვინ იყვნენ ელიაშიბი და ტობია? რატომ იყო დაუშვებელი ის, რაც მათ გააკეთეს?  ყურადღება მიაქციეთ მომდევნო მუხლებს: ნეემ. 2:10,19; 3:1; 12:10,22; 13:28 
   ელიაშიბიც და ტობიაც ნეემიას წიგნის ცნობილი პერსონაჟები არიან. ელიაშიბი ხალხის მღვდელმთავარი იყო  და ტაძარზე აგებდა პასუხს. ტობია ყამონელი ნეემიას მტრად არის მოხსენიებული, რომელიც სასტიკად ეწინააღმდეგებოდა მის იერუსალიმში მუშაობას. ელიაშიბისა და ტობიას ერთმანეთთან დაკავშირება საქორწინო შეთანხმების ნიადაგზე გახდა შესაძლებელი. 
    მიუხედავად იმისა, რომ ჩანაწერები საქორწინო კავშირის შესახებ შემონახული არ არის, ჩვენ ვიცით, რომ ტობიას ებრაული სახელი ერქვა (რაც ნიშნავს "კეთილია უფალი") და სავარაუდოდ მას ებრაული წარმოშობა ჰქონდა. ითვლება, რომ მისი ცოლის ოჯახს კავშირი ჰქონდა ელიაშაბის ოჯახთან. გარდა ამისა, ნეემიას კიდევ ერთ მოწინააღმდეგეს, სანაბალატ ხორონელს ჰყავდა ქალიშვილი, რომელიც ელიაშაბის შვილიშვილზე იყო გათხოვილი. ამის გამო, ნეემიას გარშემო ინტრიგები უნდა გამძაფრებულიყო, რადგან იუდეველთა მაღალი წრის წარმომადგენლებს ნეემიას მოწინააღმდეგეებთან ჰქონდათ კავშირი.
   სანამ ხელმძღვანელი ქალაქში არ იმყოფებოდა, მღვდელმთავარმა ტაძრის ერთ-ერთი ოთახი, რომელიც მეათედის, ძღვენისა და შემოწირულობის შესანახად იყო განკუთვნილი, ტობიას გამოუყო. ტობიამ მუდმივი საცხოვრისი მიიღო ტაძარში, რითაც თითქოს ერის ერთ-ერთი ხელმძღვანელი გახდა. ნეემიას მტრებმა როგორც იქნა მიაღწიეს საწადელს: ნეემიას შევიწროებას და ხელმძღვანელობას. მაგრამ საბედნიეროდ ნეემია არ აპირებდა გულხელდაკრეფილი ჯდომას და უმოქმედობას. 
   რატომ არის ასეთი ადვილი ღვთის ერის სწორი გზიდან აცდენა მთელი ისტორიის განმავლობაში იმის მიუხედავად, ძველ ისრაელზე ვისაუბრებთ თუ ახალი აღთქმის ქრისტიანებზე? როგორ შეგვიძლია მათი შეცდომების თავიდან არიდება?

ლევიანები მინდვრებში
    წაიკითხეთ ნეემ. 13:10-14. რის გამოსწორებას ცდილობს ნეემია?
    იმის გამო, რომ ღვთის საქმეს მხარდაჭერა აღარ ჰქონდა, მგალობლები, ლევიანები, რომლებიც საქმეს უძღვებოდნენ და სხვა მსახურები იძულებული გახდნენ თავიანთ მინდვრებში გადახვეწილიყვნენ და ემუშავათ, რათა ერჩინათ ოჯახები. მეათედებისა და შემოწირულობის მთელი სისტემა დაინგრა. ნეემიას ყველაფრის ახლიდან დაწყება მოუწია. სხვისი ნივთების ტაძრიდან გამოყრა მის სასოწარკვეთილებაზე მიუთითებს. 
   "გარდა იმისა, რომ ტაძარი შეილახა, შემოწირულობაც არასწორად გამოიყენებოდა. ამან დამღუპველად იმოქმედა შეწირვის სურვილზე. ხალხმა დაკარგა მოშურნეობა, მონდომება და უხალისოდ აბრუნებდა მეათედს. ღვთის სახლის საგანძური მწირად ივსებოდა და სათანადო მხარდაჭერის გარეშე დარჩენილი  ბევრი მგალობელი და ტაძრის სხვა მსახური იძულებული შეიქნა მიეტოვებინა ღვთის საქმე და სხვა შრომით დაკავებულიყო" (ე. უაითი. მეფეები და წინასწარმეტყველები. გვ. 670).
   საოცარია იმაზე დაკვირვება, რომ იუდეველები კვლავ შეიკრნენ ერთად და აღადგინეს დანგრეული. ხალხი ნეემიას მხარეზე იყო ტობიასა და ელიაშაბის წინააღმდეგ, როგორც ჩანს, ისინი მიხვდნენ, რომ ნეემია ხალხის საკეთილდღეოდ ყველაფერს აკეთებდა, რაც მის ძალებში იყო. ტაძრის საკუჭნაოების მეუნჯეებად ნეემიამ ის ადამიანები განაწესა, რომლებსაც ერთგულად და სანდოდ მიიჩნევდა. მათ მეათედისა და შემოწირულობის შეგროვება, საგანძურის შენახვა და შესაბამის მსახურებს შორის მისი განაწილება ევალებოდათ. სხვა სიტყვებით რომ ვთქვათ, ნეემია დაბრუნდა და აღმოფხვრა მართვის კორუმპირებული სისტემა.
   მიუხედავად იმისა, რომ ნეემიამ ერთგულ ადამიანებს ჩააბარა ტაძარი, კორუმპირებულმა მღვდელმთავარმა მაინც შეინარჩუნა თავისი თანამდებობა, რადგან აარონის შთამომავალი იყო. ნეემიას მიერ ტაძარში სხვა მღვდლების დანიშვნით შესაძლებელი გახდებოდა ელიაშაბის დამანგრეველი საქმიანობის შეწყვეტა, მაგრამ ის ჯერ კიდევ  რჩებოდა მღვდელმთავრად.
   ნეემია ლოცულობდა: "ამის გულისთვის გამიხსენე, ჩემო ღმერთო, და ნუ წაშლი ქველ საქმეებს, ღვთის სახლისთვის და მისი მსახურისათვის რომ გამიკეთებია" (ნეემ. 13:14). ამ ლოცვაში რა წარმოაჩენს ნეემიას, როგორც უბრალო ადამიანს?

მეათედები და შემოწირულობა
    
 
    ნეემიას რეფორმები სატაძრო მსახურებაში მეათედისა და შემოწირულობის რეალიზაციასაც მოიცავდა თავის თავში.
   წაიკითხეთ რიცხვ. 18:21-24; მალ. 3:10; მათ. 23:23; 1კორ. 9:7-14;  2კორ. 9:6-8; ებრ. 7:1,2. რას გვაუწყებს ეს მუხლები მეათედისა და შემოწირულობის მნიშვნელობაზე არა მხოლოდ სატაძრო მსახურებაში, არამედ დღესაც?
    მეათედისა და შესაწირავების გარეშე ტაძარი ვერ იფუნქციონირებდა. როდესაც მეათედების შემოსვლა შეწყდა, ტაძარში მსახურება შეჩერდა და თაყვანისცემის მთელ სისტემას საფრთხე დაემუქრა. იმის გამო, რომ ტაძრის მსახურებს ოჯახის სარჩენად სხვა სამუშაოს ძიება მოუხდათ, ისინი ვეღარ ახერხებდნენ ტაძარზე ზრუნვას. შესაბამისად, ღვთის თაყვანისცემაც გაიშვიათდა. 
   "მეათედების სისტემა ლამაზია თავისი უბრალოებით. მისი სამართლიანობა ვლინდება მდიდრებისა და ღარიბებისდამი ერთნაირ მოთხოვნებში. იმდენად, რამდენადაც ღმერთი გვაძლევს თავის ქონებას გამოსაყენებლად, ჩვენ უნდა ვუბრუნებდეთ მას მეათედ ნაწილს. 
   როდესაც ღმერთი მოგვიწოდებს მეათედის დაბრუნებისკენ (იხ. მალ. 3:10), იგი არ ელის მადლიერებას ან დიდსულოვნებას. მართალია მადლიერება უნდა არსებობდეს ჩვენსა და ღმერთს შორის ურთიერთობაში, მაგრამ მეათედი უნდა დავაბრუნოთ იმიტომ, რომ ასე გვაქვს მისგან დავალებული. მეათედი უფლისაა და ამიტომ გვთხოვს, რომ დავუბრუნოთ ის მას" (მეშვიდე დღის ქრისტიან-ადვენტისტთა ეკლესიის სწავლება, გვ. 304).
   ისრაელის ტაძრის მსგავსად, ჩვენი ეკლესიაც დაიშლებოდა ეკლესიის წევრთა მეათედებისა და შემოწირულობის გარეშე. ჩვენი საეკლესიო მსახურებები ვერ ჩატარდება იმ ადამიანების გარეშე, რომლებიც ანაზღაურებას იღებენ ღმერთისთვის  ხარისხიანი მსახურების, დაგეგმვისა და ეკლესიის მართვის გამო. ღვთისმსახურებებიც უხარისხო იქნებოდა. მაგრამ ყველაზე მნიშვნელოვანი ის არის, რომ მეათედისა და შემოწირულობის გარეშე სამახარობლო მსახურება შეწყდებოდა.
   უფრო მეტიც, ჩვენ მეათედს ვაბრუნებთ იმიტომ, რომ ღმერთმა დააკანონა ეს სისტემა თავის სიტყვაში. არის შემთხვევები, როდესაც ღმერთი არ განმარტავს ამა თუ იმ დავალებას. იგი ელის, რომ ვირწმუნებთ - ის აკონტროლებს სიტუაციას. ჩვენ უნდა ვიცოდეთ, თუ როგორ მუშაობს სისტემა, შემდეგ კი მივანდოთ ის ღმერთს. 
   რატომ არის მეათედის დაბრუნება ასეთი მნიშვნელოვანი ჩვენი სულიერებისთვის და რატომ განსაზღვრავს ღმერთისადმი ჩვენი ნდობის მაჩვენებელს?

ყურძნის წურვა შაბათ დღეს
    წაიკითხეთ ნეემ. 13:15,16. რა იყო ის პრობლემა, რომელსაც ახსენებს ნეემია?
   არ არის ადვილი იდგე ღმერთის მხარეს მაშინ, როდესაც უმცირესობაში ხარ. ვინაიდან ღმერთმა ბრძანა შაბათი დღის წმიდად შენახვა და ამ დღეს ყოველგვარი სამუშაოსაგან თავის შეკავება, ნეემიამ გადაწყვიტა, რომ იერუსალიმში ამ მცნების შესრულება გაეკონტროლებინა. იგი გრძნობდა გარკვეული პოზიციის დაკავების და შემდეგ მოქმედების ვალდებულებას. 
   შაბათი განსაკუთრებული დღე იყო. ამ დღეს ადამიანები უნდა განახლებულიყვნენ და აღედგინათ ძალები ღმერთთან დროის გატარებით და ყოველდღიური საქმიანობისგან დასვენებით, ამიტომაც იქცა ის შემოქმედებითი კვირეულის კულმინაციად.
   არსებობს ასეთი გამოთქმა: "რაც უფრო დიდხანს იცავდა ისრაელი შაბათს, მით უფრო დიდხანს აძლიერებდა შაბათი ისრაელს". საქმე ის არის, რომ შაბათი იყო და არის ძლიერი იარაღი რწმენის შენარჩუნებისა მათთვის, ვინც ღვთის მადლით ისწრაფვის მისი დაცვისკენ და იმ ფიზიკური და სულიერი უპირატესობებით ტკბობისკენ, რომლებსაც ის გვთავაზობს. 
   წაიკითხეთ ნეემ. 13:17-22. რას აკეთებს ნეემია იმისთვის, რომ შეაჩეროს "ყიდვა-გაყიდვა" შაბათ დღეს?
    ვინაიდან ნეემია იუდეის ხელმძღვანელი იყო, იგი საკუთარ თავს აღმასრულებელ სახელმწიფო პირის როლში ხედავდა, რომელსაც უნდა განეხორციელებინა გარკვეული წესები. იქიდან გამომდინარე, რომ იუდეაში წესები ღმერთის რჯულს ეფუძნებოდა, იგი ამ რჯულის, მათ შორის შაბათის მცნების დამცველი ხდება. იუდეველ დიდებულებს წინააღმდეგობა რომ გაეწიათ მღვდელმთავრის მიერ შემოღებული დარღვევებისთვის, ნეემია შეიძლება არც აღმოჩენილიყო ასეთ მდგომარეობაში. თუმცა, შესაძლოა ისინი უკვე გამოთქვამდნენ უკმაყოფილებას იმით, რომ ნეემიამ ღარიბებისათვის დააბრუნებინა ყველაფერი ჩამორთმეული და როგორც ჩანს, ელიაშიბისა და ტობიას მიერ შემოტანილი ცვლილებების წინააღმდეგი არ იყვნენ. 
   ნეემია ჯერ დიდებულებს ამხელს, შემდეგ კი კარიბჭის დახურვის ბრძანებას გასცემს და თავის მსახურებს აყენებს მცველებად. როდესაც ვაჭრობამ ქალაქის კედლის მიღმა გადაინაცვლა, მან კიდევ უფრო მკაცრ ზომებს მიმართა და მომდევნო შაბათს ვაჭრებს მათზე ხელის აღმართვითაც დაემუქრა. როგორც ჩანს, ნეემია ყოველთვის ასრულებდა თავის სიტყვას, რადგან ვაჭრებმა მაშინვე გაიაზრეს ამ გაფრთხილების არსი და ცდილობდნენ შორს დაეჭირათ თავი მისგან. 

განა ჩვენი მამები  ასე არ იქცეოდნენ?
     ნეემიას სურვილი დაიცვას შაბათი დღე აღმაფრთოვანებელია. ის იმდენად გატაცებულია შაბათის დაცვით, რომ სხვა ხალხების ვაჭრებზე "ხელის აღმართვის" პირობასაც დებს. სხვა სიტყვებით, ის თავად ჩაერეოდა, თუ ისევ გამოიჭერდა მათ ქალაქში ან კარიბჭესთან შაბათ დღეს. როგორც ხელმძღვანელს, მას ოფიციალური უფლებამოსილება ჰქონდა იმისა, რომ დარწმუნებულიყო, იცავდნენ თუ არა შაბათის მცნებას სათანადოდ.
   "ნეემიამ უშიშრად ამხილა ისინი მათი მოვალეობებისდამი უყურადღებობაში. "რა არის ეს ბოროტი საქმე, თქვენ რომ სჩადიხართ და ბღალავთ შაბათ დღეს? – მკაცრად ჰკითხა მან. – განა ასე არ იქცეოდნენ თქვენი მამები, და განა ჩვენმა ღმერთმა არ მოავლინა ყველა ეს უბედურება ჩვენზე და ამ ქალაქებზე? თქვენ კი შაბათის შებღალვით უმატებთ მას რისხვას ისრაელზე!". შემდეგ მან ბრძანა, რომ "როდესაც იერუსალიმის კარიბჭესთან ჩამობნელდა, შაბათის დადგომამდე… კარებები ჩაეკეტათ და განკარგულება გავეცი, არ გაეღოთ ისინი, ვიდრე შაბათის მომდევნო დილა არ დადგებოდა". ნეემია თავსი მსახურებს უფრო ენდობოდა, ვიდრე მათ, ვისი დანიშვნაც იერუსალიმის მაგისტრებს შეეძლოთ, ამიტომ სწორედ ისინი დააყენა კარიბჭესთან თავისი ბრძანების შესრულება რომ გაეკონტროლებინათ" (ე. უაითი, მეფეები და წინასწარმეტყველები, გვ. 671, 672).
   ნეემიას გაფრთხილება შაბათის შებღალვასთან დაკავშირებით, ისევე როგორც სხვა გაფრთხილებები შაბათის დარღვევის შესახებ, როგორც ჩანს, ექოსავით გადაეცემოდა ყველა თაობას, მათ შორის იესოს ეპოქასაც. სახარებაში ვკითხულობთ, თუ როგორ იბრძოდნენ ხელმძღვანელები შაბათის სწორი დაცვისთვის.
   წაიკითხეთ მათ. 12:1-8; მარკ. 3:1-6; ლუკ. 6:6-11; იოან. 5:5-16. რაშია პრობლემა და როგორ გვეხმარება ძველი ისრაელის ისტორიის ცოდნა განვმარტოთ, თუ რატომ წამოიჭრა წინააღმდეგობა?
   როდესაც მოშურნედ სურდათ "არ შეებღალათ" შაბათი, ეს რელიგიური ლიდერები იმდენად ფანატიკური გახდნენ, რომ იესოს - "შაბათის უფალს" სდებდნენ ბრალს მის დარღვევაში (იხ. ლუკ. 6:5, ბიბლია, 2013 წლის გამოცემა). დაუკვირდით, კარგიც კი რამდენად შეიძლება გაუკუღმართდეს! ირონია იმაში მდგომარეობს, რომ ამ ადამიანებს შორის ბევრი გამოხატავდა მღელვარებას რჯულის დაცვასთან დაკავშირებით, მაგრამ ამის მიუხედავად, დაივიწყეს რჯულის უფრო მნიშვნელოვანი საკითხები: სამართლიანობა, გულმოწყალება და რწმენა (იხ. მათ. 23:23).  
   როგორ ვიყოთ ფრთხილად, რომ არ გავიმეოროთ იგივე შეცდომა, რასაც ეს ხალხი უშვებდა, იქნება ეს შაბათის საკითხი თუ სხვა რამ, რაც ასევე მნიშვნელოვანია ჩვენი რწმენისთვის?

შემდგომი გამოკვლევისთვის
    წაიკითხეთ თავი "სიხარული უფალში" ე. უაითის წიგნიდან "ქრისტესკენ მიმავალი გზა", გვ. 145-159. 
     "როდესაც ნეემიამ განუმარტა მათ ღმერთის დადგენილებანი და შეახსენა ის საშინელი სასჯელი, რომელიც წარსულში ეწია ისრაელს მსგავსი ცოდვის გამო, მათში სინდისმა გამოიღვიძა და ეს გახდა მნიშვნელოვანი ცვლილებების საწინდარი, რამაც აარიდა მათ ღმერთის რისხვა და დაუბრუნა დაკარგული კურთხევები. 
   სამღვდელო მსახურების ზოგიერთი წარმომადგენელი ითხოვდა თავისი წარმართი ცოლებისთვის და აცხადებდა, რომ ვერ მიატოვებდა მათ. მაგრამ ვერც თანამდებობა, ვერც წოდება ვერ შექმნიდა თანაგრძნობის საფუძველს. თუ რომელიმე მღვდელი ან ხელმძღვანელი უარს აცხადებდა წარმართებთან კავშირის გაწყვეტაზე, მას მაშინვე ათავისუფლებდნენ ღმერთის მსახურებიდან. მღვდელმთავრის შვილიშვილი, რომელმაც სანაბალატის ქალიშვილზე იქორწინა, არა მხოლოდ მსახურებიდან მოიხსნა, არამედ ისრაელიდანაც განიდევნა. "გაუხსენე მათ, ღმერთო ჩემო, - ლოცულობდა ნეემია, - რადგან მათ შებღალეს სამღვდელოება, სამღველოებისა და ლევიანთა აღთქმა!" (ე. უაითი. მეფეები და წინასწარმეტყველები, გვ. 673,674).
კითხვები მსჯელობისათვის
  1. წაიკითხეთ ე. უაითის ზემოთ მოყვანილი ციტატა. ჯგუფთან ერთად იმსჯელეთ ნეემიას ბრძანებაზე სახლში გაეშვათ უხცოტომელი ცოლები ისე, რომ არ გააკეთა არანაირი გამონაკლისი მათთვისაც კი, რომელთაც, როგორც ჩანს, უყვარდათ თავისი ცოლები და არ სურდათ მათთან განშორება. თვლით თუ არა, რომ ნეემია მეტისმეტად მკაცრი  და ურყევი იყო და გამოანკლისის დაშვება შეიძლებოდა? რატომ კი ან რატომ არა? ამავე კონტექსტში, როგორ უნდა გამოავლინოს ეკლესიამ სიყვარული და თანაგრძნობა და ამავე დროს არ უგულებელყოს ღვთის ჭეშმარიტებები და შეინარჩუნოს თანმიმდევრულობა?
 2. მართალია ვიცით, რომ არაფერია მეკანონეობრივი მეშვიდე დღის შაბათის დაცვაში, ისევე, როგორც არაფერია მეკანონეობრივი იმაში, რომ არ ისურვო სხვისი, არ მოიპარო და არ მოიტყუო, როგორ არ ვაქციოთ შაბათის დაცვა (ან რომელიმე სხვა მცნების შესრულება) მეკანონეობად? რატომ არის ჯვარი და ის, რაც ქრისტემ ჯვარზე აღასრულა ჩვენთვის ყველაზე ძლიერი იარაღი მეკანონეობის წინააღმდეგ? 
 3. ამავე დროს, როგორ დავიცვათ თავი საფრთხეებისგან, რომელიც ჩნდება ნელი, მაგრამ მუდმივი კომპრომისის შედეგად, როგორსაც ნეემია დაუპირისპირდა?


გაკვეთილი 12 (14-20 დეკემბერი)
არასწორ გადაწყვეტილებათა შედეგების გამოსწორება
   გამოსაკვლევი ბიბლიური მუხლები:: ნეემ. 13:23-25; რჯლ. 7:3,4; 2კორ. 6:14; ეზრ. 9,10; 1კორ. 7:10-17.
   სამახსოვრო მუხლი: "და თქვა: ‘ღმერთო ჩემო! მრცხვენია და მერიდება სახის მოპყრობა შენს მიმართ, რადგან ჩვენი ურჯულოებანი თავზე გადაგვდის და ჩვენი დანაშაული გაიზარდა ცამდე" (ეზრ. 9:6).
   ეზრა და ნეემია იმ ერის წინამძღოლნი გახდნენ, სადაც წარმართებთან შერეული ქორწინებები ნორმად იქცა. ორივე ხელმძღვანელს დიდად აღელვებდა ეს ფაქტი, რადგან ხალხის ღმერთთან მჭიდრო ურთიერთობამდე მიყვანა სურდათ. მათ იცოდნენ იმ უარყოფითი ზეგავლენის შესახებ, რომელიც ურწმუნო ადამიანებს და კერპთაყვანისმცემლებს შეეძლოთ ჰქონოდათ ისრაელზე და ხედავდნენ ამის საშინელ შედეგებს მთელი ისტორიის განმავლობაში. ქანაანის რელიგიები მთელს ისრაელში გავრცელდა და საბოლოოდ ბაყალისა და ყაშთაროთას თაყვანისცემა იმდენად პოპულარული გახდა, რომ ყველა მაღალ მთაზე სრულდებოდა. მეტიც, წარმართ მეუღლეებს დამღუპველი გავლენა ჰქონდათ ისრაელიანებზე. თავის დროზე ბილყამმაც ურჩია მოაბს, რომ თავიანთი ქალები გაეგზავნათ ისრაელიანებთან, რათა დაეშორებინათ ისინი ღმერთისგან და სწორედ მაშინ მოხდა დიდი განდგომილება. სამწუხაროდ, ის მართალი აღმოჩნდა. მეუღლეები ერთმანეთის გარდა, შვილების რწმენაზეც ახდენენ გავლენას. 
   როგორ მოაგვარეს ეზრამ და ნეემიამ შერეულ ქორწინებებთან დაკავშირებული სიტუაცია ისრაელში? დატოვეს ყველაფერი ისე, როგორც იყო თუ წინ აღუდგნენ ამ პრობლემას? ამ კვირის განმავლობაში განვიხილავთ, თუ როგორ მოაგვარა ორმა ხელმძღვანელმა ეს საკითხი. 

   კვირადღე                                                                                                                                   15 დეკემბერი
ნეემიას რეაქცია
   წაიკითხეთ ნეემ. 13:23-25. რა მოხდა და როგორ აიხსნება ნეემიას რეაქცია შექმნილ ვითარებაზე?
   რადგან ბავშვები არ საუბრობდნენ არამეულ ენაზე (ენა, რომელიც გამოიყენებოდა გადასახლების დროს) ან ივრითზე, ისინი ვერ იგებდნენ წმიდა წერილის სწავლებას. ეს ნამდვილად პრობლემა იყო, ღმერთის გამოცხადების შესახებ ცოდნა შეიძლებოდა დამახინჯებულიყო ან დაკარგულიყო. ფარისეველები და მწიგნობრები თორას ძირითადად არამეულად სწავლობდნენ, რათა ქადაგება ხალხისთვის გასაგები ყოფილიყო. მაგრამ, რადგანაც დედები ყამონიდან, აშდოდიდან და მოაბიდან იყვნენ და დროის უდიდეს ნაწილს თავიანთ შვილებთან ატარებდნენ, გასაკვირი არ არის, რომ ბავშვები საერთოდ არ საუბრობდნენ მამების ენაზე. ენა, რომლითაც ვმეტყველებთ, კონცეფციების შესახებ გვაწვდის ინფორმაციას, რადგან ჩვენ ვიყენებთ მოცემული კულტურის ლექსიკას. ბიბლიური ენის დაკარგვა განსაკუთრებული იდენტობის დაკარგვის ტოლფასი იქნებოდა. ამგვარად, ნეემიას დაუშვებლად მიაჩნდა ღვთის სიტყვასთან და შესაბამისად, ებრაელი ერის უფალთან - ცოცხალ ღმერთთან კავშირის გაწყვეტა. 
   ბიბლიის მკვლევარები აღნიშნავენ, რომ ნეემიას ქმედებები დიდი ალბათობით სახალხო სირცხვილის ტოლფასი იყო ხალხისთვის, როგორც იმ პერიოდში დანიშნული სასჯელი. როდესაც საუბარია იმაზე, რომ ნეემია საყვედურობდა და წყევლიდა მათ, დაუშვებელია ვიფიქროთ, რომ ის უცენზურო მეტყველებას ან სალანძღავ სიტყვებს იყენებდა. სავარაუდოდ იგი აღთქმის წყევლას ახსენებდა მათ. მეორე რჯულის წიგნის 28-ე თავში აღწერილია წყევლა, რომელიც მოეწევა ყველას, ვინც დაარღვევს რჯულს. სავსებით შესაძლებელია, რომ ნეემიამ ბიბლიური სიტყვები აირჩია, რათა ხალხს გაეცნობიერებინა საკუთარი ქმედებების სიმცდარე და არასწორი არჩევანის შედეგები.
   მეტიც, როდესაც ვკითხულობთ, რომ ნეემია ურტყამდა ზოგიერთ კაცს და თმას აგლეჯდა მათ (ნეემ. 13:25), განრისხებული და გაბოროტებული ნეემიას წარმოდგენის ნაცვლად, უნდა აღვნიშნოთ, რომ ფიზიკური დასჯა იმ პერიოდში სახალხო სასჯელის ფორმას წარმოადგენდა. ასეთი დამოკიდებულება მხოლოდ "ზოგიერთი" მათგანის, ანუ იმ ხელმძღვანელების მიმართ გამოიყენებოდა, რომლებიც საზოგადოების არასწორ ქცევას უწყობდნენ ხელს. დასჯის ამ ფორმას ისინი სახალხოდ უნდა შეერცხვინა. ნეემიას სურდა, რომ ხალხს გაეაზრებინა, რამდენად სერიოზული იყო არსებული ვითარება და შედეგები, რომლამდეც არასწორმა არჩევანმა მიიყვანა. 
   როგორი რეაქცია უნდა გვქონდეს, როდესაც ვფიქრობთ, რომ ეკლესიაში რაღაც დარღვევებია?

ორშაბათი                                                                                                                                       16 დეკემბერი
ნეემიას საყვედური
   წაიკითხეთ ნეემ. 13:26,27. რამდენად მნიშვნელოვანია ბიბლიური ისტორია, რათა შეგვატყობინოს სწორი გზიდან გადახვევის საფრთხეები?
       თავისი არჩევანის გამო სოლომონი ღრმად ჩაეფლო ცოდვაში. უფრო სწორად, სოლომონმა თავად გამოიწვია საკუთარი სიკვდილი, როდესაც არ დაემორჩილა ღმერთის ბრძანებას ისრაელის მეფეთა მიმართ: "და არ გაიმრავლოს [მეფემ] ცოლები, რომ არ გაირყვნას მისი გული" (რჯლ. 17:17). სოლომონის ცხოვრება – უარყოფითი მაგალითია: გარდა იმისა, რომ მრავალცოლიანი იყო, როგორც ნეემია აღნიშნავს, მან ისეთი ქალები აირჩია, რომლებიც ღმერთს არ ეთაყვანებოდნენ. 
   რატომ იყო ნეემია მართალი, როდესაც ერს საყვედურობდა წარმართებთან შერეული ქორწინებების გამო? დაბ. 6:1-4; დაბ. 24:3,4; დაბ. 28:1,2; რჯლ. 7:3,4; 2კორ. 6:14.
   წარმართებზე დაქორწინების აკრძალვა ნაციონალიზმთან კი არა კერპთაყვანისმცემლობის დაუშვებლობასთან იყო დაკავშირებული. ბიბლიური გმირები სხვა ეროვნების ქალებზეც ქორწინდებოდნენ. მოსემ მიდიანელ ცეფორაზე იქორწინა; ბოყაზმა – მოაბელ რუთზე. მითითება შერეული ქორწინებების შესახებ გულისხმობდა საქორწინო კავშირის აკრძალვას მასთან, ვინც სხვა რწმენის აღმსარებელი ან სულაც ურწმუნოა. პრობლემა ის იყო, რომ ეზრასა და ნეემიას დროს იუდეველები ურწმუნოებზე ქორწინდებოდნენ. რიჩარდ მ. დევიდსონი თავის წიგნში "იაჰვეს ცეცხლი" წერს: "ქორწინების ედემისეული გეგმა… მოუწოდებდა სულიერ რწმენაში პარტნიორთა ურთიერთშემავსებელი ერთობისკენ, ასევე სხვა მნიშვნელოვანი ფასეულობებისკენ". ამ ისტორიაში წარმართმა ცოლებმა გადაწყვიტეს, უარი არ ეთქვათ კერპთაყვანისმცემლობაზე. შესაბამისად, ხალხის არჩევანმა  ნეემია ალბათ უფრო დაამწუხრა, ვიდრე აღაშფოთა, ამით მან  დაინახა, რომ ხალხი რეალურად არ იყო ღმერთისადმი მიძღვნილი. 
   ბიბლია პრაქტიკულ რჩევებს გვაძლევს, რომლებიც გვეხმარება ღმერთზე ყურადღების გამახვილებაში და ჩვენი ბედნიერების მაქსიმალური სრულყოფისთვის არის გამიზნული. სწორედ ასევე ბრძანება იმის შესახებ, რომ არ ვიქორწინოთ მათზე, ვინც არ იზიარებს ჩვენს რწმენას, უნდა დაგვეხმაროს იმაში, რომ გვქონდეს უფრო ბედნიერი ცხოვრება და ორმხრივი მიძღვნილობა ღმერთისდამი.
   რა გაკვეთილების გამოტანა შეგვიძლია ამ ისტორიიდან, რომლებიც დაგვეხმარება საკუთარი რწმენისა და ოჯახების დაცვაში?

სამშაბათი                                                                                                                                        17 დეკემბერი
ეზრას რეაქცია
    წაიკითხეთ ეზრ. 9. რა რეაქცია აქვს  ეზრას შეტყობინებაზე ეროვნებათაშორისი ქორწინებების შესახებ?  ეზრა 9:1,2-ში ნათქვამია, რომ ისინი "არ განდგომიან".  სიტყვა "განდგომა" გამოიყენება შემდეგ მუხლებში: ლევ. 10:10; 11:47; გამ. 26:33; დაბ. 1:4,6,7,14,18. რას ნიშნავს ამ სიტყვის გამოყენება მორწმუნის ურწმუნოზე დაქორწინებასთან დაკავშირებით?
   ერის ხელმძღვანელებმა შერეული ქორწინებების საკითხით ეზრას მიმართეს. ტერმინოლოგია, რომელსაც ისინი იყენებდნენ სიბილწეებში მონაწილე ქვეყნების ჩამოთვლისას, მიუთითებს თორაში მათ განსწავლულობაზე, რადგან ეს სია პირდაპირ ბიბლიური ტექსტიდან არის აღებული. საინტერესოა, რომ ეს სიახლე ეზრას საერო ხელმძღვანელებმა აცნობეს, რადგანაც ამ დარღვევაში ერის სულიერი ხელმძღვანელები, მღვდლები და ლევიანები იყვნენ დამნაშავე.
   "როდესაც ღმერთისაგან განდგომის ის მიზეზები განიხილა, რომლებმაც ბაბილონის ტყვეობა გამოიწვია, ეზრა მიხვდა, რომ მათგან ძირითადი სწორედ ისრაელის წარმართ ერებთან შერევა იყო. იგი ხვდებოდა – ისრაელი  რომ უფლის ბრძანებებს დამორჩილებოდა და გარშემომყოფი ერებისგან შორს დაეჭირა თავი, უამრავ დამცირებასა და ტანჯვას აირიდებდა თავიდან. ხოლო ახლა ეზრა აღშფოთებულია, რადგან გაიგო, რომ, წარსულის მიუხედავად, დიდებულებმა მაინც გაბედეს დარღვევა იმ კანონებისა, რომლებსაც განდგომილებისგან უნდა დაეცვა ერი. იგი დაფიქრდა ღმერთის სიკეთეზე, რომელმაც ნება დართო თავის ერს, რომ კვლავ დაფუძნებულიყო მშობლიურ მიწაზე და ხალხის უმადურობის შემხედვარე, სამართლიანმა რისხვამ და წუხილმა მოიცვა მისი სული" (ე. უაითი. მეფეები და წინასწარმეტყველები, გვ. 620).
    სიტყვა "გამოყოფა" ობიექტთა კონტრასტისთვის არის გამოყენებული. ეს ფაქტობრივად სრულიად საპირისპიროს აღნიშნავს. ამ განცხადებით ხალხმა აღიარა, რომ იცოდნენ და გაცნობიერებული ჰქონდათ ღვთის მცნებები, რათა შორს დაეჭირათ თავი ცრუ რელიგიებისგან. მათ ესმოდათ: ვერავინ დაიწყებს იმის მტკიცებას, რომ ურწმუნოზე დაქორწინება არანაირ გავლენას არ იქონიებს საქორწინო ურთიერთობებზე ან შვილების აღზრდაზე. ისინი კარგად აცნობიერებდნენ, რამდენად სერიოზული იყო ვითარება.
   რა შეგვიძლია გავაკეთოთ ჩვენს ოჯახებში რწმენის შესანარჩუნებლად, თუნდაც წარსულში დაგვეშვას შეცდომები?

ეზრას ქმედებები
   წაიკითხეთ ეზრ. 10. როგორ აგვარებდნენ ეზრა და ხელმძღვანელები შერეული ქორწინებების პრობლემას?
   მთელმა კრებამ ერთად გადაწყვიტა, რომ უცხო ცოლები უნდა გაეშვათ. საკვირველია, მაგრამ ამ გეგმას ისინიც კი დათანხმდნენ, ვინც დაქორწინდა მათზე, გარდა იმ ოთხი მამაკაცისა, რომელთა სახელებიც მოხსენიებულია ეზრ.10:15. ებრაელებმა ცოლების გაშვების პირობა დადეს და ეს გეგმა სამი თვის განმავლობაში უნდა განხორციელებულიყო. საბოლოო ჯამში, 133-მა ებრაელმა გაუშვა ცოლი სახლში (იხ. ეზრ. 10:18-43). საინტერესოა, რომ ეზრ. 10:44-ში ნახსენებია, რომ ამ შერეულ ქორწინებებში ზოგს უკვე შვილებიც ჰყავდა. დედებისა და შვილების სახლიდან გაშვება არარაციონალურად და მიუღებლად გვეჩვენება. მაგრამ უნდა გვახსოვდეს, რომ ეს უნიკალური დრო იყო, როდესაც ღმერთი ებრაელი ერის და გარკვეულწილად ხალხის მასთან ურთიერთობის აღორძინებას ცდილობდა. ღმერთის ბრძანებათა სრულად შესრულება კი რადიკალურ ზომებს მოითხოვდა.
   ეზრ. 10:11,19-ში გამოყენებული სპეციფიკური სიტყვები "განდგომა" და "გაშვება" წმიდა წერილში არსად არ გვხვდება განქორწინებასთან დაკავშირებით. ეზრა, დიდი ალბათობით, იცნობდა  განქორწინებისთვის რეგულარულად გამოყენებად სიტყვებს, მაგრამ გადაწყვიტა არ გამოეყენებინა ისინი. მაშასადამე,  აშკარაა, რომ თორას წესების დარღვევით დამყარებულ საქორწინო კავშირებს ეზრა არ მიიჩნევდა ნამდვილად. სხვა სიტყვებით, კანონთან წინააღმდეგობის გამო ქორწინებები გაუქმდა. ეს პროცესი ყალბი ქორწინებების გაუქმებაში მდგომარეობდა. თუმცა ჩვენ არ გვაქვს ინფორმაცია იმის შესახებ, თუ რა ბედი ეწიათ ასეთ ცოლებსა და შვილებს და რა გავლენა მოახდინა ამ ქმედებამ საზოგადოებაზე. იმ დროის ჩვეულებების თანახმად, ყოფილ ქმრებს უნდა ეზრუნათ ყოფილი ცოლებისა და შვილების გადაადგილებაზე. ცოლები, როგორც წესი, თავიანთი მამების სახლში ბრუნდებოდნენ. 
   თუმცა მოგვიანებით ზოგმა ებრაელმა კაცმა კვლავ დაიწყო ურწმუნოებზე დაქორწინება და შესაძლოა, მათი ნაწილი ყოფილ ცოლებსაც დაუბრუნდა. მიღებული გადაწყვეტილების მოკლევადიანობა შეიძლება ადამიანის ბუნებას და ღმერთისდამი ერთგულებაში ჩვენს არათანმიმდევრულობას დავაბრალოთ. ჩვენს შორის ვისაც რწმენაში ძლიერად მიაჩნია თავი, უნდა ვაღიაროთ, რომ ცხოვრებაში გვქონდა პერიოდები, როდესაც ნაკლებად ვიყავით ღმერთისადმი მიძღვნილი და ჩვენი სიარული ღმერთთან სასურველია უკეთესი ყოფილიყო. სამწუხაროდ კაცობრიობა სულ ეწინააღმდეგება იმას, რომ ღმერთს დაუთმოს პირველი ადგილი საკუთარ ცხოვრებაში.
   რას განიცდიდით "ღმერთისდამი ნაკლებად მიძღვნილობის" პერიოდში? რა გასწავლათ ამან?

ქორწინება დღეს
    შერეული ქორწინებების შესახებ ეზრასა და ნეემიას წიგნებში დანახულიდან გამომდინარე ცხადი ხდება, რომ ღმერთი სერიოზულად უყურებს ქორწინებას და ჩვენც ასეთივე დამოკიდებულება უნდა გვქონდეს. ჩვენ ლოცვით უნდა განვიხილავდეთ პოტენციურ პარტნიორს ქორწინებისთვის და გადაწყვეტილების მიღების პროცესში აუცილებლად უნდა ჩავრთოთ ღმერთიც. ასევე აუცილებელია მივიღოთ გადაწყვეტილება, რომ ვიქნებით ღმერთის იმ პრინციპების ერთგული, რომელთაც შეუძლიათ დიდი დარდისა და მწუხარებისგან დაგვიცვას.
   განიხილეთ, როგორ აგვარებდა პავლე ურწმუნო ადამიანებზე დაქორწინების საკითხს. ყურადღებით შეისწავლეთ 1კორ. 7:10-17. როგორი უნდა იყოს ჩვენი დამოკიდებულება მსგავსი ქორწინებებისდამი?
    ვინაიდან ბიბლიაში არ გვაქვს ცალსახა მითითება იმაზე, თუ როგორ მოვიქცეთ კონფესიათაშორისი ქორწინებების დროს, მორწმუნე ადამიანისთვის იმის მტკიცება, რომ მიატოვოს თავისი ურწმუნო მეუღლე და ეზრას დროის ვითარებაზე დაყრდნობით ასეთი წყვილებისთვის დაშორების რეკომენდაციების მიცემა დიდი უგუნურება იქნებოდა. შექმნილი ვითარება ერთჯერადი მოვლენა იყო და ღმერთის ნებას შეესაბამებოდა (იხ. ეზრ. 10:11), რადგან საფრთხე მთელი ისრაელის მომავალს ემუქრებოდა. იუდეველებმა ღვთის თაყვანისმცემელთა სტატუსი დაკარგეს.
    ცნობილია, რომ ეგვიპტის ებრაულ დასახლებაში (ეზრას და ნეემიას დროს), რომელშიც შერეული ქორწინებები ნებადართული იყო ხელმძღვანელების მიერ, გაჩნდა ახალი რელიგია, რომლის სწავლების თანახმადაც იაჰვეს გაუჩნდა წარმართი მეუღლე – ქალღმერთი ანატი. გარდა ამისა მესიანური ხაზი საფრთხეში აღმოჩნდა. აქედან გამომდინარე, აღნიშნული ერთჯერადი ღონისძიება არ უნდა აღვიქვათ, როგორც რაიმე წესდება  იმ ქორწინებების და ოჯახების დანგრევაზე,  რომლებშიც მორწმუნე ურწმუნოზე ქორწინდება. თუმცა ბიბლიის თანახმად, ღმერთი აფასებს პარტნიორებს ქორწინებაში, როდესაც ორივე მეუღლე მორწმუნეა. როდესაც ვქორწინდებით ისეთ ადამიანზე, რომელიც არ იზიარებს ღმერთისდამი ჩვენს ერთგულებას, სატანა ბედნიერია, რადგან იცის, რომ თუ ორივე მეუღლე ერთ აზრზეა, ისინი ბევრად წარმატებულნი იქნებიან ღმერთისთვის თავიანთი მისიის შესრულებაში. 
   მიუხედავად იმისა, რომ ბიბლია ნათლად გვირჩევს არ შევქმნათ ოჯახი ურწმუნო ადამიანთან (იხ. 2კორ. 6:14), ღმერთი მაინც არ აკლებს თავის მადლს მათ, ვინც სხვა არჩევანს აკეთებს. ღმერთი საშუალებას აძლევს ურწმუნოზე დაქორწინებულებს, რომ უერთგულონ მას და თავიანთ მეუღლეებს. ღმერთი არ მიგვატოვებს მაშინაც კი, როდესაც მისი ნების საწინააღმდეგოდ ვმოქმედებთ და თუ დახმარების თხოვნით მივმართავთ, ხელსაც მოგვიმართავს. ეს იმას არ ნიშნავს, რომ შეგვიძლია გავაკეთოთ ყველაფერი რაც გვინდა და შემდეგ ვიმედოვნებდეთ, რომ ღმერთი მაინც გვაკურთხებს. ის უბრალოდ ყოველთვის გვისმენს, როდესაც რაიმე გასაჭირის დროს თვინიერი გულით მივდივართ მასთან. ღვთის მადლის გარეშე არცერთ ჩვენგანს არ ექნებოდა იმედი, რადგან ყველანი ცოდვილები ვართ.

შემდგომი გამოკვლევისთვის
   წაიკითხეთ თავი "გარდაქმნა" ე. უაითის წიგნიდან "მეფეები და წინასწარმეტყველები", გვ. 669-678. 
   "ჭეშმარიტ მორწმუნეებს ახასიათებს ღმერთის მიერ დაკისრებული მოვალეობების გულდასმით შესრულება. ადამიანები ვითარებებს ღვთის იარაღად უნდა იყენებდნენ მისი ნების შესასრულებლად. საჭირო დროს განხორციელებული სწრაფი და დამაჯერებელი ქმედებები საოცარი წარმატებებით გვირგვინდება, მაშინ, როდესაც დაყოვნებისა და გაუფრთხილებლობის შედეგები წარუმატებლობა და ღმერთის უპატივცემულობაა. თუკი ღმერთის საქმეში ხელმძღვანელები არ ავლენენ მონდომებას, თუ ისინი გულგრილნი არიან და არ ისწრაფვიან მიზნისკენ, მაშინ ეკლესია უდარდელი, ზარმაცი და გართობის მოყვარული იქნება, მაგრამ თუ ისინი ღმერთის და მხოლოდ ღმერთის მსახურების წმიდა სურვილით არიან აღვსილი, მაშინ ეკლესიაც ერთსულოვანი, იმედითა და ენერგიით სავსე იქნება. ღვთის სიტყვა მდიდარია აშკარა და მკვეთრი კონტრასტებით. ცოდვა და სიწმიდე ერთმანეთის გვერდიგვერდ დგანან, რათა მათი განხილვისას მოვერიდოთ ერთს და ავირჩიოთ მეორე. სანბალატისა და ტობიას სიძულვილის და ვერაგობის აღმწერი გვერდები ამავე დროს ეზრასა და ნეემიას კეთილშობილებას, მიძღვნილობასა და თავგანწირვას აღწერს. ჩვენ თავისუფალი ვართ ავირჩიოთ ან ერთი, ან მეორე. ღმერთის მცნებების დარღვევით გამოწვეული საშინელი შედეგები უპირისპირდება მორჩილების შედეგად მიღებულ კურთხევებს. ჩვენ თავად უნდა გადავწყვიტოთ: დავიტანჯებით ერთით თუ სიხარულს მივიღებთ მეორისგან" (ე. უაითი, მეფეები და წინასწარმეტყველები, გვ. 676).
კითხვები მსჯელობისათვის
   1. როდესაც ამ ისტორიებს ვკითხულობთ, თითქოს ცხადი ხდება, რომ იუდეველთა დიდი ნაწილი არ იყო მიძღვნილი ღმერთისადმი და სწორედ ამიტომ აირჩიეს წარმართი ცოლები. ეზრა არ ტოვებს მათ ამ მდგომარეობაში და ცვლილებების იმედით  ცდილობს გამოასწოროს ისინი. ნამდვილად მოხდა თუ არა ცვლილება? თავიანთი ქმედებების შეცვლით განიცადეს თუ არა მათ შინაგანი ცვლილებები? რა მტკიცებულებები გვაქვს იმისა, რომ ბევრი მათგანი მართლაც შეიცვალა? რა შეგვიძლია ვისწავლოთ საკუთარ შეცდომებზე? რამდენად მნიშვნელოვანია გულის ჭეშმარიტი ცვლილება?
 2. როგორ შეგვიძლია დავეხმაროთ ადმიანებს ჩვენი ეკლესიიდან უგუნური ქორწინებების შედეგად გამოწვეული პრობლემების მოგვარებაში?
 3. მართალია ღმერთის პრინციპები მარადიული და უცვლელია, ხალხთა კულტურები განსხვავდება ერთმანეთისაგან. რატომ უნდა გავითვალისწინოთ ეს განსხვავებები, როდესაც ცხოვრების სხვადასხვა სიტუაციაში ღმერთის პრინციპებით ვხელმძღვანელობთ?

გაკვეთილი 13 (21-27 დეკემბერი)
ისრაელის ხელმძღვანელნი
   გამოსაკვლევი ბიბლიური მუხლები: 1მეფ. 12:1-16; საქმე. 15:7-11; იოან. 11:46-53; ნეემ. 4:7-23; ეზრ. 8:21-23, 31, 32.
  სამახსოვრო მუხლი: "და წავიდა მთელი ხალხი საჭმელად და სასმელად, და წილობების დასაგზავნად და დიდი მხიარულების საყოფად, რადგან შეისმინეს სიტყვები, მათ რომ აუწყეს" (ნეემ. 8:12).
      ეზრაც და ნეემიაც ღმერთის მიერ მოწოდებული და ღმერთისა და თავიანთი მისიისადმი მიძღვნილი დიდებული ლიდერები იყვნენ. ღმერთისდამი სიყვარული უბიძგებდა მათ ყოფილიყვნენ ერთგული მსახურნი. ფაქტობრივად, ჩვენი კვლევის ძირითადი ნაწილი მათი ერთგულების კვლევა იყო. 
   ამ კვირის განმავლობაში ჩვენ შევისწავლით ბიბლიაში აღწერილ ხელმძღვანელობის მაგალითებს, მათ შორის, ეზრასა და ნეემიას მაგალითებსაც. რა თქმა უნდა, ეს გაკვეთილები ამომწურავი არ არის, რადგან არსებობს მრავალი სხვა მაგალითიც, რომლებიც შეიძლებოდა განგვეხილა. თუმცაღა არჩეული გაკვეთილები აუცილებელია ნებისმიერი ხელმძღვანელისთვის. შეიძლება თქვენი ცხოვრების ამ კონკრეტულ პერიოდში არ ხართ ხელმძღვანელი, მაგრამ თითოეული ჩვენგანი გარკვეულ გავლენას ახდენს სხვებზე; ამიტომ მოცემული გაკვეთილები ყველასთვისაა განკუთვნილი.
   ამ ლიდერების ცხოვრებაში ცენტრალური ადგილი ღვთის სიტყვას უჭირავს. სიტყვამ შეცვალა მათი აზროვნება და ცხოვრება და ააღორძინა და გარდაქმნა ისინი. ეს ლიდერები მთლიანად უნდა უმადლოდნენ ღვთის სიტყვასა და იმ დარიგებებს, რომლებიც მასში იპოვეს. ასევე ჩვენც, როგორც მეშვიდე დღის ადვენტისტებს, ღვთის სიტყვა უნდა გვეჭიროს ჩვენი ქრისტიანული ცხოვრების ცენტრში, იმისგან დამოუკიდებლად, თუ ვინ ვართ და როგორია ჩვენი როლი.

კვირადღე                                                                                                                                        22 დეკემბერი
ხელმძღვანელთა გავლენა
    ბიბლიაში შეგვიძლია ხელმძღვანელობის როგორც კარგი, ისე ცუდი, ზოგჯერ კი სულაც არაერთმნიშვნელოვანი  მაგალითების პოვნა. ცუდი ხელმძღვანელები ზოგჯერ კარგ საქმეებს სჩადიოდნენ, კარგი ხელმძღვანელები კი ზოგჯერ სამარცხვინოდ იქცეოდნენ. ბოლოს და ბოლოს, ყველა ხელმძღვანელი ადამიანია და მიდრეკილია როგორც სიკეთისკენ, ისე ბოროტებისკენ, ამიტომაც იქცევიან ისინი სწორად და არასწორად. ვის არ გამოუცდია ეს რეალობა თავის ცხოვრებაში?
   მაგრამ პრობლემა ის არის, რომ როდესაც ხელმძღვანელი ხარ, მაინც დიდ ზეგავლენას ახდენ სხვებზე, კარგი იქნება ეს გავლენა თუ ცუდი. საკამოდ ცუდია, როდესაც უარყოფით გავლენას ახდენ შენს სახლში, სამსახურში, ან იმ ადგილას, სადაც იმყოფები. მაგრამ როდესაც სულიერ, პოლიტიკურ ან სხვა თანამდებობაზე ხელმძღვანელის პოზიცია გიჭირავს, შენი ზეგავლენის ძალაც იზრდება. რაოდენ მნიშვნელოვანია ხელმძღვანელად ყოფნის დროს წმიდა წერილის პრინციპებისა და სწავლების არეკლვა!
   განიხილეთ მომდევნო მუხლები. ლიდერობის როგორ მაგალითებს ვხვდებით? თუ ისინი კარგია, ახსენით რატომ. თუ ცუდია – ახსენით რატომ.
  რეხაბყამი (3მეფ. 12:1-16) 
   პეტრე (საქმე. 15:7-11)
   იოშია (4მეფ. 23:1-10) 
   დებორა (მსაჯ. 4:1-16)
   ახაბი (3მეფ. 21:1-16)
   რა გაკვეთილები შეგვიძლია გამოვიტანოთ იმასთან დაკავშირებით, თუ რა გავლენას ახდენს კარგი ან ცუდი ხელმძღვანელობა და როგორ შეგვიძლია მათი გამოყენება ყოველდღიურ ცხოვრებაში, ჩვენზე დაკისრებული მოვალეობებისაგან დამოუკიდებლად?

ორშაბათი                                                                                                                                        23 დეკემბერი
ბოროტება უფლის თვალში
   განიხილეთ მომდევნო მუხლები. რას გვაუწყებს ისინი ხელმძღვანელებისა და მათი გავლენის შესახებ იმ ხალხზე , რომლებსაც ხელმძღვანელობდნენ?
   3მეფ. 15:26,34
   4მეფ. 13:1-3
  იოან. 11:46-53
   გამოსაფხიზლებელი აზრი ბევრი ჩვენგანისთვის, რომელთაც ნებისმიერი ხარისხის  ხელმძღვანელის პოზიციები გვიჭირავს, მიუთითებს იმაზე, რომ ჩვენ გაგვაჩნია პოტენციალი ხელი შევუწყოთ როგორც ადამიანთა სულიერ აღორძინებას, ასევე მათ სულიერ დაცემას. მაგრამ ყველა მოყვანილ მაგალითში ეფექტი დამანგრევლად უარყოფითი იყო.
   ჩვენს ხასიათს და ქრისტეს ერთგულებას დიდი მნიშვნელობა აქვს მათთვის, ვისთანაც ვურთიერთობთ. სულიერი ლიდერები, რომლებიც თავადაც ეძებენ უფალს, თავიანთი გავლენით აახლოებენ სხვებს ღმერთთან, ხოლო ისინი, ვინც თავადაც შორს არის უფლისაგან, ბოროტებისკენ უბიძგებენ სხვებსაც. 
   იმისგან განსხვავებით, რაც დღეს ვიხილეთ, უადვოა, რომ ეზრასა და ნეემიას მჭიდრო ურთიერთობა ჰქონდათ ღმერთთან. შესასწავლი წიგნების მიხედვით, ეზრასა და ნეემიას დროს მარხვას და ლოცვას გაცილებით მეტი დრო ეთმობოდა, ვიდრე ეს სხვა დიდი  ხელმძღვანელების დროს იყო. მიუხედავად იმისა, რომ ყველაფერი იდეალურად ვერ იყო, მათი წინამძღოლობის დროს ხალხი მაინც ღმერთთან ერთად დადიოდა. მათი ცხოვრება ღმერთისკენ იყო მიმართული. სხვა მხრივ, ის ფაქტი, რომ ეზრას და ნეემიას ცხოვრებასა და ხელმძღვანელობას ზოგიერთებზე არ უმოქმედია, მოწმობს იმაზე, რომ საბოლოო ჯამში ჩვენი პირადი რწმენის გარდა სხვა ვერცერთი ადამიანის რწმენა ვერ იქნება გადამწყვეტი. მაგალითისათვის, გაიხსენეთ ის ადამიანები, რომლებმაც განკაცებული იესო იხილეს, უსმენდნენ მის ქადაგებას და მისი სასწაულების მომსწრენიც კი გახდნენ ან სმენიათ მათ შესახებ, მაგრამ მაინც უარყვეს იგი. დიახ, ჩვენი ცხოვრება გარკვეულ ზეგავლენას ახდენს სხვა ადამიანებზე, და ამ გავლენას ან კეთილი, ან ბოროტი ნაყოფები გამოაქვს. მაგრამ საბოლოო ჯამში თითოეული ადამიანი თავად გასცემს პასუხს ღმერთს. 
   დაფიქრდით იმ ადამიანებზე, ვინც თქვენი გავლენის სფეროში იმყოფება? როგორ შეგიძლიათ თქვენი ზეგავლენის გაუმჯობესება?

სიმამაცე და უფლებათა და შესაძლებლობათა გაფართოება
   წაიკითხეთ ნეემ. 4:7-23. რა ვითარებაში გამოამჟღავნა ნეემიამ სიმამაცე? რა შეიძინა მან?
   ნეემია გამოვიდა თავისი  მტრების წინააღმდეგ, რომელთაც ერის დაშინება სურდათ. მან აიღო ინიციატივა საკუთარ თავზე და უპასუხა, რათა შეემზადებინა ხალხი ბრძოლისთვის. ნეემიამ უბრალოდ კი არ თქვა: "კარგი, ღმერთო, შენ ყველაფერს გააკეთებ". ამის ნაცვლად ის მოუწოდებდა ადამიანებს, რომ შეესრულებინათ თავიანთი როლი. ქალაქის კედლის შენებისას აიღეს მათ ხმლები და სხვა იარაღები. მისი ხელმძღვანელობის ქვეშ მყოფი ხალხი კი არ შეუშინდა მტერს, არამედ თამამად აიღო იარაღი თავდასაცავად. ნეემია წაახალისებდა ადამიანებს, სწამდა მათი, მუშაობდა მათთან და მოქმედების პასუხისმგებლობა დააკისრა მათ. მან მიანიჭა ხალხს სამუშაოს შესრულების უფლებამოსილება, რადგანაც გაუნაწილა მათ მოვალეობები. მაგრამ მას შემდეგ, რაც ყველას აუხსნა, თუ ვის რა ევალებოდა, ის არ ჩაკეტილა თავის ოთახში და ფეხი ფეხზე არ გადაუდია. ის მათთან ერთად იდგა და საჭირო, მძიმე სამუშაოს ასრულებდა.
   ბიბლიაში არის შემთხვევები, როდესაც ღმერთი უბრძანებდა ადამიანებს, რომ ადგილზე გაჩერებულიყვნენ და თვალ-ყური ედევნებინათ იმისთვის, თუ როგორ იბრძვის თავად მათთვის, მაგრამ ასევე ბევრია შემთხვევა, როდესაც ღმერთი ამბობდა: "მოემზადეთ მოქმედებისთვის, მე კი მოგცემთ გამარჯვებას". თუკი გვსურს ღმერთის კურთხევებისა და გადარჩენის ხილვა, ვალდებული ვართ შევასრულოთ საქმის ჩვენი წილი. 
   "საიდუმლო იმისა, თუ რატომ ვერ ჩაიგდეს ხელში მტრებმა ნეემია, ღმერთის საქმისდამი მის ურყევ ერთგულებაში და ღმერთისდამი მის გამუდმებულ ნდობაშია. უსაქმური ადამიანი ადვილად ექცევა ცდუნებების ქვეშ, ხოლო ის, ვისაც გააჩნია კეთილშობილი მიზანი, საქმე, რომელშიც მთელი ყურადღებითაა ჩაფლული, პრაქტიკულად დაუმარცხებელია ბოროტებისთვის.  მას, ვისი რწმენაც მუდმივად იზრდება, ყოველთვის ექნება ძალა, რადგან მან მიიღო თვით უსაზღვრო სიყვარული [ღმერთი - რედ. შენიშვნა], რომელიც ყველაფერს აკეთებს თავისი კეთილი გეგმების განსახორციელებლად. ღმერთის ჭეშმარიტი მსახურები მიზანდასახულად შრომობენ, რადგან მათი მარადიული საყრდენი მადლის ტახტია" (ე. უაითი, მეფეები და წინასწარმეტყველები, გვ. 660).
  ბოლოს და ბოლოს, ნეემია ღმერთისა და მისი ძალის რეალურობის გაცნობიერებით გახდა მამაცი. და მაინც, როგორც ვიხილეთ, ღმერთის შესახებ ცოდნამ უბიძგა მას საკუთარი რწმენის შესაბამისი მოქმედებისკენ. 
  მიუხედავად იმისა, რომ კონტექსტი განსხვავებულია, როგორ ასახავს შემდეგი მუხლი  ნეემიაში დანახულ თვისებებს: "მაგრამ იტყვის ვინმე:  ‘შენ გაქვს რწმენა, მე კი მაქვს საქმენი. მიჩვენე შენი რწმენა საქმეთა გარეშე და გიჩვენებ ჩემს რწმენას ჩემს საქმეთაგან" (იაკ. 2:18)?

მიზანი და სურვილი
    რას ამბობს შემდეგი მუხლები მამოძრავებელი ძალის შესახებ ეზრასა და ნეემიას ცხოვრებაში? (ნეემ. 2:1-10; ეზრ. 7:8-10).
   ეზრაც და ნეემიაც ყველა ქმედებით ცდილობდნენ ღმერთის ნების აღსრულებას მისი ერის ცხოვრებაში. დიახ, ხალხს გზა აებნა; დიახ, მათ ამისთვის სასჯელიც მიიღეს. მაგრამ ერის აღდგენის შესახებ მიცემული აღთქმის ერთგულმა ღმერთმა გაუხსნა თავის ხალხს გზა, რომ დაბრუნებულიყვნენ აღთქმულ მიწაზე და რომ მიეღწიათ დასახული მიზნებისთვის იმ პირობით, რომ უერთგულებდნენ მას. უფალმა თავისი სიბრძნით აირჩია ორი მიძღვნილი ადამიანი, რომლებსაც, მოსეს მსგავსად, ცენტრალური როლი უნდა შეესრულებინა ამ აღდგენაში, სწორედ ისე, როგორც მოსეს თაობა აირჩია თავის დროზე განსაკუთრებული მისიის შესასრულებლად. 
   ამ ორი მამაკაცის მსგავს დიდ ლიდერებს ცხოვრებაში აქვთ მიზანი, რომელიც სტიმულს აძლევს თითოეულ მათ ქმედებას. შეიძლება ითქვას, რომ ეზრასაც და ნეემიასაც ჰქონდათ მიზანი ცხოვრებაში. მათ ჰქონდათ  ხედვა იმისა, თუ როგორი უნდა გამხდარიყო ღვთის ერი და ყველაფერი გააკეთეს ამ მიზნის მისაღწევად. 
   ეზრა ამას წმიდა წერილის შესწავლით და ხალხისთვის ღვთის სიტყვის სწავლებით აკეთებდა. ნეემია მოუწოდებდა ერს, რომ ის გაეკეთებინათ, რაც სწორი იყო და თამამად დაეჭირათ ღმერთის მხარე. ორივეს სურდა აღდგენილი იერუსალიმის ხილვა, მაგრამ არა მხოლოდ მისი მატერიალური რესტავრაციით, არამდ სურდათ მის მკვიდრთა სულიერი აღორძინებისა და რეფორმაციის მომსწრენიც გამხდარიყვნენ. აი, რატომ ცდილობდნენ თანამემამულეთა გამოსწორებას, რატომ საყვედურობდნენ, ზოგჯერ კი გარკვეულ ქმედებებსაც ითხოვდნენ. დიდ ლიდერებს სწამთ იმაზე მეტის, ვიდრე უბრალო და მარტივია. ეზრას და ნეემიას მოსიყვარულე და ძლიერი, სასწაულმოქმედი ღმერთის სწამდათ და უნდოდათ, რომ ყველას ჰქონოდა მასთან მჭიდრო კავშირი. 
   ღმერთის საქმისდამი ნეემიას ერთგულება და ერის მძიმე მდგომარეობაზე წუხილი ამ წიგნის პირველივე თავებიდან აღაფრთოვანებს მკითხველს. პირველ თავში, როდესაც იუდეაში ისრაელიანთა სირთულეების შესახებ მოუთხრობენ, ნეემია ტირის. იგი მუხლს იდრეკს და დებს საზეიმო პირობას, რომ შეასრულებს იმას, რისკენაც უფალი მოუწოდებს. როგორ ჩანს, ნეემიას მსოფლიოში ცვლილებების შეტანის იდეა ამოძრავებს. იგი მოქმედების, ღმერთისთვის მოქმედების ადამიანი იყო. ნეემიას უმაღლესი ჯილდოსთვის ან მაღალი თანამდებობისთვის არ დაუწყია მოქმედება (ერთიც და მეორეც მას სპარსეთში გააჩნდა), პირიქით, ის მიდის იუდეაში, არცთუ ისე განვითარებულ ქვეყანაში, სადაც ყოველ ნაბიჯზე ოპოზიციას აწყდება. ყველა მოსალოდნელი დაბრკოლების მიუხედავად, მან გადადგა რწმენის ნაბიჯი. 

თვინიერება და სიმტკიცე
   წაიკითხეთ ეზრ. 8:21-23,31,32. როგორ ფიქრობთ, ეზრას გადაწყვეტილება არ დალაპარაკებოდა მეფეს, უგუნურება იყო თუ პირიქით გაბედულება? როგორ გამოამჟღავნეს ეზრამ და ხალხმა თვინიერება?
   ცოტა ხნის შემდეგ ნეემიამ თავდაცვის მიზნით მეფისგან მიიღო ამალა. მაგრამ მოცემულ შემთხვევაში ეზრა თვლიდა, რომ ღმერთი უკეთ წარმოაჩენდა საკუთარ თავს, თუ ის არ მოითხოვდა  მეფისგან მცველებს. ამგვარად, როდესაც მათ დაბრკოლებების გარეშე მიაღწიეს იუდეას, დამსახურება ცოცხალ ღმერთს მიეწერა. შესაძლოა ზოგიერთ ვითარებაში ჩვენ ზედმეტად ვენდობით სხვა ადამიანებს და არ ვაძლევთ ღმერთს იმის საშუალებას, რომ წარმოაჩინოს საკუთარი თავი. ეზრამ გადაწყვიტა ნება დაერთო ღმერთისთვის, რომ მას შეესრულებინა საქმე მოცემულ შემთხვევაში და დაემტკიცებინა მეფისთვის ღმერთის ძლიერება. 
   თუმცა მას თვითდაჯერებულობით არ უმოქმედია. მან მოუწოდა ხალხს მარხვისა და ლოცვისკენ და ისინი ლოცულობდნენ და მარხულობდნენ შექმნილი ვითარებისთვის. ისინი არსად გამგზავრებულან იქამდე, სანამ საკმარისი დრო არ გაატარეს ღმერთთან. მათ მორჩილად მიმართეს ღმერთს და სთხოვეს, რომ მისი მფარველობა გამხდარიყო მისივე ძლიერების ნიშანი და ღმერთმა უპასუხა მათ. 
   წაიკითხეთ ნეემ. 5:14-19. რაში გამომჟღავნდა ნეემიას მორჩილება?
   ჭეშმარიტი ლიდერები მზად უნდა იყვნენ მორჩილებისა და მსახურებისთვის. ავტორიტეტის მქონე ლიდერებს პატივისცემის მოსაპოვებლად არ სჭირდებათ ტიტული და ისინი არც ითხოვენ მას. ნეემია უხვად ურიგებდა ხალხს საკვებს. მან წარმოაჩინა თავისი რწმენა და ერთგულება ღმერთისდამი, რომელიც სამაგალითო აღმოჩნდა ხალხისთვის. ის ძლიერი და შრომისუნარიანი ადამიანი იყო, მაგრამ არავისზე მაღლა არ დაუყენებია საკუთარი თავი. მას მაღალი თანამდებობა ეკავა ებრაულ საზოგადოებაში, მტკიცე და ურყევი იყო. ამგვარად, იგი ასახავდა იესოს ცხოვრებასა და სწავლებას, იესო კი გვასწავლის, რომ ხელმძღვანელობის საუკეთესო ხერხი - ესაა ემსახურო სხვებს. ასე იქცეოდა იესო და ჩვენი თანამდებობისაგან დამოუკიდებლად ჩვენც ასევე უნდა ვიქცეოდეთ.
      "და დაჯდა და დაუძახა თორმეტს და უთხრა:  თუ ვინმეს უნდა პირველი იყოს, ის იქნება ყველაზე უკანასკნელი და ყველას მსახური" (მარკ. 9:35). რას გვასწავლის ღმერთის თვალში ჭეშმარიტი ლიდერობის შესახებ მოცემული  მონაკვეთიდან იესოს სიტყვები?

შემდგომი გამოკვლევისთვის
   წაიკითხეთ თავი "ლოცვის უპირატესობა" ე. უაითის წიგნიდან "ქრისტესკენ მიმავალი გზა", გვ. 116-132.
   "იერუსალიმის აღდგენის სამუშაოები და ცვლილებები, რომლებიც სამშობლოში დაბრუნებულმა ტყვეებმა განახორციელეს ზერუბაბელის, ეზრასა და ნეემიას ხელმძღვანელობით, ასახავს სულიერი აღორძინების იმ  სურათს, რომელიც დედამიწის ისტორიის უკანასკნელ ეტაპზე მოხდება. ისრაელის ნარჩომი სუსტი, მტრებისგან ხშირად დაჩაგრული და დევნილი ერი იყო, მაგრამ სწორედ მისი მეშვეობით აპირებდა ღმერთი დედამიწაზე საკუთარი თავისა და მისი რჯულის შესახებ ცოდნის შენარჩუნებას. ისრაელიანები ჭეშმარიტი რელიგიის, წმიდა ჭეშმარიტებათა მცველები იყვნენ. მათ ბევრი რამ გადაიტანეს ტაძრისა და იერუსალიმის კედლების მშენებლობის დროს; ისინი უდიდეს წინააღმდეგობას გადააწყდნენ. ამ საქმის ხელმძღვანელი ადამიანებისთვის ეს მძიმე ტვირთი იყო, მაგრამ ისინი ურყევი დარწმუნებით, მორჩილი სულითა და ღმერთის დიდი ნდობით მიდიოდნენ წინ და სწამდათ, რომ მისი ჭეშმარიტება იზეიმებს. ხიზკიაჰუ მეფის მსგავსად, ნეემიაც  "… მიეწება… უფალს, და არ განდგომია მას, და იცავდა მის მცნებებს … და უფალი იყო მასთან" (4მეფ. 18:6,7)" (ე. უაითი, მეფეები და წინასწარმეტყველები, გვ. 677).
კითხვები მსჯელობისათვის
   1. რატომ უნდა გავაკეთოთ ყველაფერი, რაც ჩვენზეა დამოკიდებული უფლის წინაშე ჩვენი ხელმძღვანელების მხარდასაჭერად?
  2. რატომ არის მსახურებაზე ორიენტირებული ხელმძღვანელობის სტილი რთული, მომთხოვნი და ამავე დროს ჯილდოს მომტანი? რატომ არის ასეთი მნიშვნელოვანი, რომ ქრისტიანი ხელმძღვანელი იყოს მსახური?
  3. ჩვენ ვხედავთ, რომ ნეემია ძალიან ხშირად ლოცულობდა. ეზრაც და ნეემიაც ლოცვის ადამიანები იყვნენ. ყურადღებით დათვალეთ, რამდენჯერ არის გამოყენებული ეზრასა და ნეემიას წიგნებში სიტყვა "ლოცვა". ეს ხელმძღვანელნი გამუდმებით ლოცულობდნენ. ჩვენ რა შეგვიძლია ვთქვათ ჩვენს ლოცვით ცხოვრებაზე?
  4. "და მიეწება იგი უფალს, და არ განდგომია მას, და იცავდა მის მცნებას, მოსეს რომ ამცნო უფალმა" (4მეფ. 18:6). როგორ უნდა "მიეწებო უფალს"? რას ნიშნავს ეს? როგორ მოქმედებს უფალთან მჭიდრო ურთიერთობები მისი მცნებების დაცვაზე?
   
  







